
Сплаў думак
і пачуццяў

 Новая кніга вершаваных фельетонаў Але-
ся Няўвеся “Адлуп” прываблівае не толькі гра-
мадзянскай смеласцю, але і шматлікімі мас-
тацкімі знаходкамі. Чытаць яе трэба ўважліва,
засяроджана, асэнсоўваючы глыбіню і важ-
насць думак, спыняючыся на ўдалых вобра-
зах, метафарах, параўнаннях, эпітэтах, зна-
ходзячы спажыву для роздуму нават паміж
радкоў.

 Жыццё людзей няпростае, яго нельга заг-
наць у нейкую, раз і назаўсёды вызначаную
схему. У ім заўсёды знаходзіцца месца як
узлётам чалавечага духу, так і сацыяльнаму,
маральнаму заняпаду.

 Алесь Няўвесь учэпіста ўглядаецца ў на-
шую рэчаіснасць. Ён імкнецца паставіць дак-
ладны дыягназ грамадскіх і асабістых чалаве-
чых маральных хвароб, каб людзям станаві-
лася смешна і сорамна за негатыўныя павод-
зіны, учынкі, каб ім хацелася як мага хутчэй
вылечыцца, умацаваць духоўную самасвядо-
масць.

 Аўтар вельмі тонка адчувае і ўмела выка-
рыстоўвае здольнасць беларускай мовы быць
універсальным рыштункам для напісання як-
раз сатырычных, саркастычных, гумарыстыч-
ных, іранічных твораў. Слова ў шматлікіх рад-
ках і строфах кнігі паварочваецца ўсімі сваімі
гранямі, зіхціць безліччу фарбаў і адценняў.

 Даўно заўважана, што сатырыкі выраста-
юць у эпоху вялікіх гістарычных зломаў і ка-
таклізмаў. Наш час менавіта такі. У сённяшнім

грамадстве рэдкі, магчыма нават зусім адзі-
нокі самабытны талент Алеся Няўвеся бачыц-
ца мне намнога больш важным, чымся шчы-
раванне многіх сучасных лірыкаў, якія ствара-
юць плынь то ўдалых, то слабых вершаваных
практыкаванняў.

 Ацэньваючы працу літаратараў, выдатны
рускі пісьменнік А. П. Чэхаў сцвярджаў: “Луч-
шие из них реальны и пишут жизнь такою,
какая она есть, но оттого, что каждая строка
пропитана, как соком,  сознанием цели, Вы,
кроме жизни, какая есть, чувствуете еще ту
жизнь, какая должна быть, и это пленяет Вас”.
Пры святле гэтых мудрых слоў мне выразна і
дакладна бачацца унікальныя здольнасці аў-
тара, які сваім словам і выкрывае, высмейвае,
і нясе моцны зарад жыццёвай бадзёрасці,
аптымізму.

 Так яно і ёсць. Мэта Алеся Няўвеся выса-
кародная  —  пратэстам супраць чыноўніцкага
гвалту, карупцыі, службовых злоўжыванняў,
безгаспадарчасці, ляноты, крывадушнасці,
хлусні, паклёпніцтва, падхалімства  старацца
пастаянна трывожыць думку і сумленне люд-
зей, прымушаць іх шукаць праўду, ачышчацца
ад заганнага, станавіцца лепшымі. Ён горача
любіць свой народ, Айчыну, а таму адданым
сыноўнім сэрцам зычыць ім дабра і шчасця.

 Алесь Няўвесь  —  сапраўды, як гэта зак-
ладзена ў літаратурным псеўданіме, надзвы-
чай багаты і шчодры на мастацкую фантазію,
невычэрпны ў творчых пошуках аўтар. З-пад
ягонага няўрымслівага пяра аднолькава тале-
навіта нараджаецца розны літаратурны набы-
так  — нарысы, эсэ, апавяданні, публіцыстыч-
ныя і лірычныя вершы.

Але апошнім часам ён найбольш актыўна
працуе ў жанры вершаванага фельетона, да-
сягаючы на такой няпростай літаратурнай

дзялянцы вагомага выніку, значных поспехаў,
пра што сведчыць гэтая змястоўная кніга.

Жадаю і надалей свайму малодшаму сябру
шчаслівых творчых дарог,  новых удач!

 Сяргей Законнікаў,
 лаўрэат Дзяржаўнай прэміі Рэспублікі

Беларусь імя Янкі Купалы,
 міжнародных літаратурных прэмій

Польшчы і Украіны

Ад аўтара
Хоць у сатыры я не “пуп” —
На слова маю права.
І выдаю я свой “адлуп”
Налева і направа.
Такое ў нас цяпер жыццё...
Паўсюль пагляд пагрозны...
Ды нанізаў, як на асцё,
Бярэмя хібаў розных.
І ты прабач мне, мой чытач,
Што ўскалыхнуў заразу.
І дзесь пасмейся,
Дзесь паплач —
Пабудзь са мною разам...

Дыктоўка
“Дыктант быў самы сапраўдны, як у школе: са
званком, шматразовым выразным паўторам
сказаў, нават шпаргалкамі! Беларускі тэкст пісалі
англічанін, амерыканец, швед, чэх, украінец,
літовец, полька, славак...
“Выдатнікам” лічыцца Стэфан Эрыксан, кіраўнік
шведскага прадстаўніцтва, ён добра размаўляе
па-беларуску. Астатнія дыпламаты хоць і
стараліся, аднак падглядвалі ў суседзяў або, як
прадстаўнік пасольства ЗША Луіс Крышак, у
тэкст-шпаргалку.
Такім незвычайным чынам вырашылі адзначыць
90-годдзе Беларускай Народнай Рэспублікі. З
дыпламатамі пісалі дыктант і прадстаўнікі
недзяржаўных СМІ. Іншаземцы пісалі ўрывак
“Наша мова” з прадмоўя Францыска Багушэвіча
да кнігі “Дудка беларуская”. Не абышлося без
імправізацыі: у выслоўі “Можа, хто спытае: дзе ж
цяпер Беларусь? Там, братцы, яна, дзе наша
мова жыве!” аднадушна вырашылі ставіць клічнік
заместа кропкі”.

“Комсомольская правда в Белоруссии”

Чыноўніка
Загнала ў пот.
Сказаў міністр асветы:
— Дыктоўку
Піша наш народ!
Нам не ўсё роўна гэта.
І мы,
Асвет-правадыры,
Пакажам людзям прыклад!
Перачытайце буквары,
Каб не было вам прыкра.
Трэ’ мову ведаць назубок
(Бо сінтаксіс наш коўзкі),
Спазнаць:
Дзе ставіцца злучок,
А дзе паставіць коскі.
Хто не адужае дыктант
(А на руку я скоры),

Той на пасадзе —
Дылетант.
Няхай ідзе ў манцёры.
А месца-збор —
Цэнтральны пляц, —
Ім напаслед сказалі, —
Для вас — Рэспублікі Палац,
У самай большай зале.
Чыноўнік бедны не ў сабе:
Ён зрокся мовы звеку!
Як Саўка ведамы,
Пабег
Ён у бібліятэку.
Мізэрны
Моўны меў задзел
(Хоць сам, дарэчы, з вёскі).
Ён думаў:
“Вывучу за дзень,
Дзе ставіць кропкі-коскі”.
Да пасінення
Кніжкі “грыз”,
Сабе ўбіваў у клёпкі.
Так увіхаўся —
Аж азыз:
У зрэнках “коскі-кропкі”.
Ён і “Тутэйшых” перагроб
(Парадуйся, Купала!).
І нават “Шляхту”* ўбіў у лоб.
Ды адчуваў, што мала.
З такім набыткам будзе “два”...
Падумаў:
“Ёлкі-палкі!
Каб не балела галава,
Я напішу шпаргалкі!”
...І вось — дыктоўка.
Слынны люд
Сядзіць, як бач, навокал.
(Чыноўніку
Гілевіч тут

Патрапіўся на вока).
І вось дыктуюць пакрысе...
І тут бядак агледзеў:
Ён у “гадзюшнік” самы сеў!
(І тое ўбачаць недзе).
Налева —
Швецыі пасол
(“Ён розум мой вярэдзіць”).
А справа —
(Гэты — горшы з зол!) —
Рэдактар сам Сярэдзіч.
Сядзіць наш чын,
Як арыштант...
Як тут пісаць дыктоўку?
На “тарашкевіцы” дыктант!
Шпаргалкі?
Мала толку!
Ды ўсё ж выгода тут была,
Бо быў чыноўнік вёрткі:
Спісаў дыктоўку
У пасла
І атрымаў “чацвёрку”.
...Прачнуўся ў слізкім поце ён,
Ажно крычаць гатовы.
Шкада, што гэта —
Толькі сон.
Няхай “пагрыз” бы мову...

* * *
Ці мала ў тлумнай галаве
Прыбачыцца спрасоння?
ТУТ —
Наша мова не жыве...
Дзе ж Беларусь на сёння?..

* Маецца на ўвазе “Пінская шляхта” Дуніна-Марцінкевіча.



10 11

Алесь НЯЎВЕСЬ Адлуп

Пракажоныя
“Дзіцячаму прытулку Мядзельшчыны забаронена
прымаць падарункі ад Партыі БНФ. Партыя
збірала рэчы, неабходныя для цяжка хворых
дзяцей і дзяцей-сірот, і перадавала іх дзецям,
якія аказаліся ў бядзе. Аднак па загадзе
мясцовай вертыкалі ў Мядзелі дапамогу прыняць
адмовіліся.
— Перад 20-й гадавінай чарнобыльскай
катастрофы мы абвясцілі збор рэчаў для малых
пацыентаў дзіцячага онка-гематалагічнага
дыспансера ў Бараўлянах, — расказвае
старшыня партыі Вінцук Вячорка. — Людзі
прыносілі рэчы літаральна штодня. Мы завезлі іх
у Бараўляны, а потым вырашылі, што гэтая
справа не павінна быць разавай кампаніяй.
Пасля гэтага мы перадавалі сабраную дапамогу
хворым у тры медыцынскія ўстановы розных
абласцей. Але сутыкнуліся з чаканай праблемай.
Пэўныя кіраўнікі медыцынскіх устаноў, шчыра
дзякуючы за дапамогу, баяліся, што факт яе
аказання стане вядомы іхняму кіраўніцтву і
пашкодзіць ім. Але мы стаміліся ад такой
канспірацыі, вырашылі дзейнічаць адкрыта.
Высветліўшы, што Мядзельскаму прытулку
патрэбна дапамога, напісалі тамтэйшай адказнай
за ідэалогію Надзеі Герновіч. І яна... забараніла
дзіцячаму прытулку атрымліваць дапамогу на той
падставе, што там і так усё добра! Няўжо
Мядзельскі дзіцячы прытулак купаецца ў
раскошы?! — рытарычна пытаецца Вінцук
Вячорка.”

“Народная воля”

Сказаў сваім сябрам
Спадар Вінцук:
— Як толькі мы рыхтуем
Шлях-Чарнобыль,
Улада нас кусае,
Як пацук,
Перад народам беларускім гнобіць.
Маўляў, мы крыкуны-балбатуны,
А дапамогі людзям —

Аніякай.
А для народа рупяцца — ЯНЫ.
Таму, маўляў,
Сядзі, нацдэм, не вякай.
У нас няма магутных НПЗ*
(І ў тым, што будуць —
Не відно гарантый).
Ды папракаюць:
Дзядзька Сэм вязе
Нам
Ледзь не кожны дзень
Мільёны-гранты.
І не даюць жа слова на адказ.
Пасунешся ў газеты, тэле...
Дзе там!
Што застаецца ў выніку для нас?
Хоць зробім штосьці
Для сіротак-дзетак.
З “працягнутай рукою” —
У народ
Пайшоў Вінцук
З адданымі сябрамі.
Хоць быў не дужа важкім “намалот”,
Ды ўсё ж сіроткам
Што-нішто сабралі.
О, колькі дзецям
Радасці было б!
Каму — штанцы,
Каму хаця б шкарпэткі.
Ды ідэолаг:
— Ёсць у вас мікроб,
І нам не трэба
Падарункаў гэткіх.
— Што за мікроб? —
Вінцук дапяць не мог. —
Ніводзін з нас
Не хворы-пракажоны.
І можаце паверыць, далібог,
Мы дзетак маем,

А таксама жонак.
А ідэолаг —
Сталінскі быў гарт —
Нацдэмаўцам
Ні ў чым не саступіла:
— За кратамі
“Пачысціць” вас бы варт:
Наяве —
Палітычная бацыла.
Мы  знаем,
Хто стаіць за вамі Там!
Ды не чакайце
Нашае паразы!
І зараз
Сцерагчыся трэба нам
Такой заразы
Болей, чым праказы.
* * *
А прыйдзе час —
І вырашаць ЯНЫ:
Грамадству —
На паловы разарвацца.
“Свядомым” грамадзянам —
Рай зямны,
А “пракажоных”...
Іх — у рэзервацыі!

* Нафтаперапрацоўчы завод

Мятла
“Ва ўмовах прыросту даходаў на 16 % краіна
павялічвае закупкі ў Кітаі на 63%. І што ж гэта за
гандаль? Завальваем сваю краіну з Азіі?
Закупляем тое, што можам зрабіць самі? Гэта
сапраўды так. З перапалоху ці з далікатнасці, у
адрозненне ад мінулага года, у нашай
статыстыцы не паказваем завоз кітайскіх мётлаў.
Гэта — дэманстратыўны прагрэс на шляху руху
Беларусі ў светлую будучыню?”

“Снплюс”

— Ты асцярожней з ёй
Глядзі —
Мятла ж то залатая.
Яе для нас —
Ну дзіва з дзіў! —
Прывезлі аж з Кітая, —
Такі вось дворніку наказ
Начальнік даў руплівы. —
Цяпер ты з імпартам у нас,
Пабачыш, што за дзіва.
Быў дворнік Грыша
Дужа рад
(Глядзяць калегі коса):
“Вось гэта, мусіць, “агрэгат” —
Мятле не будзе зносу!”
...Нядоўга Грыша з ёй “пацеў”
І дні праз два прыкмеціў:
Мятла ўжо смецце не мяце,
Сама ўжо
Стала смеццем.
Такое й з нашаю мятлой
Здараецца не часта.
Рыхтуй жа, Грыша,
Карак свой —
Насоўгае начальства.
Спаскудзіў

Імпартны тавар...
Не абярэшся гора.
Каб захаваць, як кажуць, твар,
Падаўся ён за горад,
Мятлу дыхтоўную звязаў
З айчыннай сыравіны.
Нікому Грыша не сказаў,
Каб зберагчы чупрыну.
Сваёй мятлою
Шчыраваў
Ён ад начальства ўпотай.
Такога дыхту ён даваў,
Аж абліваўся потам.
Начальства ставіла,
Як след,
Астатнім
Грышу ў прыклад:
Пабачце ўсе,
Які імпэт,
Хай будзе іншым прыкра!

Пры гэтым прэмію
Рыгор
Зусім не “паспытае”.
Рашылі:
Чыста, бо ў яго
Мяце мятла з Кітая.

* * *
Калі ж начальства без мазгоў
Народ
Павымятае?..

Прыплод
“У будынку адзінага ў Баранавічах раддома
“пераселена” гастраэнтэралагічнае аддзяленне.
У выніку ў палатах гінекалагічнага аддзялення не
хапае месцаў для жанчын. Затое частку корпуса
займаюць пацыенты-мужчыны.
— Няма нічога забаўляльнага ў тым, што зараз
гастраэнтэралагічнае аддзялення знаходзіцца ў
корпусе гінекалагічнага, — сказала галоўны ўрач
радзільнага дома Алена Шэстак. — Справа ў
тым, што наша радзільнае аддзяленне зараз
рамантуецца, таму яно перанесена ў чыгуначную
бальніцу горада. Адтуль нейкае аддзяленне
перамясцілі ў цэнтральную бальніцу, а
гастраэнтэралагічнае з цэнтральнай — у наша
аддзяленне гінекалогіі.
Па словах адной з пацыентак, у гінекалагічным
аддзяленні жанчыны ляжаць у ложках нават у
калідорах. Праўда, суседству з мужчынамі не
абураюцца”.

“Снплюс”
Штогод у Беларусі памяншаецца насельніцтва
колькасцю прыкладна ў райцэнтр...
...Замежныя СМІ паведамілі сенсацыю: у чэраве
мужчыны знайшлі зародак дзіцяці... І ўвогуле,
сцвярджаецца, калі мужчыне ўвесці эмбрыён, ён
зможа “вынасіць” дзіцё...

(з газет)

І вось, як кажуць,
Мы дайшлі да краю...
Выяўны на патомства неўраджай.
Народ наш беларускі
Вымірае,
Не хочуць бабы
Дзетак нараджаць.
Вось дык бяда...
У чым жа тут прычына?
Дзе дапусцілі мы
Пралік такі?
І вырашыла наша медыцына:

Хай дапамогуць бабам
Мужыкі!
Вось пішуць жа замежныя газеты,
Што мужыкі
Выношваць могуць плод.
Ты толькі апладзі...
Ці так, ці гэтак...
А ў выніку —
Пабольшыцца народ!
І вырашылі:
Хай жа гінеколаг
Бярэ ўсіх мужыкоў
Пад свой нагляд.
Як трапяць
У жанчын цяжарных кола,
Дык і для іх
“Флюідаў” будзе шмат.
А мужыкі?
Ну млелі аж ад шчасця!
Эксперымент?
Не пашкадуем сіл!
Гатовы “тое-сёе” мы прыкласці,
Каб наш народ
Не знішчыўся зусім.
...Ляжаў ён доўга,
Выстаўляў ён пуза
(Пад пузам жа —
Нічога не відно...).
Чамусьці не расло яно “гарбузам”,
А толькі тлушчам
Зарасло яно.

* * *
Наконт народзін —
З мужыкамі туга.
Не будзе ўсходаў
На пустой раллі...
Затое
І медсёстры, і абслуга
“Пузатымі” ў бальніцы той былі...

Чартаўшчына
“Кіраўнікі пратэстанцкіх згуртаванняў накіравалі
шэраг зваротаў кіраўніку адміністрацыі
прэзідэнта, міністру інфармацыі, галоўнаму
рэдактару газеты “Советская Белоруссия» і
старшыні Белтэлерадыёкампаніі, у якіх заклікалі
спыніць рэкламу ў СМІ акультных практык і
вераванняў. Адказ прыйшоў амаль адразу:
Мінінфармацыі заявіла, што не бачыць падстаў
для забароны публікацый ў СМІ аб дзейнасці
астролагаў, спірытаў, экстрасенсаў і варожак.
Чыноўнікі звяртаюць увагу на тое, што, згодна з
дзяржаўным класіфікатарам “Віды эканамічнай
дзейнасці”, дазваляеца дзейнасць астролагаў,
спірытаў, экстрасенсаў і варожак”.

“БелГазета”

І склалі хрысціяне-пратэстанты
Не рэлігійны,
А зямны пратэст.
На “гнюсную” рэкламу
Падпісанты
Даслалі ў міністэрства
Гэткі тэкст:
“Змагаемся
Мы супраць зграй варожых,
Іх д’ябал
На зямлю з сабой прынёс.
Ад экстрасенсаў
Да бабуль-варожак —
З газетных не сыходзяцца палос...”
У міністэрстве
Доўга разважалі,
Хоць разумелі:
Найгалоўны — Бог.
Астролаг ці спірыт
Не варты жалю.
Але і перад д’яблам быў спалох.
Ну дзе яна,

Паміж нячыстай сілай
І Боскаю магутнасцю,
Мяжа?
Хрыстос ўваскрэс...
І Воланда насіла...
Сядзеў чыноўнік,
Доўга разважаў:
“Увесці забарону экстрасенсу?
Дык адгукнецца невядома дзе.
І ён твайму здароўю
(Нават сексу!),
Адпомсціўшы,
Сурокі навядзе.
Ды мала што нам зробіць
Дух нячысты!
Што ў думках тых варожак —
Не відно.
Мы — праваслаўныя,
Аднак жа атэісты.
Ці Бог, ці д’ябал —
Нам усё адно”.
— Не будзе на рэкламу забароны! —
Адказ быў хвосткі,
Як удар хлыста. —
Мы сёння паважаем забабоны
І адначасна
Верым у Хрыста...

* * *
Калісьці д’ябал
Спакусіў на яблык...
Аднак жа верым:
Наймагутны — Бог.
Ён параможа хітраснага д’ябла!
А ў Беларусі д’ябал перамог...

Казус
“Міністр энергетыкі і кіраўнік Акадэміі навук
Беларусі праводзілі прэс-канферэнцыю “Аб
пытаннях гарантавання энергабяспекі”. Пад час
спічу кіраўніка Акадэміі аб тым, як сэканоміць
энергію, замяніць расійскі газ вуглем і г.д.
патухла святло.
Прэс-канферэнцыю вырашылі працягваць у
іншай зале, дзе пры дзённым святле чыноўнікі
прадоўжылі свой аповед, як гарантаваць
энергабяспеку беларусаў.”

“Народная воля”

Сабралася высокае начальства,
Каб зняць праблемы
Пра святло-цяпло.
Раскласці, так сказаць, усё на часткі:
Дзе што было
І што куды “ўцякло”.
Былі дэбаты
Плённымі на дзіва.
Энергіі
Нам хопіць на вякі:
Ідэй жа
Столькі многа напладзілі,
І так хадзілі
Гладка языкі!
— Калі Расія нас
“Задушыць газам”
Ці нафтаю
“Прыцісне да сцяны”,
Адолеем
Мы ўсе праблемы разам, —
Паабяцалі мудрыя чыны. —
У нас жа торфу ёсць —
Хоць заваліся,
І столькі ў лесе
Прападае дроў,
Што вогнішчы падымуцца

У высі,
Энергіі ў нас будзе —
Будзь здароў!
Пра дровы, торф —
Хоць трохі тут дарэчы
І высілка здаецца не пустой.
Ды стала выдаваць ідэі “веча”
Такія,
Што хоць падай,
А хоць стой.
— Чаму б не браць энергію
Са гною?
Ён выдзяляе —
Ведайце! —
Метан.
О, колькі ў нас
Энергіі такое!
У нас жа з гноем
Вельмі добры стан!

Пра рэкі ды вятры —
Задужа проста.
Іх людзі скарыстоўвалі здавён.
Энергіі —
Зусім няшмат прыросту.
Мы — не Фларыда.
Нізкі будзе плён.
І голас хтось падаў
Без дай прычыны
(Не, не на смех,
Не проста “для балды”):
— Давайце мы пяройдзем
На лучыну.
Жылі ж вось гэтак
Нашыя дзяды.
І слухаў гэта ўсё
Электрык Ваня
(А прапаноў жа шмат яшчэ было!).
Цярпець такое
Быў хлапец не ў стане
І выключыў рубільнікам святло.
А выступанцы
Шчэ не ўсё сказалі.
Куды ж цяпер “энергію” падзець?
— Давайце мы
Пяройдзем з гэтай залы
Туды, наверх,
Бо зараз — светлы дзень.
Пра энергетыку
Гадзіны тры “трубілі”:
Як жыць нам,
Каб набытак быў трайны?

* * *
Электрык Ваня
Выключыў рубільнік
І сэканоміў болей,
Чым яны.

Пра паэзію і гной

Споведзь маладога заатэхніка.
“Прыгоннае права ў нас існавала да 1861 г. і
было адменена расійскім імператарам
Аляксандрам II. Другі раз сялян запрыгонілі пры
Сталіне, у 30-я гады мінулага веку. Пасля
правядзення калектывізацыі вяскоўцам не
выдавалі пашпартоў, забаранялі выязджаць са
сваіх калгасаў без дазволу ўлад.
І вось, мяркуючы па заяве А. Лукашэнкі ў час
справаздачы Брэсцкага аблвыканкама аб
выкананні Дзяржаўнай праграмы ўзнаўлення
вёскі, рыхтуецца новае выданне прыгонніцкага
права. Праўда, на гэты раз яно будзе тычыцца не
ўсіх, а толькі выпускнікоў сельскагаспадарчых
вучэбных устаноў. Прэзідэнт выявіў, што
спецыялісты выязджаюць з вёскі, і прарэагаваў
на гэта традыцыйным чынам. “Паступіў у
сельскагаспадарчую ўстанову — ідзі і працуй у
вёску, ведаў, куды ішоў... Нікому не будзе
дазволена проста адпрацаваць нейкі тэрмін па
размеркаванні і перайсці на іншую працу. Мы
гэта юрыдычна замацуем. Без дазволу старшыні
райвыканкама ніхто не зможа перайсці на іншую
працу”.

“Снплюс”

Я быў бы зоркай
Паэтычнай самай,
Ніколі б
Дух натхнення не пагас!
Ды мне сказалі цвёрда
Тата з мамай:
— Адвучышся —
І вернешся ў калгас.
Патрэбен заатэхнік у калгасе,
У вёсцы ён —
Вялікі чалавек.
Я не пярэчыў у юнацкім часе

І грыз навуку
“Ледзь не цэлы век”.
Вось у калгас,
Да родненькага гною,
Вярнуўся я.
І на руках — дыплом.
Аднак да гною
Не “кіплю душою”,
І вершы
“Прылятаюць” перад сном...
Былі ў мяне
“Крыніцы для натхнення”,
Бо хлопец я, прызнацца, хоць куды.
Да сценкі, у гумне,
Даярка Феня
Грудзьмі сваімі ціснула заўжды...
Была панаднай
І каханка Вера
(Яна ў калгасе ў нас — ветэрынар).
Для “творчасці” —
Магчымасцей без меры!
Ды толькі згас
Мой паэтычны дар.
Мне б падвучыцца
Пра харэі-ямбы,
А то рыфмую,
Быццам графаман.
Такім узнёслым
І натхнёным я быў!
І старшыні калгаса
Выдаў план:
— Я буду класік
У сваім калгасе!
Хачу ў Літаратурны інстытут!
А старшыня ў адказ:
— Не трэба класік.
Мне неабходны заатэхнік тут.
А хочаш рыфмаваць,
Дык май на мэце:

Мы за ўраджай
Вядзём бясконцы бой.
Таму не лішне будзе ў сценгазеце
Пра Феню, пра надой...
Пра той жа гной.

* * *
“Прыгонны” я...
Прычым зусім не першы.
З народам нашым
Так было здавён.
Пісаць я марыў
Пра каханне вершы...
Чамусьці напісаўся фельетон.

Купляйце
беларускае!

“У школах будуць рэкламаваць беларускія
тавары. Міністэрства адукацыі выхоўвае
“паважлівыя адносіны да дасягненняў эканомікі”.
А яшчэ, на думку чыноўнікаў з Міністэрства
адукацыі, многія школьнікі і студэнты “аддаюць
перавагу таварам замежнай вытворчасці, хоць
гэта не заўсёды абгрунтавана. За знешняй
прывабнасцю імпартных тавараў нярэдка
хаваецца невысокі ўзровень іх якасці”. Менавіта
таму неабходна выхоўваць у школах і ВНУ
патрыятызм і пазітыўнае ўспрыманне беларускіх
тавараў.
Пісьмо з такімі парадамі Міністэрства накіравала
ў ВНУ, каледжы і тэхнікумы. Праўда, у ім нічога
не сказана, як трэба выхоўваць гэтае самае
пазітыўнае ўспрыманне”.

«Комсомольская правда в Белоруссии»

“Летась у Беларусі адмоўнае сальда знешняга
гандлю таварамі склала 4 млрд 335,1 млн
долараў... Гэтыя сродкі мы вымушаны аддаць
Расіі, бо гандаль з ёю моцна перакошаны ў бок
імпарту”.

“Народная воля”

“Купляйце беларускае!”
Плакаты
На кожным, як гаворыцца, слупе.
А тут са школы
Сын прыйшоў дахаты
І, нібы дзяцел,
Галаву цяўпе.
Ён кажа:
— Тата!
Мы ўсе патрыёты,
Радзіме
Трэ’ падставіць нам плячо.
(І ад каго набраўся,

Жаўтароты?
Здавалася,
Бяздумнае хлапчо).
Замежнае купляць цяпер ганебна,
Мы свой,
Мы беларускі трацім твар.
Сказалі нам у школе,
Што патрэбна
Айчынны, родны набываць тавар.
Вось паглядзі:
Наш тэлевізар — “Soni”.
Сказалі ў школе гэтага наконт:
Найбольш патрыятычна будзе сёння
Глядзець у тэлевізар “Гарызонт”.
Яму дзяржава
Выступіць гарантам.
Карміць буржуяў —
Гэта дрэнны тон...
А ў нас і халадзільнік
Не з “Атланта”,
А нейкі чужаземны “Ariston”.
Ды нават пылясос —
І той замежны
(Фінансавалі нейкі там “Samsung”).
Купі ты, бацька,
Наскі,
Як належна,
А “іншаземца”
У катух засунь.
Вось так мой сын,
Вярнуўшыся са школы,
Дакорлівы абрушыў маналог.
Быў мой настрой
Выключна невясёлы,
І запярэчыць
Я нічым не змог.
...Назаўтра
З жонкай тупаў я на рынак,
Каб наш узбагаціўся рацыён.

Мы не забылі
Пра папрокі сына:
Айчынным
Трэ’ напоўніць “Ariston”.
Рашылі сёрбаць
З беларускай міскі,
Хай нас накорміць
Родная зямля.
Калі тавар
Зусім не будзе мінскі,
Дык хай, напрыклад, будзе з Капыля.
Найпершым чынам, ведама ж,
Для скваркі
Мы набылі айчыннае сцягно.
Ды роднае,
Як той казаў,
Для чаркі
Было адно —
“Чарніліца”-віно.
Сваё шукалі,
Колькі мелі сілы:
Пячэнне, макароны, рыс, алей...
Ды вокам як ні кінь —
Усё з Расіі,
А, можа, нават крыху і далей.
Шукаць жа беларускія бананы
Зняможаныя,
Мы ўжо не пайшлі.
Хай гэта і гучыць зусім банальна —
Ну не растуць бананы ў Капылі!
* * *
Ну як цяпер
Рабіць з дзяржавай здзелкі?
Расчараваўся ў выніку амаль.
На вечарок
Купіў сабе гарэлкі.
Гарэлка — як крышталь.
Віват, “Крышталь”!

“Кантроль”
“Гомельскага таксіста Канстанціна Жукоўскага
выклікалі ў падатковую інспекцыю і
запатрабавалі запоўніць дэкларацыю аб даходах
за апошнія сем год. Маўляў, адкуль узяліся
грошы на пакупку машыны, дома, аплату
камунальных...
— Я стаў тлумачыць. Напісаў, напрыклад, што
некалькі тысяч долараў у тым ліку мне падарылі
два гады назад на вяселле — расказвае ён. —
Сказалі скласці спіс гасцей — з прапіскай і
нумарамі тэлефонаў, указаць, хто колькі
падарыў. Давялося тэлефанаваць сваякам жонкі
на Украіну, пытацца, колькі яны клалі грошай у
канверцік! Без астатняй думкі напісаў, што
падарылі 2 000 долараў. Падатковы інспектар
убачыў спіс і склаў пратакол аб
адміністратыўным правапарушэнні. Зараз чакаю
позву ў суд... Аказваецца... на вяселлі я павінен
быў проста запытацца ў кожнага госця, колькі
мне падарылі, і паведаміць аб гэтым куды
след... Гэта ж нейкі абсурд бюракратыі!”

«Комсомольская правда в Белоруссии»

Нядаўна адзін мой знаёмы ладзіў вяселле для
сваёй дачкі. І якім жа было ягонае здзіўленне,
калі высветлілася, што з дзесятак “канвертаў”-
падарункаў — зусім пустыя...

Падаткі —
“Звер” задужа гадкі.
Дзяржава імі б’е пад дых.
З каго яшчэ
Садраць падаткі?
А на вяселлі, ў маладых!
Бо ім нясуць жа падарункі,
А гэта,
Як ні глянь,
Даход.
Цяпер жа,
Як не колісь клункі,
“Канверцікі” нясе народ.

...Пакуль што госці не паселі
І тлумна топчуцца ў двары,
Бо, як зазвычай на вяселлі,
“Канверты” трэба падарыць.
І ўсе для гэтага гатовы,
Чакаюць,
Каб далі “хлеб-соль”.
А тут — інспектар падатковы:
— Прашу гасцей
Прайсці кантроль!
У вас жа ў тых канвертах —
Грошы.
Трэ’ як даход “абкласці” іх.
(Ну што яшчэ здалося б горшым
Для анямелых маладых?).
Аднак жа што паробіш?
Трэба!
Такі закон!
(Хоць і дурны).
Перш чым адведаць “солі-хлеба”,
Канверты соўгаюць яны.
Іспектар пільны
На паперку,
Што ў тых канвертах,
Фіксаваў.
(Зрабіць з агульнай сумай зверку
Пасля дарэння планаваў).
Былі там сумы —
Не ў далярах —
Мільёны тры,
А то і пяць.
Для маладых —
Ну проста мара!
(Інспектар рады:
Ёсць што ўзяць).
Але былі яшчэ й кур’ёзы.
“Кантроль”
Халяўшчыка знайшоў:
Паклаў

(Хоць быў яшчэ цвярозы)
Не пяць мільёнаў —
Пяць рублёў.
І ўсё шырэй кур’ёзаў спектар
(Дык хто гасцей запрошваў тых?):
Знайшоў няўрымслівы інспектар
Канвертаў сем —
Зусім пустых!
І тут ужо гатовы “з’есці”
Гасцей такіх
Сам гаспадар.
— І вы за стол хацелі сесці
За вось такі “данайскі дар”?
Як аплявуху,
Як абразу
Такую “шчодрасць” бачыў ён.
Яно й не дзіўна,
Што адразу
Сказаў такім:
— З вяселля — вон!
А ў выніку —
Было ўсё гладка.
Вяселле ўрэшце загуло.
Інспектар
З кучаю падаткаў
Пакінуў шчаснае жытло.
Быў гаспадар таксама рады:
Не даў халяўшчыкам “хлеб-соль”.

* * *
Ну як тут думаць?
Можа, й праўда
Патрэбен нам такі “кантроль”?



32 33

Алесь НЯЎВЕСЬ Адлуп

Клятва
“У Чашніцкім раёне Віцебскай вобласці
распрацавана клятва вернасці прафесіі, якую
зараз будуць даваць усе маладыя спецыялісты,
якія прыязджаюць туды па размеркаванні.
Першая група маладых людзей — 98 даярак,
механізатараў, будаўнікоў і прадаўцоў —
прынесла такую клятву ў раённым Палацы
культуры. Тэкст клятвы пісалі супрацоўнікі
ідэалагічнага аддзела раённага выканкама, а
таксама члены БРСМ. Яна ўтрымлівае
стандартныя абяцанні быць верным прафесіі і
працягваць яе традыцыі”.

“БелГазета”

Яно цяпер і смешна —
Аж “да ўпаду”.
Ранейшым мы прывучаны жыццём.
Дзяржаве роднай
На любы выпадак
Мы вечна “клятву вернасці” даём.
Кляліся акцябраты,
Піянеры
І камсамольцы...
Меўся шлях адзін...
А партыя?
Дык там было без меры!
Жыццё ты за ідэю пакладзі!
А што ж цяпер?
А час сягоння яркі!
“Салютам” падымаючы руку,
Святочна
“Клятвы вернасці”
Даяркі
Даюць, як піянеры, хлеўчуку.
Сказала Маня:
— О, карова Мілка!
Табе я клятву гэтую даю:
Хай куча гною

Стане мне магілкай,
Калі не ў час цябе я падаю.
А быў яшчэ і выступанец новы,
Хоць і “пад мухай” быў
Іван-пастух.
— Клянуся вам я,
Родныя каровы:
На самы лепшы
Выганю я луг!
А заатэхнік —
Дык зусім прачулы.
Кароў калгасных
Ён праняў да слёз:
— Карміў вас небагата я ў мінулым
І новы рацыён для вас прынёс...
Ну хто яшчэ для клятвы
“Вострыць лыжы”?
Вядома ж, ён,
Адказны за “тавар”.
(Ён дапамог падцёлцы ўчора выжыць).
І клятву шчыра
Даў ветэрынар:
— Я вам клянуся,
Мілыя каровы! —

“Салютам” падымаецца рука. —
Каровы!
Покуль я жывы-здаровы,
Для кожнай абяцаю я быка!
А следам, ясна,
Старшыня калгаса
(Пасля пахмелля
Не змяніў трыко):
— О, Мілка!
Для цябе — хоць піва з квасам,
Ты толькі выдавай нам малако!

***
“Уласнікі”...
Мы ўсе ўступілі ў дольку,
Мы ўсе цяпер —
Адзіны наш калгас.
Загоняць —
Прыйдзе час! —
Усіх “на дойку”
Нас, памяркоўных,
Талерантных нас...

Суд “па-нашаму”
“Суддзя Мінскага раённага суда нечакана трапіў
у форс-мажорныя абставіны. Ён пачаў суд над
адным з лідэраў прадпрымальніцкага руху
Беларусі, кіраўніком Мінскай абласной
арганізацыі Беларускай сацыял-дэмакратычнай
партыі (Грамада) Віктарам Крывалём. Але працэс
упёрся, як кажуць, у ... “моўнае пытанне”.
Суддзя..., прыступаючы да разгляду справы,
відаць, і не здагадваўся, з якой праблемай
сутыкнецца праз хвіліну-другую. Пікантнасць
сітуацыі да свядомасці суддзі дайшла толькі
тады, калі на сваё пытанне да Крываля “Число,
месяц, год рождения?” ён пачуў: “У мяне
просьба. Я б хацеў адказваць на вашыя пытанні
на маёй роднай беларускай мове і хацеў бы, каб
вы задавалі пытанні па-беларуску”.
Суддзя ад нечаканасці перайшоў на трасянку: “А
вы русскую мову понимаете?” Аднак  В. Крываль
настойваў на сваім: “Я, магчыма, разумею
таксама англійскую мову альбо нямецкую, але
прашу весці працэс па-беларуску. Я нічога
лішняга не прашу. Карыстаючыся законам і
Канстытуцыяй, я патрабую свайго: каб працэс
вялі па-беларуску”.
Нейкі час суддзя спрабаваў весці справу па-
расійску, але Віктар Крываль ігнараваў яго
пытанні. У рэшце рэшт суддзя зрабіў перапынак.
Прыкладна праз дзесяць хвілін ён вярнуўся і
абвясціў аб пераносе суда...”

“Народная воля”

Няма дзівосаў —
Суд як суд.
І ўсё — сцяжынкай вузкай...
І ўсё было як след,
Ды тут:
— На мове беларускай
Хачу я, каб ішоў працэс, —
Сказаў абвінаваўчы.
Як абысці такі эксцэс,
Пралік заканадаўчы?

Бо Канстытуцыя дае
Яму такое права.
— Правы законныя мае
Пацвердзіла дзяржава!
А што суддзі рабіць?
Пракол!
Не пазайздросціш долі!
Па беларускай мове “кол”
Ён меў калісьці ў школе.
Хто мову ведаў бы?
З усёй
Краіны запрасілі.
А мовіць — ну ніхто на ёй.
Нібыта ўсе з Расіі.
Так, з мовай — пшык.
“Цямным-цямны”!
“Сябры” і “калі ласка”
Хоць трохі ведаюць яны
І то, калі з падказкай.
І быў бязлітасны вердыкт —
Для іншых хай супоняй:
— Калі такі разумны,
Дык
Дадзім яму “па поўнай”.

* * *
На беларускай рос зямлі,
Пры беларускім слове...
Яму “па-нашаму” ўпяклі,
Хоць на “расейскай” мове.

Р.S.
І ўсё-ткі мы —
Ці правы ты, ці левы —
Адзіны,
Беларускі наш народ.
І нават “канстуцыйны” Васілевіч*
Успомніў і пра мову,
І пра род.

Мы выраслі
Усе
“З бацькоўскай хаты”,
І быў наш невялікі дабрабыт.
(Ды што казаць:
Лічыўся той багатым,
Хто быў, як кажуць,
“И обут, и сыт”).
Дабра Айчыне зычу я — няйначай.
І крыўдзіцца — зусім няма прычын.
(І кожны беларус мяне прабачыць,
Хай будзе сёння
Найвялікі чын).
...Насілі гной той —
Колькі мелі сілы,
І лаяліся мовай роднай той.
О, колькі мы г... перанасілі!
Каб зноў упасці
Зноў жа ў той жа гной...

* Былы Старшыня Канстытуцыйнага суда Р. Васілевіч палі-
чыў, што ў справаводстве, нароўні з рускай, трэба выкары-
стоўваць і беларускую мову.

Біясамагон
“Галоўным спажывецкім казусам, на думку
экспертаў аналітычнага цэнтра “Стратэгія”, сталі
рэкордныя пакупкі аўтамабіляў ў Беларусі.
Справа, вядома, не ў тым, што беларусы купілі
на 23% аўто болей. А ў тым, што пры гэтым яны
купілі меней бензіну на 10%. Эканаміст Леанід
Заіка на гэты конт пажартаваў:
— Пры такіх тэмпах праз 10 гадоў мы ўвогуле не
будзем спажываць бензін і пакажам “беларускую
дулю” расійскім нафтавым алігархам”.

“Комсомольская правда в Белоруссии”

Ва ўсім свеце адчуваецца дэфіцыт на прадукты
харчавання. А ўсё таму, што яны ідуць на
выпрацоўку біялагічнага паліва.

(з газет)

Спыніў даішнік
Сціплую “капейку”:
Завысіў хуткасць —
Паказаў радар.
Кіроўцу — хоць ты кідайся
У пельку.
Сказаў даішнік:
— Чую перагар!
Няйначай ты, абоўдзіла,
Учора
Так перабраў,
Што ачуняць не змог.
І з-за такіх
Харошым людзям гора,
Бо з-за такіх
І трупы ля дарог.
Сказаў інспектар
(Быў маёр ён званнем):
— Ану, смярдзюк,
У трубачку дыхні!

Якое ж атрымаў расчараванне!
Бо алкаголю ў трубачцы — ані!
Глядзіць кіроўца
На службоўца
“Знізу”...
Інспектар жа,
Як той бугай, зароў:
— Я павязу цябе на экспертызу!
Бо ў жылах жа гарэлка,
А не кроў!
Праверылі:
Аналізы — як шкельцы.
Кіроўца не “засвойваў” алкаголь.
— Чаму  ж здалося мне,
Што ты ў гарэлцы, —
Маёр няўцямны, —
Запытаць дазволь?
Кіроўца мовіў
Вінавата-тонка
(Бо з гэтага карунак быў другі):
— Ды там замест бензіну...
Самагонка...
Бензін на сёння вельмі дарагі.
Такія цэны —
Хоць ты стой, хоць падай,
Хоць ты хадзі ў сталіцу пешаком.
Дапялі мы —
Адна ў бядзе той рада:
Машыны запраўляем першаком.
Што пра мяне!
Ды нават у калгасе
Без паліва —
Не жні і не ары.
Механізатар
Нават тым, што “квасіў”,
Пакутна запраўляе трактары.
...Адкуль жа над сталіцай
Дух нячысты?
Адкуль жа перагарачны смурод?

Кіроўцы ўсе —
Прыватнікі, таксісты —
На самагон!
Знайшоўся наш народ!

* * *
Бензіну — дэфіцыт.
І ўзяць адкуль бы?
Таму і дарагі надзвычай ён.
І беларусы
Ураджай свой бульбы
Перавялі
На біясамагон.

“Скупендыя”
“Прэзідэнт зрабіў падарунак студэнтам —
падпісаў указ аб павышэнні стыпендый. Зараз
студэнтам ВНУ, напрыклад, будуць плаціць на
6600 — 10100 рублёў больш... Праўда, дужа на
гэтыя грошы не пагуляеш. Прыбаўку з’ядуць 2-3
білеты ў кіно, кошт якіх падскочыў разам са
стыпендыямі...”

“Комсомольская правда в Белоруссии”

Як вулей,
Загудзеў студэнцкі люд!
Ніколі той народ не быў “пузаты”,
А тут,
Лічы, нішчымніцы — капут!
“Скупендыю”
Падыме Бацька заўтра.
Такі пайшоў , прынамсі, пагалос...
Прычым казалі:
Пагалос дакладны,
Бо навіну
Прарэктар сам прынёс.
Адваляць, пэўна, ім
“Кавалак” ладны.
Пра сесію забыліся яны.
У эйфарыі
“Грызуны навукі”:
Цяпер жа, кажуць,
Будзе рай зямны,
Бо атрымаюць па мільёну ў рукі.
Ну хто, скажыце, гэтаму не рад?
Таму з нагоды важкае такое
Сабраўся ўвесь студэнцкі інтэрнат
Наладзіць між сабою
Пір гарою.
І скінуліся —
Хто па колькі мог.
Апошняе з кішэняў выграбалі.

Хто на “вяселле-хрэсьбіны” бярог,
І той хоць “тры рублі” аддаў
Для “балю”.
Гулялі
І пад добрае пітво
Выстройвалі бязвоблачныя планы:
— Цяпер у нас жытуха будзе — во!
Пасыплюцца даброты з неба маннай!
Сказаў Пятрусь:
— Нарэшце ў рэстаран
Змагу звадзіць я
Любую Марусю.
— Што рэстаран! —
Яму ў адказ Іван. —
Я нават —
Грошы будуць! —
Ажанюся.

Павекі падфарбоўвае Нінэль
І дзеліцца глыбакадумна-мудра:
— А мы ж часамі ходзім “на панель”...
Цяпер нам хопіць на парфумы-пудры!
— Куплю, нарэшце, новыя штанцы, —
Сказаў Васіль. —
Я ўсё “цягну” з бабулі...
Да ранку балявалі.
І ў канцы
Шчаслівыя,
Узнёслыя
Паснулі...
...Не гэтак, як на лекцыі —
Бягом
Яны назаўтра кінуліся ў касы.
А там —
Як на жаргоне ў іх —
“Аблом”.
Прыбаўка —
Ну якраз на хлеб ды з квасам.

* * *
Хто з гора ледзь “канцы не аддаваў”,
А хто, наадварот, зусім шчаслівы:
З пахмелля так балела галава,
Яму хапіла
Акурат на піва...

Нават кожны трактар
мае свой характар

“З адной маскоўскай будоўлі маладыя людзі, як
высветлілася, прыезджыя з Беларусі, скралі
трактар “Беларус”. На Таманскай вуліцы
міліцыянеры спынілі трактар, які ехаў у бок
Беларусі. Дакументаў на машыну ў людзей не
было. Рабочыя будоўлі, прыезджыя з Беларусі,
на думку міліцыянераў, хацелі прадаць трактар”.

“Снплюс”

Два беларусы
З’ехалі ў Маскву,
Каб там
Якой “капейчынай” разжыцца.
Любому з нас
Ускружыць галаву
Яна —
Першапрэстольная сталіца.
І нашы маладыя “бульбашы”
Пасля цяжкой
Гастарбартаўскай працы
За сціплыя,
Ды за свае “шышы”
Рашылі надвячоркам разгуляцца.
“Затарыліся” нашыя як след.
У нас жа калі п’юць —
Лічы, да смерці.
Ды п’юць жа на траіх —
Засведчыць свет.
І хлопцам —
Пазарэз! —
Патрэбен трэці.
Шукалі сабутэльніка сярод
Сваіх “калег”.
Ды толькі мала толку.
Той — мусульманін,
Не бярэ і ў рот,

А той —
Ужо знайшоў сваю суполку.
Без трэцяга — не п’янка.
Ну ніяк!
І ў вочы — трактар.
Беларускі, родны!
— Пабач, Мікола,
Гэта ж наш зямляк!
Дык вып’ем з ім!
І будзе чынна-годна!
Свінні, вядома ж,
Не таварыш —гусь!
Ды з’ява носіць іншы тут характар,
Бо іх усё ж яднае Беларусь,
Таварышам
Тут можа быць і трактар.
І перш чым абслюнявіць “земляка”,
Два “бульбашы” ўзялі “на грудзі” дозу
(Такую, што зваліла б і быка),
І памутнеў ад выпітага розум.
Вядома ж, памутнела і ўваччу.
І ім здалося:
Трактар мовіў
(Праўда!):
— Сядайце, землякі!
Эх, пракачу!
Вы толькі мне наліце...
Трэ’ запраўка...
Панесліся ў бязмежныя краі!
Па тых дарогах —
Роўна землятрусу.
Затым яны тлумачылі ДАІ:
— Да гэта ж трактар
Нам навёў спакусу!
Не згіне
Беларускі наш народ,
Бо наш народ —
Патрыятычны самы!

* * *
Выпадак гэты,
Трактарны завод,
Вазьмі сабе
У якасці рэкламы.

Прывілея
“Сейм Польшчы прыняў закон “Карта паляка”.
Гэты дакумент пацвярджае прыналежнасць
грамадзяніна іншай дзяржавы да польскага
народа.
Уладальнік “Карты паляка” мае права атрымаць
доўгатэрміновую візу ў Польшчу, легальна
працаваць на тэрыторыі Польшчы без дазволу на
работу і г. д. Карту можа атрымаць асоба, якая
валодае мовай на базавым узроўні, якая мае ў
роднасці паляка альбо таго, хто меў польскае
грамадзянства (бацька, маці, бабуля, дзядуля,
прабабуля, прадзядуля).
Беларускія ўлады запатрабавалі ўвесці
мараторый на прымяненне закона “Карта
паляка”. Па словах прэс-сакратара МЗС Беларусі
Андрэя Папова, рэалізацыя закона “Карта
паляка” ў яго цяперашняй рэдакцыі “здольна
сур’ёзна дэстабілізаваць міжнацыянальныя
адносіны ў нашай краіне, выклікаць
напружанасць у беларускім грамадстве,
парушыць яго стабільнасць і парадзіць недавер
паміж беларускімі грамадзянамі розных
нацыянальнасцей”.

“Снплюс”

Я з неба зусім не выхопліваў зор
І быў, як і ўсе, аніякі.
Нікчымны,
Нятрэбны,
Як грыб-мухамор.
Ды тут заявілі палякі:
Хто польскія мае —
Хоць знак! —
Карані,
Таму мы дадзім прывілеі.
Начамі не спаў.
Думаў я дзень пры дні:
Як бачуся ў гэтым святле я?
А можа, жывуць
І не дзьмуць сабе ў вус

Мае сваякі ў Беластоку?
Дык хай жа падсобяць
У Еўрасаюз
Майму найжаданаму кроку.
Настойлівы быў я,
Як той бальшавік,
Мяне сагравала надзея.
Галоўны мой козыр,
Галоўны разлік —
На любага продка,
На дзеда.
Спытаў я:
— Ты, можа, дзядуль, “наслядзіў”
Якой-небудзь польцы-паненцы?
Ды ў дзеда-героя
Адказ быў адзін:
— “Слядзіў” я вінтоўкай па немцах!
Ад дзеда карысці —
З казла малака.
Пайшоў я да роднай бабулі.
— Са шляхцічаў
Мне не шукаць сваяка?
Ты з імі не ладзіла гулі?
Бабуля

Дала мне кійком “на арэх”,
Сказала:
— Мякінай не купіш!
Калі ўжо і быў
(Не адзін, можа)
Грэх,
Дык вось табе, ўнучак мой,
Кукіш!
Дурная бабуля!
Магла б саграшыць
Калісь
Не з Іванам,
А з панам.
А так “каранёў” —
Як ні кінь! —
Ні душы.
Надзея, як знічка, прапала...
І доўга я сноўдаўся па сваяках
(І нават схадзіў да суседзяў),
І Еўрасаюз,
Як гаворыцца, швах,
Нідзе “каранёў” не агледзеў.

* * *
Нямашака
Польскіх маіх каранёў...
Як пляц —
Хоць ты вешайся! —
Гола.
Затое даведаўся —
Сведкаў знайшоў! —
Нашчадак татара-манголаў.
Смяяцца цяперака?
Плакаць ці не?
Я, шчасны, ад радасці млею!
Сяджу і чакаю:
Калі ж для мяне
Манголы
Дадуць прывілею?

“Каласы
пад сярпом...”

“Найлепшую ў горадзе і нават у вобласці
прыбіральню вырашылі пабудаваць да аднаго з
галоўных афіцыйных святаў краіны “Дажынкі”
ўлады Оршы.
І гэта было б вельмі добра, бо якраз падобных
збудаванняў бракуе ў кожным з гарадоў
Беларусі, але пляцоўка, якая была абрана,
выклікала ў жыхароў горада абурэнне.
Прыбіральню збіраюцца ўзвесці на месцы былой
сядзібы сям’і Караткевічаў, у скверы побач з
помнікам знакамітаму пісьменніку”.

“Народная воля”

“200-гадовы дом апынуўся пад пагрозай, як
толькі аб’явілі пра “Дажынкі” ў Оршы. Гараджане
адстойвалі будынак, напісалі ва ўсе інстанцыі,
пагражалі байкатаваць “Дажынкі”. Улады нават
абвясцілі аукцыён, каб прадаць будынак, а ў
выніку ціха знеслі.
— Гэта быў рэдкі для Беларусі тып
грамадзянскай пабудовы XVIII веку. Такіх
будынкаў у нас засталося мала, па пальцах
пералічыць! — гаворыць даследчык архітэктуры
Сяргей Харэўскі. — Улічваючы, колькі помнікаў
архітэктуры засталося ў Оршы, гэта трагедыя!
Акрамя таго, месяц назад у Оршы знесены руіны
некалькіх карпусоў Куцеінскага манастыра.
Сценам было амаль 400 гадоў!..”

“Комсомольская правда в Белоруссии”

Прабач мне, чытач:
Будзе сумным мой верш...
Рыхтуюцца ў Оршы “Дажынкі”.
Чыноўнікі думаюць:
Як жа найлепш
Удзельнікам кінуць нажыўкі?
Экзотыкай
Трэба завабіць гасцей,
Каб бачылі:

Горад — не горшы.
Аб чым жа прыгадваюць людзі
Часцей,
Калі ўспамінаюць пра Оршу?
Ды тут Караткевіча родненькі кут!
Пісьменніка ведае кожны!
А што гэта значыць?
А значыць, што тут
Прыдумаць нязвыклае можна.
Прыдумалі...
(Ўздрыгнуў на могілках жвір):
Дагодзім
“Пасланцам Радзімы”
І зробім дыхтоўны,
Прабачце, сарцір
Не месцішчы слыннай сядзібы.
А што!
Тут “дажынкавец” будзе “сядзець”
І думацьме горда-свядома:
“Патрэбу спраўляю”
(Вось радасці!)
Дзе?
На месцы славутага дома!
Дый сам Караткевіч
Не быў бы супроць
Падсобіць найлюбаму краю.
А як жа іначай?
Не свеце тым хоць,
Ды ўсё ж землякам паспрыяе.
Валодзя —
Аршаншчыны годнасны сын!
Хай будзе ўрадліваю глеба,
Бо ён “напісаў-пасадзіў”
“Каласы”*,
А ім жа арганіка трэба...
Зруйнуем
(Пацешым яго заадно)
Старыя будыніны-хаткі,
Бо ён апісаў,

Як жылося даўно,
І досыць —
Так лічаць нашчадкі.
Каб жыў,
Быў бы рады зямляк, далібог,
Ён наш да крывінкі,
Да жылкі.
І можна запрошваць гасцей
На парог.
Адметнымі будуць “Дажынкі”!

* * *
Выкопваюць
Нашы святыні з вякоў
І ганьбяць шточасу,
Штосілы.
Калі ж,
Каб нагадзіць,
Замала ім слоў,
То гадзяць яны на магілы.

* Раман “Каласы пад сярпом тваім” — самы вядомы твор
Уладзіміра Караткевіча.

“А душы Бог
асудзіць...”

“ — Да нас прыйшоў чалавек забраць свайго
памёрлага родзіча. І расказаў: “Вось ён. Прашу
апрануць і выдаць”. Што было зроблена, —
расказаў “Камсамолцы” в.а дырэктара брэсцкага
абласнога паталагаанатамічнага бюро.
Аказваецца, у моргу пераблыталі целы. Адзін з
памёрлых — былы кіраўнік прадпрыемства...
Другі — пенсіянер.
Сведкі кажуць, што і па целаскладзе, і па
ўзросце яны былі падобныя. Аднак, што самае
неверагоднае, памерлі мужчыны па адной і той
жа прычыне — ішамічная хвароба сэрца.
Першым забралі пенсіянера. На наступны дзень у
морг прыехалі родзічы былога кіраўніка. Яны
засумняваліся, ці сапраўды гэта ён. І ўсё-такі
цела забралі.
— Мы таксама сумняваліся і патэлефанавалі
родзічам пенсіянера. Яны сказалі: “Гэта наш
нябожчык”. Потым нашы санітары ім кажуць: “Вы
зубы паглядзіце”. Так зразумелі, што целы
пераблыталі, — растлумачылі ў моргу”.

“Комсомольская правда в Белоруссии”

Жыў-быў на свеце генерал.
Не мулялі пагоны.
І ўсё як след:
Пасады шал
І дабрабыт ягоны.
Хоць не ў ваенны час былі
Заслугі,
Быў ён горды.
Меў генерал наш медалі
І нават нейкі ордэн.
“Калі памру,
Дык каравул
Аддасць мне чэсць салютам.
Хай не з гарматных,
З простых дул...”

Ды лёс пазначыў люта.
Зваліў службовага інфаркт
(Не гібель для салдата...).
Засведчыў гэты сумны факт
Паталагаанатам.
А ў гэты час
Іван памёр,
Што для бамжа — не хітра.
Калісь курыў ён “Беламор”,
Ды і затым — без фільтра.
Не піў трохзорачны каньяк,
Адзін напой —
“Чарніла”.
Жыццё заганнае няўзнак
Зваліла
У магілу.
Хваліцца званнем ён не мог...
Ды хоць заслугаў мала,
Яго прывезлі ў той жа морг,
Куды і генерала.
А ў моргу п’яны санітар
(Пахмелле — рэч святая!)
Паклаў іх побач.
(“Так — не так?
А розніца якая?”).
...А потым
Быў трайны салют.
Хоць Вані ён навошта?
Вось ён ляжыць
У цэнтры, тут.
А генерал?
Наводшыб!

* * *
Узор святое прастаты...
І я адзначыць мушу:
Хто б ты ні быў —
У свеце тым
Нароўні нашы душы.

Нябожчык хай прабачыць мне...
Па чыну —
Цэняць людзі.
Ды ўсе падобныя ў труне.
І душы Бог асудзіць...

І сам не гам,
і іншаму не дам

“Гаспадаркі Чавускага раёна шукаюць спосаб
спынення паездак людзей на заробкі ў Расію. Бо
рэгулярна туды выязджаюць каля 500 чалавек, і
ў выніку ў раёне недахоп рабочай сілы. Чыноўнікі
прызнаюць, што працаўладкаваць усіх жадаючых
яны могуць, аднак аплаціць іхнюю працу так, як у
Расіі, не ў стане. “У Расіі яны атрымліваюць
тысячу долараў за месяц і болей”. У Чавускім
раёне ім могуць паабяцаць “ад сілы 500-600
тысяч беларускіх рублёў”.
У адным з сельсаветаў пачалі складаць спісы
людзей, якія рэгулярна ездзяць на заробкі ў
Расію. У спіс трапілі 40 сельскіх гастарбайтэраў.
Складаннем спісаў займаеца каардынацыйны
савет, у які ўваходзяць “кіраўнік гаспадаркі,
участковы і з цэнтра занятасці”. “Мы стараемся
праводзіць сходы, на якія запрашаем усіх і
спрабуем уладкаваць іх усіх,” — расказалі радыё
“Свабода” ў сельсавеце. Мясцовых
гастарбайтэраў сельсавет лічыць сацыяльна
ненадзейнымі людзьмі, яны, маўляў, выпіваюць і
прагульваюць працу, а ў Расіі і такіх прымаюць.
“Мы проста іх ахоўваем, каб яны не апусціліся,
прымалі ўдзел у рабоце, зараблялі грошы і
аплочвалі камунальныя паслугі, як нармальныя
грамадзяне”. Ці задаволены “нармальныя
грамадзяне” заробкамі, у сельсавеце не
цікавяцца”.

“БелГазета”

У сельсавеце —
Яўная трывога,
Не сонца адчуваюць,
А імжу:
У нас і так рабочых рук нямнога,
І тыя паўцякалі за мяжу.
Дзе для калгаса набываць рабсілы,
Калі заробак —

Тытуню панюх?
Па тысячы даляраў
У Расіі
Гатовы ім плаціць
“Нячысты дух”.
Няма каму прыкласціся да гною.
І хто ў кароўнік завязе сенаж?
Даглядчык
(Хоць былі ў яго запоі)
Цяперака зусім ужо не наш.
Пайшлі кіроўцы
Па вясковых хатах,
Дастуквацца, як кажуць, да людзей.
— Ну хай жывём мы сёння небагата,
Ды свой калгас
Не кіньце ж у бядзе!
І каб слязінку выбіць



58 59

Алесь НЯЎВЕСЬ Адлуп

“За радзіму”,
І абудзіць адразу
Рэўнасць каб,
Яны не да бабуль-калек хадзілі,
А да вясковых маладзёнак-баб.
Казалі ім:
— Дык вы глядзіце, дзеўкі,
Губляеце любімых мужыкоў.
Яны працуюць...
Толькі неспадзеўкі
З іх кожны знойдзе
Новую “любоў”.
І будзе ў вас навек разбітым
Сэрца
(Хоць праклінай,
Хоць пісьмы ты пішы).
Галоўнае ж —
Зусім мужык сап’ецца
(Адны ў Расіі зараз алкашы).
І ўрэшце завіталі да Ганусі.
За рог, як кажуць, узялі быка.
— Ты патрыётка роднай Беларусі?
Вярні на ферму Васю-мужыка!
Ён у Расіі —
“П’яны бот” і ў блудзе,
Расійскіх дзевак
Пад застрэшшам мне...
— А хоць бы й так.
З таго мяне не ўбудзе, —
Сказала Ганна. —
Хопіць жа і мне.
Як можна жыць,
Калі і скварка — мара,
Як можна жыць
І кланяцца рублю?
Няхай прывозіць тысячу даляраў.
А пераспаць?
З суседам перасплю!

* * *
Які б ні быў
Васіль-мужчына спраўны,
Аднак “любоў”
Не возьмеш задарма.
Калі пусты,
Калі галодны страўнік,
Дык і “любові”
У цябе няма.

“Залатая акцыя”
“У беларускім урадзе новая тэндэнцыя — мода
на лібералізацыю эканомікі. Напрыклад, адмянілі
“залатую акцыю”. Амаль 11 год яна была
страшылкай для тых, хто жадаў укласці грошыкі
ў Беларусь. Бо з яе дапамогай дзяржава магла ў
любы момант умяшацца ў жыццё завода ці
фабрыкі. Уявім, не плацілі ў акцыянерным
таварыстве зарплату, а дзяржава раз — і ўвяла
“залатую акцыю”. Праўда, гэта магло здарыцца
толькі на тых прадпрыемствах, дзе частка акцый
належала дзяржаве ці яны былі створаны на
аснове дзяржаўнай уласнасці.
— Беларусь пераходзіць да рыначнай эканомікі?
— запыталася “Камсамолка” ў эканаміста
Леаніда Заікі.
— Адмена “залатой акцыі” — гэта палітычны
крок, ніякай эканомікі ў гэтым няма. Чарговая
ўсмешка Захаду. Мы выпусцілі нейкіх
зняволеных, зараз адмянілі “залатую акцыю”,
хутка гей-парад дазволім...”

“Комсомольская правда в Белоруссии”

Думалі:
Дзяржава мае рацыю.
Лібералаў — прэч.
Тут месца ломіку...
Нам на шыю —
“Залатую акцыю”,
Зацугляем нашу эканоміку.
Сталі
На пасмешча ўсяму свету мы:
“Акцый залатых”
Не зналі зроду мы.
І кіроўцы,
Нібы “бранзалетамі”,*
Закаваны роднымі заводамі.
Не паскача конь,
Які стрыножаны...
І, нарэшце, стукнула ў патыліцу:

Будзем мы багатымі,
Заможнымі —
Хай жа без акоў
Народ узмыліцца.
Хоча мець урад з народам
Злагаду
(Хоць душою крывіць —
Знаю звычна я).
Заадно —
І рэверансам Захаду:
Вось якія мы дэмакратычныя!
Чым Еўропу
Мы яшчэ парадуем?
Годзе нам хадзіць у ейных пасынках!
Можам разрадзіцца
Гей-парадамі...
Ёсць ідэі іншыя ў запасніках.

* * *
Вечна
Разбіваем яйкі молатам...
Нібы ў цемры,
Блытаецца нацыя.
Не, не ўсё бывае, кажуць,
Золатам,
Што блішчыць.
Як “залатая акцыя”.

* “Бранзалеты” — наручнікі (жарг.)

“Адлуп”
“Студэнты Гомельскага дзяржаўнага універсітэта
імя Францыска Скарыны, якія падтрымлівалі ідэю
адклікання дэпутата Аляксандра Шаўко,
вымушаны былі напісаць тлумачальныя.
Кампанія па адкліканні дэпутата была
арганізавана мясцовымі прадстаўнікамі
аб’яднаных дэмакратычных сіл. Яе ініцыятары
палічылі, што А. Шаўко, прагаласаваўшы ў
парламенце за адмену сацыяльных льгот, не
выканаў сваіх перадвыбарных абяцанняў па
абароне інтарэсаў выбаршчыкаў.
Як паведаміў БелаПАН актывіст гомельскай
дэмакратычнай кааліцыі Пётр Кузняцоў, свае
прозвішчы пад патрабаваннем адклікаць
дэпутата паставілі 60 студэнтаў. Копія спісу з
прозвішчамі паступіла ва універсітэт з
Гомельскага гарвыканкама.
Студэнты былі выкліканы на гутарку з дэканам
філалагічнага факультэта. “Іх прымусілі напісаць
тлумачальныя, чаму яны ўдзельнічалі ў кампаніі
па адкліканні дэпутата”, — расказаў П. Кузняцоў.
Ён лічыць, што гэта было зроблена па ўказанні
гарадскіх ідэолагаў з мэтай “прыструніць
палітычна ненадзейных студэнтаў”. “Пакуль
невядома, ці будуць прыменены нейкія
рэпрэсіўныя дзеянні супраць тых, хто выказаў
сваю грамадзянскую пазіцыю, паставіўшы подпіс
за адкліканне дэпутата”, — зазначыў П.
Кузняцоў.”

“Народная воля”

Быў дэпутат не лепшы і не горшы.
Хадзіў на працу ў ніжнюю з палат.
“Цягнуў руку”
І атрымоўваў грошы.
Які ж яшчэ вам трэба дэпутат?
Галасаваў за тое, што належыць,
Ад раніцы
Праседжваў ён штаны,
Не вылучаўся —добра ведаў межы,
А значыць,

Што не быў ён і дурны.
Ды тут няўзнак
Студэнцкая суполка
Сабралася зрабіць яму “адлуп”.
— Мы выбралі,
Ды нешта мала толку.
Сядзіць у той “палатцы”,
Нібы струп.
У нас былі ільготы
(Хоць нямнога),
Цяпер жывём мы —
З хлеба на ваду.
Адклікаем!

Ў калгас яму дарога.
Хай не наводзіць на людзей бяду.
Як і належыць,
Подпісы сабралі.
Давай, абраннік,
З п’едэстала злазь!
І думка між студэнтамі-сябрамі,
Што справа ўжо
Пастаўлена “на мазь”.
Хоць і хапала меркаванняў розных...
І праўда:
Клічуць іх у дэканат.
На падпісантаў
Рыкнулі пагрозна:
— У нас недатыкальны дэпутат!
— А як жа Канстытуцыя,
Законы?
На адкліканне
Ёсць у нас правы...
— Не смець чапаць
Імунітэт ягоны!
Бо хто ёсць ён
І хто такія вы?
А будзе хто пярэчыць,
Дык за карак
І з навучэльні, нібы корак, —
Вон!
...Не ведаю,
Якой была ім кара,
Але застаўся дэпутатам ён.

* * *
Сумленна з тых часоў,
Калі абралі,
Ён ношку дэпутацкую нясе.
Чаго вы, хлопцы,
Да яго прысталі?
Ён дэпутат жа гэткі,
Як і ўсе.

Сачыненне
“На совещании у Александра Лукашенко говорили
о школьной реформе. Судьба 12-летки
практически решена: никто из ее сторонников не
убедил президента в своей правоте, поэтому, по
мнению главы государства, 11 лет в школе и 5
лет в институте будет вполне достаточно для
образования.
Но обсуждали на совещании не только то, сколько
учиться детям в школе, но и чему их в ней учат. К
примеру, губернатор Брестской области
Константин Сумар возмущен... правилами
русского языка.
— Внучка меня спрашивает, как ты напишешь
«раненый солдат» и «раненный в плечо солдат», с
какими «н»? Но если он раненный, какая разница
— куда; в плечо или что-то другое, но он
раненный...
— Это ты так объяснял? — уточнил президент.
— Да. А она мне говорит, ты не знаешь.
— А надо как? — заинтересовался Александр
Лукашенко.
— Она сама не знает. Но какая разница, куда он
раненный?
Тот, кто неплохо учился в школе, в принципе,
должен помнить правописание причастий в
русском языке.
— Это правило в русском языке существует уже
лет двести, — рассказала «КП» филолог Наталья
ИВАНОВСКАЯ. — И как бы мы ни огорчались, что
оно трудное, его надо знать. А проходят его,
кстати, в 7-м классе. Суть его проста. «Раненый
солдат» пишется с одним «н», потому что
«раненый» — это отглагольное прилагательное. А
«раненный в плечо солдат» пишется с двумя «нн»,
так как при причастии «раненный» появляется
зависимое слово «в плечо».

«Комсомольская правда в Белоруссии»

(У адпаведнасці з тэмай цытата даецца на мове
арыгінала).

Быў ён старшыня райвыканкама.
Некалі закончыў інстытут.
Між калег

Ён не дурнейшы самы.
А ў раёне...
Разумнейшы тут!
І дачушка —
Вось дык пакаленне,
Адгалосак роднаснай душы:
— Ты, пожалста, папа, сочиненье
За меня сегодня напиши.
Ёсць праблема...
Ён свае даклады
Зроду не пісаў.
Ёсць рэферэнт.
Толькі памагчы дачушцы рады,
А таму і ўскочыў:
— Сей момент!
Ён пісаў-стагнаў-карпеў
Да ночы,
І кідала з холаду
У пот.
(Больш да сачыненняў не ахвочы).
Штось накрэмзаў.
Гэты “намалот”
Радасна
Дачка панесла ў школу
І кладзе настаўніцы на стол.
Быў, аднак, рахунак невясёлы,
Бо замест пяцёркі
Вырас кол.
— Я знайшла тут
Дваццаць сем памылак! —
Не ўздрыгне настаўніцы рука
(Толькі што сама іспыт зубрыла
І чыя, не ведала, дачка).
Раззлаваўся кіраўнік раёна:
— Пошатнули мой авторитет!
В русском языке —
Долой препоны —
Для меня
Авторитетов нет!

Говорят без мягких знаков «настеж»,
Пишут почему-то «парашют»…
Лучше бы не «здравствуйте»,
А «здрасте»…
Будет так в моем районе,
Тут!
Для меня —
Нетронутая ниша,
Правила же —
Глупостей полны!
Як сказаў начальнік,
Так і пішам,
Бо не будзе ён, дальбог, дурны.
І была
У школе ператруска,
І не кол паставілі,
А пяць.

* * *
Калі ён не ведаў мовы рускай,
Што пра беларускую казаць...

Медаль
“Прэзідэнт... падпісаў Указ №678 “Аб
устанаўленні юбілейнага медаля “90 год
Узброеных Сіл Рэспублікі Беларусь”. На
афіцыйным інтэрнет-партале сказана: “Гэтым
медалём будуць узнагароджвацца
ваеннаслужачыя, якія праходзяць вайсковую
службу ва Узброеных Сілах Рэспублікі Беларусь і
дасягнулі высокіх вынікаў у службовай дзейнасці,
ветэраны Узброеных Сіл, а таксама іншыя асобы,
якія ўнеслі вялікі ўклад ва ўмацаванне
абароназдольнасці нашай краіны”.
Характэрна, што ў шэрагу раёнаў юбілейным
медалём адзначаны не толькі слаўныя воіны, але
і людзі мірных заняткаў: старшыні
райвыканкамаў і райсаветаў, іхнія намеснікі...
Сталі медаляносцамі і многія члены Савета
Рэспублікі, “якія ўнеслі вялікі ўклад ва
ўмацаванне абароназдольнасці краіны і
будаўніцтва Узброеных Сіл Рэспублікі”. Тут шмат
гучных імёнаў: Навіцкі Г. В., Малафееў А. А.,
Абрамовіч А. М., Фінберг М. Я., Чаргінец М. І.,
Зімоўскі А. Л...”

“Труд-7”

Дзень Перамогі!
Вечнаснае свята!
Для ветэранаў —
Самы светлы дзень!
Дзядуля —
Хоць зусім не зухаваты —
На дэманстрацыю
Унучачку вядзе.
Прайшоў ён ад Масквы
І да Берліна
Пад гул снарадаў
І пад градам куль,
Пад бомбаў свіст
І пад вішчэнне мінаў.
Застаўся жыць.
Жыве яшчэ пакуль.

Калісьці распісаўся на рэйхстагу
За ўсіх сяброў,
Што страціў ён, на жаль.
Аднак
Чамусьці толькі “За адвагу”*
На свой пінжак
Ён пачапіў медаль.
Ішлі, гулі святочныя калоны.
Трымцелі сэрцы ад такіх выяў.
Унучка
Паглядзела засмучона:
— Ты, мусіць, дзедка,
Дрэнна ваяваў.
У дзядзькі медалёў —
Ну поўны грудзі.
Хоць малады.
Вось гэта медалі!
А ты ж герой.
Так мне казалі людзі.
Чаму ж табе так многа не далі?
І тыя,
Што трымала ў ручках,
Кветкі
Панесла да таго,
Хто быў “герой”.
А там ужо затоўпіліся дзеткі,
І кветкі перад ім ляжаць гарой.
А “медаліст” —
І пораху не нюхаў.
Ён быў з вялікіх,
Важнасных чыноў.
Блішчэлі грудзі
(Не, не паказуха!)
Ад юбілейных яркіх медалёў.
За медалі
Была вялікай плата...
І гэтак многа зараз іх
Чаму?
Ля помніка стаяў дзядуля,



70 71

Алесь НЯЎВЕСЬ Адлуп

Плакаў...
І кветкі дзеткі неслі не яму.
* * *
На дэманстрацыях —
Ну глянуць проста міла —
Цераз адзін
У медалях ідуць.
А будзе сто гадоў
Узбройным Сілам,
Давескам
Ім і ордэны дадуць.

* Медаль “За адвагу” — вышэйшая ўзнагарода для рада-
вога байца ў гады Вялікай Айчыннай. І ўручаўся гэты медаль
толькі за канкрэтны подзвіг.

“Калыханка”
“Зусім хутка голас Ірыны Дарафеевай, якая,
дзякуючы падтрыманай прэзідэнтам піяр-
кампаніі “Твар Беларусі”, атрымала статус
вядучай спявачкі краіны, будзе гучаць амаль
кожны вечар амаль у кожным беларускім доме.
Пад яе песню будуць засынаць дзеці. Справа ў
тым, што ў дзіцячай вячэрняй перадачы
“Калыханка” на канале “Лад” хутка будзе гучаць
новая песенька. “Калыханка” на музыку Васіля
Раінчыка і словы Генадзя Бураўкіна, пад якую
маленькія беларусы рыхтаваліся спаць больш за
20 год, заменіць “Калыханка” з рэпертуара
Дарафеевай.”

“Снплюс”
Газета надрукавала тэкст новай “Калыханкі”.
Гэта проста жах: “паэзія на ўзроўні
пяцікласніка”. У якасці прыкладу прывяду толькі
прыпеў: “Зорачкі ў небе гараць. Сонейка раніцай
зноў будзе ззяць. Каб нам з румянымі шчочкамі
ўстаць. Дзеткам маленькім усім трэба спаць!”
Атрымалі асалоду? Між іншым, з “румянымі
шчочкамі” дзеткі звычайна прачынаюцца тады,
калі яны захварэлі або дрэнна спалі...

А ці гэтак быць павінна?
Нам сказалі:
З году ў год
Дарафеева Ірына
Закалыхвацьме народ.
“Беларускім тварам” стала,
Хай і “голасам” спяе...
Іншых твараў пекных мала.
Голас — толькі у яе...
Столькі часу дзеці-ўнукі
Засыналіся пад спеў!
Хто ж падняў на гэта рукі?
Хто ж Ірыну захацеў?
І нашто даём “папраўкі”,
Дарафеевай — хвалу?
Ў апазіцыі Бураўкін,

Дык яму —
Пад бок скулу.
Некаму
Застрала ў горле
“Калыханка” ад яго.
Гвалт,
Калі пад спеў прыгорне
Маці хлопчыка свайго.
Будзе новай “Калыханка”!
Ляжа хлопчык на бачок
І засне,
Каб заўтра ранкам
Выпраменьваць чырвань шчок.
Што, дзіцёнак яснавокі
Устае не хворым ледзь?

* * *
А ў дарослых дзядзек
Шчокі
Ці не будуць чырванець?..

Варона
“У парках Мінска пачалі прымяняць устаноўкі для
адпалохвання варон. На працягу двух гадоў
вучоныя НАН Беларусі вывучалі гэтую праблему,
прапанаваўшы выкарыстаць спецыяльны прыбор
амерыканскай вытворчасці для адпалохвання
птушак. Абсталяванне імітуе ў акустычным
дыяпазоне іх трывожныя крыкі.
“Аднак нашы вароны аказаліся больш кемлівымі,
чым іхнія амерыканскія калегі, і праз месяц
перасталі рэагаваць на сігналы, — засмучаюцца
спецыялісты. — У выніку механізм давялося
дапрацаваць і разнастаіць віды гукавых
сігналаў”.

“БелГазета”

Абрыдлі нам нахабныя вароны.
Куды ні прыйдзеш,
Чуеш “кар” ды “кар”.
Амерыканцы:
— Вось прыбор хвалёны.
Ачысціць ад варон
І сквер, і парк.
Мы ім
Паразганялі нашы зграі.
Вароны —
Не праблема з гэтых пор.
Ну хай ён папрацуе ў нашым краі.
Купілі мы буржуйскі той прыбор.
Павесілі на дрэва,
Нібы цацку...
Прыбор давай жа каркаць-верашчэць!
Варона страпянулася знянацку
І думае:
“Ну што за гвалт яшчэ?”
Ды на ўсялякі —
Ад бяды  —
Выпадак
Пераляцела на суседні сук.

А мы яе — другім прыборам,
Ззаду.
Яшчэ мацней амерыканскі гук.
Варона,
Скасавурваючы вока,
Падумала:
“Дурныя вы, ці што?”
...Закінулі мы той прыбор
Далёка,
Хоць каштаваў ён
Не даляраў сто...

* * *
Вы думаеце, ў жанры фельетона
Задумаў напісаць я пра варон?
Ды наш народ,
Як нашая варона.
Ён да ўсяго прывыкне.
Так здавён.

“Камсамолец”
дзед Хвядот

“Журналістам можа стаць толькі член БРСМ? Для
паступлення на прэстыжны факультэт будуць
патрэбны спецыяльныя рэкамендацыі.
— Мы лічым, што так будзе правільна, —
пракаментаваў міністр адукацыі Аляксандр
Радзькоў змены, якія збіраюцца ўнесці ў правілы
паступлення.
Упершыню міністр сказаў аб тым, што для
паступлення па спецыяльнасці “міжнародныя
адносіны”, “дзяржаўнае кіраванне” і
“журналістыка” будуць неабходныя
рэкамендацыі, у лістападзе. Тады гаварылася,
што дабро будуць даваць школы. Пазней
з’явілася інфармацыя аб нейкіх спецыяльных
камісіях пры выканкамах. Нядаўна спіс
“паручыцеляў” павялічыўся.
— Мы павінны бачыць рэкамендацыі  класнага
кіраўніка, дырэктара школы... — прызнаўся
міністр. — Бачыць, што абітурыент падрыхтаваны
не толькі па прадмеце, але і праз лідэрства
прайшоў, быў актывістам БРСМ...”

«Комсомольская правда в Белоруссии»

“Ініцыятыва адной мінскай цырульні, дзе ёсць
абвестка: “Членам БРСМ — скідка 10
працэнтаў”. Ва ўсякім разе без ўсялякай там
астатняй думкі і пакутных сумненняў у
адпаведнасці з Канстытуцыяй Рэспублікі
Беларусь”.

“Народная воля”

Наш дзед Хвядот
Яшчэ “заўчора”
Быў актывіст,
“Пісучы” быў:
Яшчэ пры Сталіне
Селькорам
Усе газеты ён “бамбіў”.
І тут на старасці ўзыграла

У дзеда творчая струна.
Хоць бабка кпіла:
— Глузду мала?
Твой стол пісьмовы ўжо —
Труна.
Ды дзед не складваў ручкі-ножкі.
— Я быў селькорам як-ніяк!
Вось падвучуся толькі трошкі
І паступлю я
На журфак!
І што вы думаеце?
Праўда!
Сабраў Хвядот паперы ўсе
(Ну не дала бабулька рады!)
І на камісію нясе.
Там падзівіліся без меры,
Далі адказ:
— Няма праблем!
Ды прад’явіце нам паперу,
Што Вы —
І член БРСМ.
Дзед — чалавек абавязковы,
Рэжымам вывучаны дзед.
І вось кіруе ён “падковы”
У БРСМ, як след.
Па праўдзе кажучы,
Не ведаў
Хвядотка,
Што за “звер” такі.
І адкрыццё было для дзеда:
Сядзяць у крэслах “сысункі”.
— Вы — камсамол той самы гэны? —
Спытаў Хвядот.
Яму ў адказ:
— Цябе залічым, дзед, у члены,
Аднак і ты шчыруй для нас.
Хадзі на мітынгі пад сцягам,
Зграбай лістоту ад бяроз...
Ну а затым было працягам,

Што дзед запрогся ў гэты воз.
Хадзіў, зграбаў...
Яму сказалі:
— Цяпер ты, дзед —
Сапраўдны член.
Білет яму ўручылі ў зале...
О, колькі ў дзеда перамен!
Успомніў дзёрзкае маленства,
Нат угару ўздраўся нос!
І дакументы
Разам з “членствам”
Зноў на камісію прынёс.
...Хоць дапусцілі да іспытаў,
Ды быў з іспытаў
Толк малы:
Плявузгаў нешта,

Штосьці блытаў
І атрымаў адны “калы”.
Хвядот пасноўдаў па сталіцы,
І каб развеяць тлум і сум,
Рашыў:
“Зайду я пагаліцца,
Хоць бабцы
Радасць прынясу.
А то самому глянуць брыдка...”
Цырульня.
Дзед “і глух, і нем”:
На ўсю сцяну абвестка:
“Скідка
Для членаў БРСМ”.
І бачыць гэтае прыемна.
“Ага, — падумаў сумны дзед. —
Зграбаў я лісце недарэмна”.
І прад’явіў
Свой “член-білет”...

* * *
Свабода —
Вельмі цяжкім коштам.
Забраць ладкуецеся вы?
А Канстытуцыя навошта,
Дзе маем роўныя правы?

Будзьце здаровы!
“Пакуль што забарона на продаж піва і цэгарэт у
кіёсках — усяго толькі чуткі. Праўда,
абмяркоўваюцца яны на вышэйшым узроўні.
Ідэю аб тым, што ў Год здароўя не лішнім было б
прыбраць з камерцыйных кіёскаў шкодныя
тавары, агучыў сам міністр гандлю.
Добрая ідэя — забараніць у імя Года здароўя
прадаваць у кіёсках піва і цыгарэты. А калі яшчэ
прыбраць прэзерватывы, можна аказаць уплыў і
на дэмаграфічную сітуацыю ў краіне”.

«Комсомольская правда в Белоруссии»

У свой час большасць недзяржаўных газет
выказала думку, што, ліквідуючы камерцыйныя
кіёскі, чыноўнікі лабіруюць інтарэсы дзяржаўных
магазінаў і гіпермаркетаў. Зараз — новы наскок:
цэгарэты і піва — самы хадавы і прыбытковы
тавар...

Без цыгарэт і піва роў я,
Было, што з жонкай —
На нажы.
І мне сказалі:
— Год здароўя!
І ты здароўе беражы.
Спакуса для цябе —
Кіёскі.
У іх асартымент адзін...
Жывуць жа без кіёскаў
Вёскі,
І ходзяць людзі ў магазін.
(А для здароўя ёсць “чарніла”
У магазіне слынным тым.
Не аднаго хлапца зваліла...
І ходзяць п’яныя
“У дым”).
Ну, Год здароўя —
Гэта важна.
Я ўсім жадаю:
— Будзь здароў!

За добрай чаркаю
Адважна
Я выдам процьму прапаноў.
Гатовы я пачаць з калгасаў...
Ад іх здароўю —
Страх адзін.
Яны даюць нам сала-мяса,
А гэта ўсё — халестарын.
Калі ўжо кажам пра здароўе,
Шукаць яго патрэбна там.
Давайце зменшым пагалоўе!
Жывёлы “пукаюць” метан!
Пра экалогію — асобна.
Мінчан жа “душаць” з году ў год.
І як бы ні было жалобна,
Закрыем трактарны завод!
Не будзе ў нас піўных запояў...
І адчуваю я нутром:
Мы зажабрачымся.
Затое
Мы ўсе здаровымі памром!
І “Камсамолка” з думкай —
Наце!
Усіх паставіць пад прымус:
Няхай наступны год —
Дзіцяці,
Бо вымірае беларус.
“Гніюць”
Мужчынскія “актывы”,
Для іх наканавана смерць.
Забараніць прэзерватывы!
“Актывы”
Будуць шанцы мець.

* * *
Міністр, сказаўшы, думаў хціва,
І планы пэўныя былі:
Для ўсіх нас —
Цыгарэты, піва,
Для магазінаў жа —
Рублі.

Здань
“А. Лукашэнка скрытыкаваў Міністэрства
культуры і прадстаўнікоў будаўнічых арганізацый,
якія займаюцца рэканструкцыяй
палацавапаркавага ансамбля ў Нясвіжы.
“Вы ўжо 13 гадоў тут корпаецеся, і ў нас больш
няма грошай для разбазарвання! — сказаў
Лукашэнка і паставіў задачу завяршыць працу да
мая наступнага года. — Няхай Мацвяйчук (міністр
культуры) сюды прыходзіць, ставіць ложак, жыве
і працуе тут”.

“Народная воля”

Наш прэзідэнт
Не траціць слоў дарэмна:
Сказаў — зрабі.
Ці “галава з плячэй”.
Міністр культуры —
Ён чыноўнік кемны.
Выконваць той загад пабег хутчэй.
Сабе сняданку
Накупляў ён зранку —
Цыбулі, сала...
Дзесь на сутак пяць.
Прыдбаў у магазіне раскладанку
Дый у палац падаўся начаваць.
Міністр культуры ўлёгся анігадкі
І ўжо прыснуў...
Ды тут сярод начы
Нутром адчуў
(Душу загнала ў пяткі),
Што побач — здань.
Хоць крычма ты крычы.
Устануць дыбам
Валасы і ў лысых...
Нарэшце
Наш міністр набраўся сіл,
Угледзеўся ў размытыя абрысы...
Ды гэта ж гаспадар!

Сам Радзівіл!
І нечакана
Здань загаварыла
(Рассунуўся, як падалося, змрок):
— Я ад імя славутых Радзівілаў
Прыйшоў давесці
Ганьбу і папрок.
Пра тое,
Што палац вы занядбалі,
І слоў належных
У мяне няма...
Усё,
Што мы калісьці здабывалі,
На вецер
Вы пусцілі задарма.
Вы адракліся
Ад спрадвечнай мовы,
Традыцыі, паданні — ўсё пад нож.
І нават незалежнасць
Вы гатовы
Прадаць чужынцам
За якісьці грош.
І тут ужо міністр
Не змог стрымацца:
Ды ён жа так гаворыць,
Як нацдэм!
Хоць ён тут і набудаваў палацаў,
Хоць ён і князь,
Хай будзе “глух і нем”.
У нас цяпер
Зусім не тыя планы,
Не ў даўніну,
А ў заўтрае наш рух.
Міністр культуры,
Патрыёт адданы,
Перахрысціўся:
— Згінь, нячысты дух!
Больш не было
З “нячысцікам” спатканняў,

Хоць цэлы тыдзень
Тут міністр пражыў.

* * *
Каб бед не мець,
Пра гутарку са зданню
Ён прэзідэнту ўсё ж не далажыў.

Боты
“Айчынная імпартазамяняльная прадукцыя
чамусьці не запатрабавана на ўнутраным рынку.
У якасці прыкладу — абутак, які ў Беларусі
вырабляюць для Міністэрства абароны. З ім
адбыліся нейкія “ваенныя манеўры”: наш абутак
набылі расійскія сілавыя структуры, а
Мінабароны Беларусі — абутак вытворчасці
Санкт-Пецярбург. Па цане ў два разы даражэй за
айчынны”.

“Труд 7”

Расія — Беларусь.
Саюз
Трывалы і нязменны.
Праблемаў розных цягнем груз,
Тым лікам і ваенных.
І просьбу шлюць сілавікі
Братэрскае краіны:
“У вас абутак — на вякі
(Тут мы прызнаць павінны).
Для нашай арміі — якраз.
Прадайце вашы боты.
Яны як след заўсёды ў нас
Выконвалі работу.
На дэманстрацыях ад іх
Трашчаць нацдэмаў рэбры.
І нам бы ботаў вось такіх...
Ну пазарэз патрэбны!”
Мы прадалі любой цаной!
Ды ў нас праблема ўстала:
Для роднай арміі сваёй
Задужа ботаў мала.
Між тым, насупраць нас
Сцяной
Стаяць салдаты-еўра.
Таму мы трызнімся вайной
І што ні год —
Манеўры.

Снарадаў гул
І куляў свіст...
І ботам шмат работы.
І мы ў Расію пішам ліст:
“Прадайце вашы боты.
Не сумняваемся ані —
Надзейны ваш абутак.
І боты вашыя ў Чачні
Не выклікалі смутак”.
Расія боты прадала
З эмблемай “мэйд ін раша”.
Цана ж
У два разы была
Вышэйшаю, чым наша.

* * *
Пераплаціў хтось не мільён
За той салдацкі побыт...
Ці, як лісіца, хітры ён,
Альбо дурны, як чобат.



86 87

Алесь НЯЎВЕСЬ Адлуп

Падзяка
“За бацькоўскія грошы пачалі купляць сабе
ганаровыя граматы выдатнікі шэрагу віцебскіх
сярэдніх школ.
Дакладней кажучы, яны купляюць бланкі гэтых
пасведчанняў аб сваіх поспехах, а потым
атрымліваюць іх, ужо запоўненныя, з рук
педагогаў. Пры гэтым і педагогі, і вучні робяць
выгляд, што ўсё адбываецца так, як належыць.
Нездарма, відаць, сярод наведвальнікаў
фірменнага магазіна віцебскай дзяржаўнай
друкарні “Фаліянт” апошнім часам пабольшала
школьнікаў. Яны тоўпяцца ля прылаўкаў,
вібіраючы на свой густ бланкі ганаровых грамат,
каб аднесці іх у школу і атрымаць як узнагароду.
Чым жа тлумачыца гэтая дзіўная сітуацыя?
Аказваецца, нішчымніцай нашай адукацыйнай
сістэмы, якая змушана эканоміць кожны рубель,
не зважаючы на маральныя выдаткі гэтай
ашчаднасці.
У шэрагу віцебскіх школ вырашылі перавесці на
платную аснову стымуляванне навучэнцаў. Калі
вучань варты афіцыйнага заахвочвання, то ў яго
два выйсці: або ён бярэ ў бацькоў пэўную суму і
аддае класнаму кіраўніку, каб той купіў яму
грамату, або сам купляе гэты дакумент і
прыносіць у школу. Пасля чаго, як той казаў, усе
задаволены, усе смяюцца”.

“Народная воля”

Іспыты пройдзены.
І “балы”
Гатовы несці ў інстытут.
Выпускнікі ў чаканні балю
Трымцелі радасна.
Ды тут
Іх засмуціў дырэктар школы:
— У нас такое з году ў год.
Малюнак дужа невясёлы,
Бо грошай —
Як наплакаў кот.
Я не крыўлю душой ні грама

(Вось праваліўся тут каб я!):
Найлепшым
Для дыпломаў-грамат
Няма, прабачце, “ні кап’я”.
Дык вы, сябры, купіце самі
(Такога шчэ не бачыў свет!).
І што набудзеце
У краме,
Падпішам тое,
Як і след.
Выпускнікі —
Яно вядома —
Пабеглі ў краму як адзін.
Змяталі граматы-дыпломы —
Ажно хістаўся магазін.
Хама ў выдатнікі не меціў
(Была вучоба, бач, “у лом”),
Рашыў:
Па кожным хай прадмеце
Мне заўтра выпішуць дыплом.
Міхась на фізіцы халтурыў,
Аднак дыплом займець мастак.
А Цімафей — па фізкультуры.
Хоць паглядзіш —
Зусім здыхляк.
Не мітусіўся толькі Ваня
(Меў траякі, зрэдчас — калы).
Нашто трымцець ад хвалявання,
Па крамах боўтацца,
Калі
Быў бацька Вані
Бізнесменам,
І Ваня ўпэўніўся амаль,
Што заўтра “продак”, несумненна,
Прыкупіць
Залаты медаль...
Хоць быў выдатнікам Даніла,

І хоць разумнік ён такі,
У хлопца грошай не хапіла —
Жылі ў нішчымніцы бацькі.

* * *
Дыплом — для Паўла.
Хоць як чобат...
Для Вані, Мані —
Медалі.
Данілу ж
За яго вучобу
Падзяку вусную далі...

Падпіска
“Вынаходлівасць у прыцягненні падпісчыкаў
праявіла валожынская раённая газета
“Працоўная слава”. “Асноўныя нашы чытачы —
простыя людзі. Зайздросную вернасць газеце
захоўваюць і пенсіянеры, а вось сярод
інтэлігенцыі, ІТР і іншых упраўленцаў не так
шмат нашых пастаянных падпісчыкаў, —
заклапочана канстатавала выданне. — Некаторыя
наўмысна эканомяць, афармляючы дастаўку
газеты толькі на адзін месяц. Вядома, кожны мае
права выбару, свой інтарэс да розных СМІ. Аднак
турбуе той факт, што многія з тых, хто наўмысна
ігнаруе СВАЮ раённую газету, атрымліваюць
нядрэнную зарплату, дзякуючы датацыям з
раённага бюджэта”. Тых, хто не падпісаўся,
газета паабяцала ўключыць у “чорны спіс”:
“Прозвішчы людзей, якія наўмысна ігнаруюць
падпіску на “Працоўную славу”, нам рэгулярна
прадастаўляюць паштальёны. Не выключана, што
па выніках чарговай падпісной кампаніі такія
“чорныя спісы” з’явяцца на старонках раёнкі.
Таму лепш зараней падумаць пра свой аўтарытэт
і паспяшацца на пошту, тым больш што часу
засталося не так шмат”. У артыкуле прыводзіцца
таксама інфармацыя аб тым, як выпісваецца
выданне ў розных паштовых аддзяленнях раёна.
З гэтай табліцы вынікае, што ёсць план — 5396
экз., які пакуль выкананы толькі на 59%.”

“БелГазета”

Ідэя,
Каб сабраць агульны сход, —
Рэдактара раённае газеты:
— Раёнку не выпісвае народ,
І трэба крычма
Нам крычаць пра гэта!
Сабралі, як гаворыцца, актыў —
Дырэктары, ўрачы і педагогі...
На сходзе тым
Адзіны лейтматыў,
Рэдактар не хаваў сваёй трывогі:

— Сябры мае!
Раёнка — у бядзе.
Зусім без перабольшвання кажу я.
Падпісваюцца простыя з людзей,
Інтэлігенцыя
Газету ігнаруе.
Да прыкладу, настаўнік Сідарук.
За восем год —
Ніводнае падпіскі.
Адбіўся, як гаворыцца, ад рук
(І ўвогуле таварыш вельмі “слізкі”).
За гэта мы яго —
У “чорны спіс”.
І надрукуем на сваіх старонках.
Хай ведае:
Дзяржаўны каштарыс
Атрымлівае нашая раёнка.
І грошы выдаткоўвае бюджэт!
І хоць зарплату
Мае ён з бюджэту,
“Нячэсных” шмат купляе ён газет
І не выпісвае
Якраз СВАЮ газету.
Не ведае —
І ў тым яго віна —
Настаўнік Сідарук абвесткі тое,
На колькі
Зух-пастух распіў віна
І колькі
Дзядзька Хведар вывез гною.
А гэта ўжо,
Настаўнік Сідарук, —
Пацвердзяць ідэолагі —
Крамола.
І хоць у нас падпіска без прынук,
Ды нельга дапускаць такога ў школу!
Бязлітасна
Сідарука клялі.
Лічыць такога нельга патрыётам.

Ён адцураўся роднае зямлі.
Дырэктар
Да трыбуны чэша потым.
— У стратах наш кансервавы завод...
Хто вінаваты?
Знаеце цяпер вы:
Настаўнік Сідарук!
Бо з году ў год
Ён не купляе нашыя кансервы.
Выходзяць да трыбуны зноў і зноў...
... — Не браў ён латарэйныя білеты!..
О, колькі там знайшлося галасоў
Падтрымкаю
Рэдактару газеты.
Сідарука
На сцэну валакуць,
Няхай жа сам
За ўсе грахі адкажа.
Быў у гадах.
І меў ён на вяку
Аж трыццаць год настаўніцкага стажу.
І ён сказаў:
— Рэдактара калісь
Я сам вучыў.
Цяпер ён хлопец цёрты.
Былі ў яго па мове не калы,
Аднак жа й не былі адны пяцёркі.
Я тут пачуў зашмат ганебных слоў,
І сходня
Мае косці перамыла.
Аднак жа ў райгазеце
Я знайшоў —
У нумары —
Аж трыццаць сем памылак.
Пісьменнаю газета выйдзе ў свет,
Калі рэдактара
У клас (ну, скажам, пяты)
З аплатаю залічым.
І бюджэт

Папоўніцца.
І будзе мне зарплата.

* * *
Рэдактара,
Што піша пра “калгас”,
Я не збіраўся зганьбаваць і блізка...
На “чэсныя” газеты як у нас
“Добраахвотна”
Ладзіцца падпіска?..

Крыж
“Грамадскасцю Мінска з удзелам жыхароў вёскі
Дражна Старадарожскага раёна усталяваны
Крыж на ўскраіне тамтэйшых могілак — у памяць
ахвяраў карнай аперацыі, здзейсненай
партызанамі Мінскай брыгады, якія па нейкай
дзіўнай і жорсткай логіцы “пераблыталі” паліцаяў
з мірнымі жыхарамі і расправіліся з усёй вёскай.
Крыж быў устаноўлены ў памяць дражнаўскіх
пакутнікаў. Па загадзе ўладаў гэты памятны знак
быў разбураны. Адзін з удзельнікаў
грамадзянскага ўшанавання вядомы грамадскі
дзеяч Вячаслаў Сіўчык быў арыштаваны ў Мінску,
адвезены ў Старыя Дарогі і там асуджаны на 15
сутак.
Як бачым, памінальны малебен на месцы
масавых расстрэлаў улады цяпер лічаць
мітынгам, а ўскладванне кветак — злачынствам,
гэта не можа не ўражваць і не абураць чалавечае
сумленне.
Пісьменнік Віктар Хурсік, які раней у сваёй кнізе
“Кроў і попел Дражна” расказаў пра трагічныя
падзеі ваеннага часу ў весцы Дражна і
прысутнічаў пры ўсталяванні Крыжа, таксама
арыштаваны і пасаджаны на 15 сутак”.

“Народная воля”

Сігнал трывожнейшы для ўлады
(І паступіў ён, мусіць, звыш):
Натоўп
Малітву ў Дражна ладзіў,
Паставіўшы ля вёскі крыж.
А гэта ж мітынг незаконны,
У лепшым выпадку — пікет.
І падлягае ён разгону!
І пакараць усіх як след!
Што ж, асудзілі,
Пасадзілі
І крыж той вырвалі,
Але
Улада тая —

Што не дзіва —
Рашыла рушыцца далей.
Малітвы ў цэрквах —
Тыя ж сходкі.
А хто на іх даваў дазвол?
І што там робяць бабкі-цёткі?
І ці малітвы там ды звон?
А раптам поп —
Нацдэм зацяты,
Бывае невядома дзе
І сярод вернікаў
Дэбаты
Антыдзяржаўныя вядзе?
Дык хай на тыя “літургіі”
Ён падае заяўкі нам.
Ці пра Хрыста,

Ці пра Марыю —
Усё ацэніць выканкам.
Ён разбярэцца адмыслова,
Няма крамолы —
Дасць дазвол.
І падпісалі пастанову,
І адпаведна — пратакол.

* * *
А ёсць жа суд яшчэ і Боскі...
Быў расстраляны мірны люд,
І сёння суд Старадарожскі
Ахвярам
Вынес свой прысуд.
Ні чорта ўважылі,
Ні Бога...
Ў народзе кажуць нездарма:
“Нічога ў вас няма святога,
Крыжа, няйнакш, на вас няма”.

Наклейка
“Наклейка — галоўная зброя апазіцыянера” — так
называецца адзін са свежых матэрыялаў на
сайце Партыі БНФ аб выставе палітычных
наклеек, якая прайшла ў яе мінскім офісе. Нічога
сабе апазіцыя! Пакуль яна будзе лічыць наклейкі
галоўнай зброяй у палітычнай барацьбе, у яе
нуль шанцаў”.

“Снплюс”

У апазіцыі — уздым!
Не, не міраж, не мроі:
Знайшлі —
І дзейсную прытым —
Супроць улады зброю.
І зброю тую да пары
Трымалі
У сакрэце.
— Мы пераможам з ёй, сябры!
Трыумф у нас на мэце!
Каб расказаць пра “арсенал”,
Мы з’езд сабраць павінны.
Такі імпэт!
Такі запал!
І з усяе краіны
На з’езд этапны, важны той
Сабралі дэлегатаў.
Была прамова не пустой
І плённымі дэбаты.
Там правадыр адкрыў сакрэт —
Не пустаслоўны нейкі:
— Мы заўтра перавернем свет,
Бо зброя ў нас — наклейкі!
Чыноўнікі
Нас б’юць пад дых
І гэта робяць дарам,
Бо мы наклейкамі па іх,
Як молатам, ударым.

Нам ні экранаў,
Ні газет —
І ніякой надзеі.
А мы наклейку, як і след,
На дзверы ім наклеім.
Міліцыянты “б’юць у рог”
І садзяць нас за краты.
А мы —
Наклейку на астрог.
Вось вам адказ наш,
Каты!
Пра нас ілгуць,
Нібыта мы
З якойсці “шайкі-лейкі”,
Што нам не мінаваць турмы…
Мы ім на рты — наклейкі.
А выбараў настане дзень —
Нам падразаюць крылле.
Нашто нам нейкі бюлетэнь?
Наклейкі нашы ў скрыні!
Ну як вам зброя?
Наш аплот!
Няма найлепшай зброі!

* * *
Ці доўга будзеце народ
Вы “клеіць” балбатнёю?

Сёння Канары,
а заўтра — нары

“Падаткавыя службы пажадалі даведацца, хто з
турыстаў купляў пуцёўкі даражэй за 3 тысячы
долараў — пісьмы такога зместу атрымалі
некалькі мінскіх туркампаній. Там сваіх кліентаў
“здаваць” не хочуць і мяркуюць, што з такім
раскладам людзі стануць купляць дарагія пуцёўкі
за мяжой.”

“БелГазета”

Быў файным слесарам Іван,
Круціў сумленна гайкі.
І для сябе засвоіў план
(“Ты, жонка, сядзь, не гаўкай!”):
— Хачу,
Як бізнесмены ўсе,
Паехаць на Канары!
Ад злосці
Жонку аж трасе,
Ад роспачы канае.
І беларускія рублі
Хаваў ён пад матрацы.
Нарэшце час прыйшоў,
Калі
Іх на Канары траціць.
Быў наш Іван,
Як алігарх.
Спакусніцы —
Ну дзе вы?
Там,
Паміж ног,
“Слясарны гарт”
Для самых пекных дзевак.
Круты
“Слясарны” быў замес —
І вабны твар, і грудзі...

Не дбаў,
Што дзевак тых замест
Кульгавы хлопчык будзе...
Ён беларусам быў дашчэнт
І загараў
У майцы.
І ён,
Падаткавы агент,
Івана згроб за я...
— А за якія тут шышы
Ты грэеш сцёгны-ляжкі?
Ты ў дэкларацыі пішы,
І трэба доказ важкі.
І быў збянтэжаны Іван —
Запомняцца Канары!
Адразу —
Невялікі пан —
З Канараў —
І на нары!

* * *
Даўмеў Іван,
Засвоіў ён,
Навекі,
Незваротна:
Спачынак свой?
У свой раён!
(У лепшым выпадку ў “Радон”),
Каб не было турботна!

Прапіска
“ — Мы з Сашам жылі ў Мінску, аднак часта
ад’язджалі ў вёску, — расказвае Людміла
Васільеўна Шыстко. — Там, у вёсцы Мосін
Магілёўскай вобласці, ён памёр 21 лютага 2006
года. У бальніцы мне не далі пасведчанне аб
ягонай смерці, таму што ён прапісаны ў Мінску.
Ужо больш за два гады Людміла Васільеўна
ўносіць кватэрную плату за памёрлага мужа.
— Кватэрная плата ў мяне — 170 тысяч рублёў,
прапісана пяць чалавек: я, памёрлы муж, мама,
дачка і ўнук. Плаціць, вядома, цяжка — я
атрымліваю пенсію, мама таксама, дачка толькі
на працу ўладкавалася. Куды я толькі ні
звярталася! У бальніцы мне сказалі, што трэба
было выклікаць міліцыю. У сельсавеце развялі
рукамі. У мясцовым аддзеле міліцыі нічога
зрабіць не могуць. У Мінску была ў ЖЭСе, у
судзе, у пахавальным бюро — усюды адмовы.
Сказалі зноў ехаць ў мясцовы ЗАГС. Я паехала,
заплаціла 100 тысяч за дарогу, аднак ніхто не
змог дапамагчы!”

“Комсомольская правда в Белоруссии”

Памёр Іван
У вёсцы, на радзіме,
Хоць меў Іван
Прытулак гарадскі.
Івана пахавалі
(Што не дзіва)
На могілках,
Дзе месцяцца бацькі.
Дый што за нэндза —
Везці ў свет далёкі,
Зямлёй прысыпаць
Невядома дзе.
Душа
Спакойна ўзмыла за аблокі,
Ды не было спакою
Між людзей.
Даведка: пахавалі.

Трэба што шчэ?
Да пашпартысткі
Удава прыйшла.
— Калі ў Івана
“Іншая жылплошча”,
Выпісвайце з ранейшага жытла!
Сказала ёй чыноўніца:
— Не веру!
І выдала ёй поўненькі адлуп:
— Паверу,
Калі ўбачу я паперу.
І не паверу,
Хоць і ўбачу труп.
Імпэт жанчыны
Проста варты жалю,
Бо бегала яна
Туды-сюды.
І ў ЗАГСе
Удаве не паспрыялі,
І нават рады не далі суды.

І ёсць магіла.
Падняліся травы.
І той жа плён
Для беднае ўдавы.
Чыноўнікі
Рашыць не могуць справу:
Дык той Іван
Ці мёртвы, ці жывы?
...Тым часам наш Іван
Не ў гэтым свеце...
І там
Яго сустрэлі не на “ўра”.
— Дык, можа, ты мяне прапішаш, Пеця, —
Звярнуўся да апостала Пятра.
— А прапісацца ў нас
Зусім няпроста, —
Сказаў Пятро. —
Не выпісаўся Там?
Не зробіш гэта, —
Так сказаў апостал, —
Ні ў ад,
Ні ў рай
Прапіскі я не дам.
Бо я, Іван,
Законнік вельмі пільны,
І тут, Іван, цябе не прапішу.
Даведку дай!
Пакуль жа — у чысцільні
Трымацьму неўпакойную душу.

* * *
О, колькі ў нас
Бязглуздага, дурнога!
Такога,
Што даўно не бачыў свет.
Дык што рабіць?
Падаць у суд на Бога.
Нарэшце хай “прапіша”
Там дзе след.

Універсал
“Нядаўна дырэктары школ атрымалі зверху
цікавую “указайку” — пісьмы з патрабаваннем
“арганізаваць работу з неплацельшчыкамі
камунальных паслуг”. Прычым зусім не
абавязкова, каб дзіцёнак неплацельшчыка
вучыўся ў школе. А цяпер уявіце: ідзе настаўніца
ў кватэру-прытон і праводзіць выхаваўчую
работу. У адрозненне ад участковага — дужага
мужыка са зброяй, у настаўніцы на ўзбраенні
толькі дар пераканання. Трымці, неплацельшчык!
А народ яшчэ раз кіне камень у настаўніка:
ходзяць тут і грошы патрабуюць...”

“Снплюс”

Які ж у нас універсал настаўнік!
Ён “і шавец,
І на дудзе ігрэц”.
Пашлюць куды —
Упарціцца не стане,
Бо ведае:
Інакш яму капец.
Пачнуць “скланяць”
На розных педсаветах,
Падключыцца суровае РАНА,
Разнос, вымова...
А навошта гэта?
З якога яму ўпарціцца ражна?
Такі рахманы быў і наш Мікола.
Хоць свой прадмет
Ён выкладаў як след,
Яму нагрузку даў
Дырэктар школы:
— Настаўнік між людзей —
Аўтарытэт!
А людзі ёсць нядбайныя без меры —
Не ўносяць за кватэры плацяжы.
Пасля заняткаў
Гэтыя кватэры,

Каб паўшчуваць хоць трохі,
Аббяжы.
Аббег і паўшчуваў...
І проста дзіва,
Не думалі, што будзе плён такі:
Натоўпам прысаромленым адзіным
Спяшаюцца да касы даўжнікі.
Пайшлі пра Мікалая чуткі-згадкі.
І службы розныя ў дырэктара “ля ног”.
— Няхай бы ваш Мікола
Нам падаткі
Садраць з прайдохаў розных дапамог.
Мікола
Паўшчуваў прайдохаў трохі
(Парадуюцца педсавет, РАНА),
І вось яны выцягваюць “з панчохі”
Свае купюры...
Поўніцца казна!
А ўслед бягуць агенты ад Дзяржстраху.
— Няхай і нам жа дапаможа ён.
Нагнаў Мікола
На народ наш страху
Сабраў Дзяржстраху
Не адзін мільён.
Дырэктара штурмуюць кантралёры:
— Замучылі трамвайныя “зайцы”!
Дай нам Міколу!
Так упалі зборы!
Не ведаем, як звесці і канцы.
І вось Мікола
Крочыць па трамваі,
Указку, як настаўнік, валачэ.
Ён у “зайцоў” не просіць,
Не ўшчувае,
Указкаю, па звычцы, — між плячэй...
Цяпер ніхто не ездзіць без білета!
Прасіцеляў
У школе дужа шмат.
Ёсць у чарзе

(На радасць педсавету)
Міліцыя,
Суды,
Ваенкамат...
І нават бандзюганы-рэкеціры
Стаяць каля дырэктарскіх дзвярэй.
— Не ўсё ж сілком...
Няхай Мікола мірам
“Кліентаў” нашых
Заўтра аббярэ.

* * *
А наш Мікола
Дужа зухаваты!
Падаў ён на звальненне дакумент.
Настаўнік...
Ні пашаны, ні зарплаты...
І сёння Коля —
Страхавы агент.

“Лінія Сталіна”
“Дачнікі з кааператыва “Колас”, які знаходзіцца
непадалёку ад “Лініі Сталіна”, не на жарт
устрывожыліся з-за рэпетыцый шоу. На аб’екце
рыхтаваліся да інсцэніроўкі ваенных дзеянняў у
гонар Дня незалежнасці.
— Пенсіянеры ў паніцы, мая ўнучка 11 год не
можа жыць без валяр’янкі, — паведаміла хатняя
гаспадыня Людміла Верабей. — У панядзелак
пайшла з унучкай у лес па грыбы. Раптам у
палове дванаццатай раздаўся страшэнны гул,
мая маленькая Валерыя кінула кошык, прысела,
закрыла вушы рукамі. Высветлілася, над намі
ляталі знішчальнікі, страшныя, тупаносыя. Мы
пабеглі назад у дачны кааператыў “Колас”. Там
пенсіянеры, якім па 73, 78 год, павыскоквалі з
хат, рукі дрыжаць. Старыя спалохаліся, што
пачалася вайна”.

“БелГазета”

Хмарай
Над вёскай ляцяць самалёты,
Выбухаў гул
Ад цямна да цямна.
Ёкнула сэрца
У дзеда Хвядота.
Дзед зразумеў:
Пачалася вайна.
Выкапаў дзед
З-пад падлогі бярданку,
А за хлявом
Адкапаў кулямёт.
Моўчкі
На ўзлесачку
З самага ранку
Выбраў пазіцыю
Храбры Хвядот.
Бачыць:
Чырвонаармейцы ў акопах
Ледзьве трымаюцца...

Прэцца СС!
Так, заваёўнікі мудрай Еўропы
Крочаць са “шмайсарамі” наперавес.
Дзед і падумаў:
“Не чую пакуль я
Нашае гучнае —
З матам —
“Ура!”
То пачастуйце, мярзотнікі, кулі!
Вось падарунак вам мой,
Немчура!
Трохі, салдацікі,
Вас падтрымаю,
З фланга прыкрыю...
Хоць чым памагу...”
І на гашэтку стары націскае,
Выпусціў дзед па “фашыстах”
Чаргу.
Дружна пападалі
“Немцы-салдаты”.
Кулі свісцяць!
Хоць і праўда павер!
Добра,
Што быў наш Хвядот слепаваты:
Тая чарга
Паляцела паверх.
— Вось вам, фашысты!
Трымайцеся, гады!
І паляцела б другая чарга...
Хтосьці нагой таўхануў яго
Ззаду.
Глянуў Хвядот:
То ж нявесткі нага.
— Што ж ты людзей забіваеш,
Нячысцік?
То ж — імітацыя!
Гэта ж гульня!
Нашы
Насмерць тут стаялі калісьці!

Дзед скасавурыўся злосна:
— Брахня!
Тут не было
Аніводнага бою,
Не агрызаўся
Ніводзіны дот!
Хай жа хоць зараз
Прыкрыю сабою...
І застрачыў,
Застрачыў кулямёт!

* * *
“Лінія Сталіна”...
Конны і пешшы
Немец гергеча,
Што “Гітлер капут”.
Не адстаялі
Тады, ў сорак першым,
Дык хоць цяпер
Пазмагаемся тут.

“Місіпісі”
“Яны людзі сціплыя. Яны практычна ніколі не
ўказваюць тэмы сваіх навуковых прац, а часам
нават утойваюць той факт, што маюць навуковае
званне. Чаму? “Народная воля” вырашыла
высветліць, якімі даследаваннямі ўзбагацілі
высокапастаўленыя беларускія чыноўнікі (далей
ідзе пералік гэтых чыноўнікаў і тэмы іх
дысертацый — А. Н.).
...Правая рука (ва ўсякім разе, на публіцы)
міністра эканомікі доктар навук Андрэй Тур
перажыў карэнную ломку сваёй навуковай
канцэпцыі. У 1980 годзе ён у хвост і ў грыву
граміў “сучасную буржуазную палітэканомію
Англіі аб нацыянальным даходзе”. А праз шмат
гадоў у Андрэя Мікалаевіча з’явілася магчымасць
крытычна зірнуць на сваю працу ў час стажыроўкі
ў Натынгемскім універсітэце, пасля чаго
з’явілася доктарская дысертацыя. Спалучэнне
настолькі рознабаковых канцэпцый у большасці
беларускіх эканамістаў, верагодна, і тлумачыць
боўтанне нашай краіны з боку ў бок ад рынку —
да поўнага выграбання грошай прадпрыемстваў у
дзяржаўны бюджэт.
... Аляксандр Лукашэнка: “Адзін з нашых
вядомых чыноўнікаў напісаў дысертацыю па
сельскай гаспадарцы... ён ... абагульніў тое, што
гаварылася па рэформе сельскай гаспадаркі.
Карацей, дысертацыя ёсць, а сельскай
гаспадаркі няма...”

“Народная воля”

Не знікнуць
“Гарлахвацкаму” кур’ёзу,
Які калісь праславіў Крапіва.
І зноў знаходзяць
“Свінтус грандыёзус”
Там, дзе расце ўчарашняя трава.
Абыйдземся мы сёння без імёнаў,
Бо вельмі ўжо размножаны тыпаж.
Жыў-быў Міністр...
На працы — утрапёны,
Кіруючага вопыту багаж.

І вось нарэшце
Вырашыў навуку
Узбагаціць вялікаможны чын.
“Начамі спаць не буду,
Сяду крукам,
Але народу трэба памагчы.”
Дый жонка,
Як сталярка,
Пілавала:
— Хоць міністэрскі,
Ды не вечны сук.
Прымкні да навуковага кагала,
Вунь і прэм’ер наш —
Доктарам навук...
Усё, што ведаў,
На паперу “ссыпаў”...
Радзіма,
Дысертацыю прымай!
“Уплыў басейна рэчкі Місісіпі
На беларускі ў цэлым ураджай.”
Змог даказаць “вучоны”
Факт жалезны
(Аналіз ён правёў —

За годам год):
Як чарвякі
Наверх у нас палезлі,
То ў Місісіпі
Рыбны ёсць прыплод.
Калі ж на Місісіпі
Ёсць паводка,
То вось выснова “доктара навук”:
На Беларусі
Будзе несалодка —
“Наверх палезе”
Каларадскі жук.
Калі актыўна множацца бізоны
Паблізу паўнаводнае ракі,
То ў нас, як вынік,
Катаклізм сезонны —
Завянуць памідоры, агуркі.
Калі ж у нас
Нягеглая пшаніца,
А заадно не выдаўся ячмень,
Дакладна ведай —
Цяжка памыліцца! —
Ля Місісіпі —жудасны сухмень.
Я мог бы цытаваць трактат бясконца,
Ды ў ім усё банальнае,
Апроч:
“Калі над Місісіпі
Свеціць сонца,
Над Беларуссю —
Цемразная ноч”.

* * *
А стаць вучоным
Спробы не ўдаліся,
Бо дысертацыю яго
“Зарэзаў” Сам:
Заместа “Місісіпі” —
“Місіпісі”
Ён у сваім трактаце напісаў...

Беларускі рай
“Міністэрства працы і сацыяльнай абароны з
гордасцю адрапартавала, што рэальная зарплата
ў Беларусі ўзрасла на 7,7%. Вядомы эканаміст
Леанід Заіка лічыць, што ганарыцца нам у гэтым
плане няма чым.
У Расіі, Украіне, Літве, Латвіі, Польшчы сярэднія
заробкі значна вышэй за беларускія. 1 мільён
нашых суайчыннікаў працуе за мяжой”.

“Снплюс”

Глядзеў я нейк праграму-тэле
(З дзесятак вольных меў хвілін).
Там, на экране,
Цётка “ў целе”
Нізала пацерку навін.
Найперш —
І гэта завядзёнка —
Агідны “міжнарод-агляд”.
Усё не ў склад,
Што маем звонку:
Страляюць, б’юць —
Ну ўсё не ў лад.
А вось і нашыя навіны...
З экрана ўжо інакшы тон.
Мы ўсе шчаслівіцца павінны:
Квітнее Горацкі раён!
Нядрэнны стан на сёння ў Слуцку —
Пладзяцца аграгарадкі.
І людзі ў іх жывуць па-людску,
Хоць дыктар кажа:
“По-людски”.
Адна бяда:
Старым Дарогам
Не можам рады даць ніяк.
Там “апаратаў” вельмі многа,
І льецца самагон-пяршак!
Яшчэ далей чытае дыктар...

Калгас у Докшыцах,
“Усход”:
Дала карова Мілка дыхту —
Аж тры цяляці —
Ёсць прыплод!
І прамысловасць поспех мае
(Запішам МАЗу
У актыў):
Іван
Замест дзесятка гаек
Ажно семнаццаць закруціў!
Павольна —
Да навін культуры.
Вяселле ладзіла “звезда”!
Памёр акцёр...
Былі хаўтуры...
(Ды гэта, зрэшты, не бяда).
Яшчэ пісьменнік,
Вельмі “чэсны”,
Удалы напісаў раман.
(У нас ад талентаў аж цесна,
А хто не з намі —
Графаман).

І напаследак —
Пра надвор’е.
(Сагнала дыктар з твару цень).
Зусім шчаслівы з гэтых пор я,
Бо заўтра сонца —
Цэлы дзень!

* * *
Дзе лепей жыць,
Мы выбіраем.
У Беларусі, кажуць, рай.
Чаму ж бяжым мы сёння з раю,
Калі, як кажуць, ад наўскрай?

Шпінгалет
“Паважаная рэдакцыя! Я спадзяюся, у вашым
складзе ёсць талковы юрыст ці эканаміст, якія
здольны пракаментаваць нядаўнюю пастанову
Саўміна РБ №1894 ад 29.12.2007 г. аб
некаторых пытаннях закупак тавараў (работ,
паслуг), а таксама пастанову Мінэнерга № 7 ад
24.01.2008 г. з аналагічнай назвай. Асаблівую
ўвагу звярніце на інструкцыю па закупцы тавараў
прадпрыемствамі Мінэнерга. Яе можна смела
даслаць у Кнігу рэкордаў Гінэса, у намінацыю
“Горш няма куды”.
Можа, у вас знойдзецца падказка кіраўнікам
падначаленых Мінэнерга прадпрыемстваў, як ім
жыць, выконваючы гэтую інструкцыю? Гэта ж
трэба было да такога дадумацца! Каб купіць
дзесятак рэле ці лямпачак, ім цяпер трэба за 45
дзён да пачатку паўгоддзя падаць заяўку ў БЭСК
(Белэнергаснабкамплект). І цяпер ужо БЭСК
будзе вызначаць ім пастаўшчыка. Нават у старыя
савецкія часы ніхто да такога не дадумаўся.
Затое цяпер хабар пацячэ цэнтралізавана ў адны
рукі ад пастаўшчыка за добры заказ. Ды і
спажывец вымушаны будзе рабіць гэта ў
выпадках незаяўленых закупак. Уяўляеце, колькі
з’явіцца “цёплых” рабочых месцаў? Вось якія
малайцы нашы чыноўнікі! Цяпер, каб купіць
лямпачку, трэба задзейнічаць цэлы ланцужок
людзей і чакаць паўгода.
Аляксандр Корзун, Мінск”

“Народная воля”

Нібы лядоўня, кабінет,
Скруціла шэфу шыю:
Ў вакне зламаўся шпінгалет —
Скразняк ваўчыцай вые.
Падумаеш — такой бяды!
Тут ёсць рэцэпт гатовы:
Купі ты ў краме
І сюды
Пастаў “шпінгалік” новы.
І тут у шэфа нос павіс,

Настрой быў нехорошы,
Бо не заклалі ў каштарыс
На шпінгалеты грошы.
Заяўку піша ён у глаўк
Вышэйшаму начальству:
“Хоць дакучаю Вам,
Аднак
Прасіцель я не часты.
Як і належыць,
Як і след,
Прашу я Вашай згоды,
Каб сто рублёў на шпінгалет
Закласці
У расходы”.
У глаўку
Цэлы месяц аж
Натужвалі галовы.
Рашылі:
“То маштаб не наш,
Даць згоду не гатовы.
Калі падпішаш дукамент,
Палічаць за блюзнерства.
І трэ’ рашаць пра шпінгалет
На ўзроўні міністэрства”.
І вось спяшаецца кур’ер
Упаўнаважны з глаўка.
На стол міністравы цяпер
Патрапіла заяўка.
Той думаў тыдзень не адзін...
“Не вырашу на месцы.
Па ўсім выходзіць,
На Саўмін
Пытанне трэба несці”.
Гудзеў міністраў Кабінет —
Міністры рвалі глоткі:
Ці выдзяляць на шпінгалет —
Што не па плану —
Сродкі?
Мяняць жа трэ’ бюджэт цяпер,

“Пералапачваць” сумы.
І толькі мудрасны прэм’ер
Глядзеў на гэта з сумам.
Ён да міністра падышоў.
— Паможам у бядзе мы.
Дастаў з кішэні сто рублёў
І гэтым зняў праблему.

* * *
Ніяк не дойдзе наш “калгас”
Да “найвялікшай мэты”,
Калі ў чыноўніках у нас
Такія “шпінгалеты”.

Штрафны ўдар
“Скандал разгарэўся пасля матча трынаццатага
тура чэмпіянату Беларусі па футболе паміж
“Віцебскам” і наваполацкім “Нафтанам”. Арбітр
матча быў п’яным. Вынік экспертызы — 2,6
праміле алкаголю ў крыві. Норма для кіроўцы
аўтамабіля ў Беларусі складае 0,5 праміле. Такім
чынам, узровень алкаголю быў перавышаны ў
пяць разоў. Суддзя паспрабаваў апраўдацца
тым, што выпіў ужо пасля гульні, але накачацца
за невялікі тэрмін да такіх лічбаў папросту
немагчыма”.

“Народная воля”

Футбол на “еўра”
Развярэдзіў раны...
То быў Футбол!
І то была Гульня!
Наш рэферы
Сядзеў перад экранам
І думаў сумна:
“Наш футбол... фігня.
Не бегаюць,
А быццам ходзяць строем.
Дык я, суддзя,
Хоць трохі падганю...”
І з гэткім вось бязрадасным настроем
Ён выйшаў на чарговую гульню.
Каб мець настрой,
Прыняў суддзя “на грудзі”.
Гульцоў ён вывеў
У цэнтральны круг.
Ну, сёння ён
Пасудзіць дык пасудзіць!
Ён выгане з гульцоў
Змірэнчы дух!
Была гульня —
Ну проста глянуць міла,
Заўзятары дзівіліся таму.

Ударыў форвард не ў вароты, міма —
Суддзя “гарчычнік”
Паказаў яму.
А абаронца
Атрымаў “чырвонца”:
Ён выбіваў мячы на вуглавы.
А следам
З поля знік паўабаронца:
Не адрываў ён ногі ад травы.
Калі ж аднойчы
Выцягнуў з “дзевяткі”
“Смяротны мяч”
Надзейны варатар,
Суддзя за гэта
(Ці былі выпадкі?)
Пенальці прысудзіў.
Штрафны удар.
“Гарчычнікі” мільгалі,
Як заранкі —
За лаянкі,
За “міма”,
За прастой...
І неўпрыкмет

Футбольная палянка
Зрабілася амаль зусім пустой.
Заўзятары пайшлі са стадыёна,
Бо быў дачасна
Перарваны матч.
Так захапіўся
Наш суддзя хвалёны,
Што выдаліў нарэшце
З поля... мяч.

* * *
Ну хай і выпіў той суддзя
“Сто грамаў”,
Не так стаўляе
“П’яную нагу”...
Я наш футбол па тэліку
Таксама
Глядзець без тых ста грамаў
Не магу.

“Круіз”
“Шматдзетнай сям’і з даходамі каля 100 тысяч
рублёў на кожнага адмовілі ў атрыманні
адраснай дапамогі, хоць на такую дапамогу
можа разлічваць кожны, чые даходы ніжэй за
185.670 рублёў. “Мой муж пайшоў у выканкам
падаваць дакументы на атрыманне адраснай
дапамогі. У пашпарце ўбачылі штамп, які ставяць
пры выездзе на Украіну. І сказалі: калі вы былі
за мяжой, значыць, нічога вам не прычытаецца.
Праз год прыходзьце...”

“Народная воля”

Было ў Ганусі
Цэлых восем дзетак,
Пры гэтым,
Трэ’ адзначыць,
Быў і муж.
Пры ўсім пры тым —
Я зноў адзначу гэта —
Ён не лайдачыў,
“Браўся ён за гуж”.
У ложку спраўны
І не піў задужа.
А што да працы —
Дык сапраўдны вол.
Гануся не нарадуецца мужу!
Адна бяда —
Нацмен ён быў,
Хахол.
А там, на Украіне дзесьці,
Маці...
Як вока у ілбе,
Зусім адна...
Сядзіць яна
У збраснявелай хаце,
Чакае сына
Што ні дзень яна.

А ён жа сын —
Зусім не самы горшы.
Рашыў наведаць
Свой бацькоўскі край.
Ад дзетак
Адабраў “сякія” грошы
(За гэта бацьку, Бог, не пакарай...).
...Вярнуўся муж
На радасць для Ганусі.
Не п’яны ён.
Як кажуць, не азыз.
Ды толькі для Ганусі ў Беларусі
Чакаў якраз бязрадасны сюрпрыз.
Сказалі ёй:
— Мы “помач” вам давалі,
Вы, думалі, скаціліся
У “ніз”.
Дык наша “помач” —
Вам на “тралі-валі”?
І муж за гэта
Кінуўся ў круіз?

* * *
Ну што сказаць?
Скажу я асцярожна:
О, колькі сярод нас
Такіх Ганусь!
І толькі мовіць рытарычна можна:
Квітней,
Мая Радзіма,
Беларусь!
Я ведаю:
Ніхто не мысліць хціва,
Ды “помач” атрымаеш ты,
Калі
Ад кухні
І, прабачце, да сарціра
Давесці ногі геглыя змаглі...

У межах мышалоўкі
“Гарадскія ўлады вырашылі параспытаць у
мінчукоў, як называць старыя плошчы, вуліцы і
праспекты.
Механізм будзе выглядаць так. Напрыклад,
праспект Незалежнасці зноў вырашылі
перайменаваць у праспект Скарыны. Ці месца,
дзе вы будуеце кватэру, вырашылі назваць
вуліцай Калектывізатараў або Радыятарным
завулкам, а вы марыце жыць на Вітаўта ці
Гедзіміна.
Усе свае рашэнні ўлады будуць друкаваць у
“Мінскім кур’еры” і “Вячэрнім Мінску”. У
грамадзян будзе два тыдні, каб выказаць сваю
думку, прапанаваць варыянт, сабраць подпісы і
адправіць усё гэта ў камісію па найменаванні і
перанайменаванні. Асаблівая ўвага будзе да
меркаванняў жыхароў той вуліцы ці праспекта.
— Колькі чалавек павінна быць супраць, каб
перайнаменаванне не адбылося, пакуль не
скажам, — адказалі нам у Мінгарсавеце. —
Дэпутаты зараз дапрацоўваюць праект
дакумента, потым накіруюць у Мінюст на
зацвярэджэнне”.

“Комсомольская правда в Белоруссии”

У гарсавеце
Сёння лібералы...
І выдалі яны
Пасыл такі:
У нас свабоднай думкі вельмі мала,
Дык хай жа маюць выбар мінчукі.
Хай самі выбіраюць
Назвы вуліц,
У нас жа ўсё, як кажуць, для людзей.
Жыве, напрыклад, хтосьці на Бядулі
І думае:
А раптам быць бядзе?
Вось вулка
“Бранірованай машыны”
(Хто помніць з нас,

Што Танкам быў паэт?).
А можа, жыхары не так рашылі б!
І ім насустрач
Пойдзе гарсавет.
Чыноўнікі, прынамсі, не чакалі,
Што будзе гэткі творчасці парыў.
Насілі мінчукі лісты мяшкамі.
Няма спакою з гэтае пары.
Найперш хацелі ўсе
Ачысціць горад
(Ну ў самым цэнтры!)
Ад бальшавікоў.
Не шчасце нам прыносілі,
А гора
Свярдлоў, Урыцкі,
Кіраў, Мяснікоў.
— Заместа іх, —
Пачулі прапановы
(Чыноўнік,
Ты задужа не твары) —
Не трэба выдумляць нам
Назваў новых,
Адноўце,
Што мы мелі пры цары.
На ўскраінах жа
Зганьбілі імёны
(Вясковы люд —
Ён жыў сваім жыццём).
— Вясёлкаваю,
Кветкавай,
Зялёнай
Мы вуліцы, бы ў вёсцы, назавём.
— Ну, называйце...
Меншыя затраты —
На гэтых “весялковых” вы жылі ж.
І быў кур’ёз.
Завулак на тры хаты.
Падумаў хто-ніхто, што тут Парыж.
Чамусьці захацелася народу:

— Хай будуць Елісейскія палі!
Чыноўнікі:
— А нам зусім не шкода!
Завулку
Назву гэтую далі.
І тут заяў аж сотні недарэчных
(Чыноўнікаў ажно спасціг удар):
— У назвах
Хай жывуць жа векавечна
Захаранка, Карпенка і Ганчар.
Пра Быкава
Было заяў замнога
(Няўжо на генія
Падымецца рука?).
Былі, што захацелі —
Шчэ жывога! —
У назве ўвекавечыць Пазняка.
І гэтым перапоўнілася чаша...
Сказалі мінчукам
Без лішніх слоў:
— Не трэба самадзейнасць болей ваша,
Хай застаюцца
Кіраў і Свярдлоў.

* * *
Каб задурманіць
Нашыя галоўкі,
Улада часам нам кідае косць.
Як для мышэй
У межах мышалоўкі
Свабодны выбар
У народа ёсць.

Давесак
“Бізнесмены змогуць купіць заводзік за 16
долараў. Вельмі хутка ў нашай краіне можна
будзе сустрэць вось такую аб’яву: “Прадаецца
завод. Кошт — адна базавая велічыня. У
камплект уваходзіць: 300 работнікаў, два
крэдыты і невыплачаныя падаткі за пяць гадоў.”
Прэзідэнт падпісаў указ, які распісвае парадак
продажу стратных прадпрыемстваў... Прыкупіць
даведзены да галечы масласырзавод ці
абутковую фабрыку можна за 20 працэнтаў ад яе
ацэначнага кошту. Калі ж кошт распродажнага
аб’екта ацанілі ў нуль (або нават у мінус),
чырвоная цана яму — адна базавая велічыня
(сёння — 35 тысяч рублёў)”.

“Комсомольская правда в Белоруссии”

Рыгор лічыў,
Што ён змікіціў лоўка,
Адразу стаў Ракфеллерам нібы:
“За вельмі мала”
Нейкую сталоўку,
За тысячу даляраў,
Ён набыў.
“Я разгарну, — так думаў, —
Файна справу!
Кавярня-рэстаран!
І я — ўладар!
Тут будуць гатаваць такія стравы!
А на ўваход —
З лампасамі швейцар.”
І ўсё было, як кажуць, шыта-крыта,
Ды тут  яму сказалі:
— Дарагі!
Ты аплаці сталоўкі той крэдыты,
А заадно — і розныя даўгі.
Рыгор ужо хацеў збіраць манаткі...
Яму ж яшчэ сказалі наўздагон:
— Сталоўка не выплочвала падаткі,

Там толькі пені —
Не адзін мільён.
Яшчэ ж умова
(Што для нас тыпова)
Адбіла
У Рыгора ўвесь запал:
Хай застанецца баба Валя-повар,
А з ёю —
І астатні персанал.
Ну, персанал яшчэ рассоўгаць можна —
Ці ў грузчыкі,
Ці ў мыйку
(Дый швейцар!).
А з бабай Валяй
Стала нейк трывожна:
З Італіі хацеў...
Пазбаўся мар!
Яшчэ й бамжы
Зляцеліся з памыйкі:
— Не палічы, Рыгорка, за баласт
І не зрабі бязлітаснай памылкі,
Сталоўка нас жа брала “на баланс”.
Нарэшце і сабак аблезлых зграя
Галоднае сваё сказала “гаў”:
— Сталоўка нам
Была сапраўдным раем,
Нам харчаблок пражыць дапамагаў.
І гэта ўжо Рыгора даканала,
Ён болей не шукаў сабе выгод.

* * *
За тысячу купіў —
“За вельмі мала”.
Прадаць жа змог “за меней” —
За пяцьсот.

“Хто мы?”
 “З гэтага навучальнага года купалаўскія
“Тутэйшыя” пераходзяць у спіс літаратуры, якую
чытаюць толькі ў класах з паглыбленым
вывучэннем прадмету, у звычайных жа класах са
славутай п’есай знаёміцца неабавязкова.
Школьнікаў чакаюць і іншыя “аблегчаныя”
нагрузкі.
Паглыблена беларускую літаратуру будуць
вывучаць толькі нешматлікія школьнікі. Гэта
значыць, што “Тутэйшыя” знікнуць з урокаў для
большасці нашых дзяцей... Гэты твор
дзесяцігоддзямі быў пад забаронай, зараз зноў у
няміласці. Проста на пытанні, якія Купала ставіў у
гэтай п’есе “Хто мы?”, “Чаму мы, беларусы,
такія?” у нашых уладаў да гэтага часу няма
адказу,” — тлумачыць пісьменнік Уладзімір
Арлоў.
Адбылося скарачэнне гадзін на вывучэнне твораў
вядомых аўтараў з Беларускага Саюза
пісьменнікаў, затое зараз у школе будзе болей
вывучацца творчасць новаз’яўленага Саюза
пісьменнікаў Беларусі — такіх як Мікалай
Чаргінец, Аляксандр Скарынкін і іншыя.
“Мне шкада нашых школьнікаў, якія становяцца
ахвярамі такіх эксперыментаў, — кажа Уладзімір
Арлоў. — Зараз мы дрэйфуем да праграм
савецкага часу, і нічога добрага гэта нашай
літаратуры не прынясе”.

“Труд-7”

Я вас віншую,
Мікалай Іваныч!
Цяпер заместа Быкаўскай лухты
І школьнікам,
І немаўляткам нанач
Чытаем геніяльны дэтэктыў!
О, дэтэктыў!
Які там Быкаў-класік?
Вайна і смерць...
Траншэя і акоп...
А мы
Навучым іх,

У сёмым класе,
Са снайперскай —
І “шлёп” адразу ў лоб.
Што да паэтаў...
Іх у нас, як вошай.
(Ну хто не рыфмаваў “весна-красна”?).
— Хар-рошы ў нас паэт,
Такі хар-рошы!
... Такі “харошы”,
Што паслаць бы на...
Іванавіч!
Не трэ’ лічыць абразай,
Не трэ’ мяне
Цягнуць адразу ў суд.
Бо графаманства —
Гэткая зараза,
Як клін:
Куды ні кінь —
І там, і тут.
Якія ўжо там “людзі на балоце”?
Каму патрэбны Ганна і Васіль?
Цяпер — бандыты.
Хто каго супроціў,
І аўтаматам
Хто каго “скасіў”.
Я не кажу

Пра звыклую “халтуру”,
Што пішацца, як кажуць, “налегке”.
Ды беларускую —
Крый Бог! —
Літаратуру
“Мы выучим на русском языке”?
А з Тых Нябёс
Глядзіць-маўчыць Купала,
І Колас
Працінае навылёт.
Няўжо таго,
Што выпала нам,
Мала?
Няўжо загіне
Беларускі род?

* * *
Сумленне...
Не купіць яго ніколі.
І ў свеце Тым
Нам не прабачаць здрад.
Храм Артэміды
Мы не ўбачым болей.
Ды ў памяці застаўся
Герастрат...*

* Герастрата памятаюць толькі таму, што ён спаліў адно з
сямі цудаў свету — храм Артэміды.

Гол у свае вароты
“Органы ўлады намерваюцца з 1 верасня ўвесці
ва ўсіх школах Беларусі “гадзіну футбола”.
Футбол будзе абавязковым як для хлопчыкаў, так
і для дзяўчынак, заняткі будуць праводзіцца ў
шосты вучэбны дзень (суботу). Хочацца
пажадаць Мінадукацыі, каб паступова
разгадзінка, адведзеная на футбол, павялічылася
за кошт літаратуры, замежнай мовы з поўным іх
выцясненнем”.

“БелГазета”

Лічы, паўсвету трызніцца футболам.
Відовішча!
Для некаторых — хлеб.
І толькі ў нас малюнак невясёлы.
Ну што ён зробіць,
Адзінокі Глеб?
І вырашыў якісьці чын вялікі:
Футбол —
Прадмет галоўнейшы для школ.
Хай бегаюць!
І хай здаюць залікі.
Дзяўчынак нават
Згонім на футбол.
...Быў Цімафей
Не рослым, не плячыстым,
Таму футболу
Ён зусім не рад.
Ён марыў
Стаць славутым шахматыстам
І нават меў
Ажно другі разрад.
У галаве
Трымаў Цімох гамбіты.
А што да ног...
Зусім хлапец не мог.
Настаўнік фізкультуры:

— А ідзі ты
Хоць у вароты,
Бедны наш Цімох.
Ну што за варатар?
Яму аднойчы
Урэзалі мячом па галаве.
І памутнелі ў Цімафея вочы,
І белы свет
У тых вачах плыве.
Хоць гол, дарэчы,
І не быў забіты,
Не адарваць Цімоха ад травы...
І назаўжды
Дэбюты і гамбіты
Павыляталі ў хлопца з галавы.
...Была Марына
Юнаю гімнасткай,
Садзілася (і лёгка!) “на шпагат”.
Стаць чэмпіёнкай алімпійскай наскай
Збіралася.
Таму “пацела” шмат.
Не да спадобы футбалісткі форма,
Марына не згаджаецца,
Але
Сказаў фізрук:
— Ты ў нас цэнтральны форвард,

Ну акурат як некалі Пеле!
Яна сваімі стройнымі нагамі
Вароты штурмавала, як таран.
Таму хадзіла вечна з сінякамі
(А часам і даходзіла да ран).
Аднак яна насілася па полі,
Ішла ў атаку
“Цераз не магу”.
Ды толькі сам ёй лёс сказаў:
“Даволі”.
Зламалі дзеўцы
Хрусткую нагу .
Ну што, чыноўнік,
Ты задужа рады?
Марына на футбол глядзіць здаля,
І ясна ўжо:
Пад час Алімпіяды
Ў гімнастыцы не будзе медаля.

* * *
Футбол, паверце,
Спорт і мой любімы.
Належнае
Яму аддаць бы варт.
Аднак, падобна,
Нехта ўдарыў міма,
Ў свае вароты
Быў ягоны ўдар.

Падрыўнік
“У Баранавічах у сувязі з мінскім выбухам у ноч
на 4-е ліпеня хацелі ўзяць адбіткі пальцаў i сліну
на аналіз у 84-гадовага члена Партыі камуністаў
Беларускай Яўгена Ціхановіча.
— Яўгену Аляксандравічу 84 гады, ён з 1924 года
нараджэння, — распавядае сакратар
Баранавіцкай гарадской арганізацыі Партыi
камуністаў Беларускай Рыгор Дружынін. — У
нашу партыйную арганізацыю прыйшлі
прадстаўнікі сілавых структур i паказалі спісы
кандыдатаў на праверку ў прыналежнасці да
мінскага выбуху. Сярод іншых членаў нашай
партыі ў гэтым спісе быў і Яўген Аляксандравіч.
Мы адразу ж пачалі сароміць сілавікоў. Маўляў,
як не сорамна турбаваць чалавека, які яшчэ пры
польскім часе сядзеў, камсамольцам у падполлі
працаваў, вайну прайшоў... Зараз ён дома
сядзіць і ледзь па кватэры рухаецца. У рэшце
рэшт не пайшлі да яго. А вось яшчэ аднаго члена
нашай партыі, заслужанага работніка культуры
82-гадовага Міхаіла Яфімавіча Мініна ў міліцыю
зацягнулі, каб той запоўніў нейкую анкету.
Даваць сліну і адбіткі пальцаў  усе катэгарычна
адмовіліся.”

“Народная воля”

Дзед Міхед...
Калісь яшчэ Астрэйка
Пра яго паэму напісаў.
З немцамі
Вайну ён вёў на рэйках,
Дзесяць эшалонаў знішчыў сам!
Хто не ведаў
Слаўнага Міхеда!
Не хапае ордэнам грудзей...
І не дзіўна:
Не адна газета
Пра яго пісала для людзей.
Вось і сёння
Завітаў да дзеда

(Так ён меркаваў)
Карэспандэнт.
Быў наіўны дзед,
Таму не ведаў:
Не карэспандэнт прыйшоў,
А “мент”.
— У сталіцы
Прагрымелі ўзрывы...
Вопытны стараўся падрыўнік!
Ці не вы?
Дарэмна, што стары вы...
Дзед Міхед,
Герой вайны,
Панік...
Вочы апусціў дзядуля
Долу...
— Сукін сын!
Тваю такую маць!
Эх, шкада,
Нямашка сёння толу —
Пустадомка гэткага ўзарваць!
Ты каго падазраеш,
Нягоднік?
І каго ты вінаваціш,
Гліст?
Я, як і ў вайну калісь,
Сягодня
Непарушны,
Шчыры камуніст!
Дык жа й “мент”
Быў цвёрда-непарушны
І ад злосці
Перайшоў “на ты”:
— Ты хоць падрыўнік у нас “бэушны”,
Добра помніш,
Як ірваць масты...
А таму і пальцаў дай адбіткі!
Можа, ты заходні дыверсант!
Рукі закруціў —

Быў дужа прыткі,
Дужа дужы
Быў міліцыянт.
— А цяпер запоўніш і анкету.
Можа, ты з жанкамі ваяваў...
Вось тады й напішам у газету
“Пра згрызоты партызанскіх спраў”...
Ты
У нас ваяка, кажуць, слынны —
Колькі маеш
Тых мядалькаў вунь!
Трэба ад цябе
Аналіз сліны.
Ну-ка, дзед, у колбу
Харкні-плюнь.
Дзед
“Мянту” пад нос падсунуў дулю.
Абслюнялы “мент”
Ажно зароў:
Проста ў твар
Адхаркаўся дзядуля.

***
Плюнуў дзед Міхед
На ўсіх “мянтоў”.

Першы раз
у першы клас

“— У бліжэйшыя дні мы павінны здаць па сто
долараў на парту, стул і шафу для рэчаў нашага
дзіцяці, — у рэдакцыю патэлефанавала
разгубленая мама будучай першакласніцы
Марыя Васільеўна. — А яшчэ пакласці лінолеум,
які дасць школа, павесіць дошку, замазаць
пластыкавыя вокны, якія будуць пастаўлены. Пра
жалюзі ўжо маўчу. Пры гэтым сказалі, што
няблага было б і дзверы ў класе замяніць, вельмі
ўжо яны нягеглыя. Пасля гэтага сходу бацькі
разыходзіліся, мякка кажучы, азадачаныя.
Хтосьці жартаваў, што калі так, трэба ўжо
дзецям і крыштальныя люстры павесіць, хтосьці
гатовы быў адразу выкласці неабходную суму.
Нам так і сказалі, што ўсё гэта робіцца для
нашых жа дзяцей. А я так і ўяўляю сваю дачку,
якая 1 верасня ідзе ў школу з партай пад пахай”.

“Комсомольская правда в Белоруссии”

Праз тыдзень
Першы раз у школу
Сыночка павядзе Кандрат.
Ды ён чамусьці невясёлы,
Хоць не сказаць, што і не рад.
Сказалі ў школе:
— Чалавеча,
Каб хлопчык лепш вучобу грыз,
Нам трэба мець такія рэчы, —
І прад’явілі цэлы спіс.
Раней хапіла б і букета,
А тут — ну цэлы “гардэроб”.
Ды не сказаў Кандрат пра гэта,
Адно што лысіну пашкроб.
І вось павесці ў школу сына
Прыйшла шчаслівая пара.
І трактар,
Як да магазіна,

Кандрат кіруе да двара.
Не пойдзеш пешшу
З гэткім грузам,
Не хопіць бацькавых плячэй.
Кандрат з патугаю
У кузаў
Усё, што ў спісе,
Валачэ.
Найперш была, вядома ж, парта.
А да яе —
І стул якраз.
Пра дошку забываць не варта —
Ну не ўявіць без дошкі клас.
Занёс лінолеум, шпалеры,
Падрамнікі, для вокнаў — шкло.
Ну, словам, рэчаў да халеры
У спісе тым яшчэ было.
Прынёс ён для кацельні дровы
(Самому б досыць на гады).
Зіме, сказалі, быць суровай —
Хай не даймаюць халады.
Кандрат, вядома ж,
Не куркуль быў,
І каб не галадаў сынок,
Ён для сталоўкі школьнай

Бульбы
Мяхі чатыры прывалок.
І вось да школы
Трактар рушыў.
Наперадзе —
Сынок, як след.
Ён у руках трымае ружы.
Такі шыкоўнейшы букет!

* * *
Ну ў чым настаўнік вінаваты?
Зусім не ў ім, паверце, справа.
Жыць сталі весела, багата.
Дык дзякуй, родная дзяржава!

Дажыліся...
“Бацькі, якія прывялі малышоў на дзіцячую
пляцоўку ў цэнтральны парк Маладзечна, проста
здзівіліся: зараз за ўваход там бяруць грошы! За
задавальненне пасядзець у звычайнай
пясочніцы, з’ехаць з горкі і пакатацца на арэлях
на працягу паўгадзіны трэба заплаціць тры
тысячы рублёў! Такое рашэнне кіраўніцтва парка
растлумачыла вельмі лаканічна: “Нам таксама
трэба выконваць план па платных паслугах”.

“Комсомольская правда в Белоруссии”

Я — грыбнік!
І, нібы апантаны,
З кошыкам пасунуўся я ў лес.
Ды ляснік сустрэў
(Не дужа п’яны):
— Ну куды папёрся ты,
Няўвесь?
— Дзядзька,
Адгрымела ўчора хмара,
Як цвікі,
Растуць баравікі!
Ад зімоўных дзён
Пра іх я марыў!
— А за што мы жыцьмем,
Леснікі?
Мы грыбы ахоўваем як трэба.
Ад мурашак...
Чарвякоў жа... ік...
Мне на пляшку
Дый на закусь — хлеба...
А інакш які з мяне ляснік?
Ну куды дзявацца мне, Алесю?
Хочацца ж крамяненькіх грыбоў!
Лесніку,
Каб пабываць у лесе,

Заплаціў я тысячу рублёў.
Я аблазіў хвойныя абшары,
Толькі не запоўніў я каша.
Мусіць, дрэнна
“Грукаталі хмары”,
І ў маім набытку —
Ні шыша.
Ну дык хай жа...
Толькі той турботы...
Тысячай
Пахмеліцца ляснік.
Я, стамлёны,
Мокры ўвесь ад поту,
Да ракі
Цераз гушчар пранік.
Думаў я,
Што збаўлюся ад стомы,
Калі трохі вольна праплыву.
Дзядзька
Вартаваў ля вадаёма,
Ён жа задурыў мне галаву:
— Ну а раптам
Ты, Няўвесь, патонеш?
Я бяду
Рукою развяду.
Я — ў ваду!
Такое там сутонне!
І схаплю цябе за бараду!
Зрэшты,
І не ў гэтым самым справа.
Я — “асводчык”.
Маць яго іці...
І каб пакупацца меў ты права,
Мне
(Лічы, дзяржаве)
Заплаці.

***
Сёння напісаў пра нашы нетры...
І чарга пра паркі не міне.
Думаю:
Калі і за паветра
Заплаціць патрэбна будзе мне?

Брыдкая тэма
“На 34 пляжы ў ваколіцах Мінска прыходзіцца 30
грамадскіх туалетаў. Гэтыя лічбы, якія
шакіруюць, паведаміў на прэс-канферэнцыі
дырэктар дачэрняга прадпрыемства “Мінская
лесапаркавая гаспадарка” УП “Мінскзелянбуд”
Георгій Курыловіч. Урачы-гігіяністы
прапаноўваюць тым, хто адпачывае,звярнуць
увагу на прыбіральні ў кафэ і іншых пунктах
грамадскага харчавання”.

“БелГазета”

Ніяк няўцям гігіяністам,
Адкуль бяда для іх такая.
Вось вадаём.
Правераць — чысты,
Мікробаў-вірусаў не мае.
А значыць, і не зробіць шкоды,
Калі народ папрэ на пляжы.
Яны дазвол даюць народу:
Тут можна смела
Целы смажыць!
А пасля сонечнай прыпаркі
Бяжы, народ, да вадаёма!
Бо ён зусім не брудна-маркі,
Ну і жаданы ён, вядома.
Праходзіць тыдзень.
Зноў правераць.
І вадаём як нехта спляжыў:
У ім жа вірусаў без меры,
Народ вытурваць трэба з пляжаў!
І што ні год,
Праблема — тая ж.
І не дасі ніяк ёй рады.
Купацца зноў забараняеш.
А гэтаму народ не рады.
Гігіяністы
Над праблемай

Галовы мудрыя ламалі,
Адна на ўсіх нарадах тэма...
Ды толку з тых нарадаў
Мала
І вынік з іх зусім сумотны,
Як кажуць, пшык.
Але аднойчы
У дзень гарачы,
Дзень спякотны
Гігіяніст па пляжы крочыў.
І дыялог пачула вушка
(Ажно самлеў наш небарака):
— Папісяла ў вадзе, дачушка?
Цяпер ідзі туды ж пакакай.
Да неба скокнуць ён гатоў бы:
Дык вось у чым прычына гэта!

Дык вось адкуль паўзуць мікробы!
Няма на пляжы туалета!
...Хоць адкрыццё здалося важным
(І прэмія належна важкай),
Ды толькі туалетаў пляжных
Як не было,
Так і нямашка.

* * *
А я, між тым, таксама рады
Даць вельмі слушную параду:
Не трэ’ на пляжах туалетаў,
Калі не будзе там буфетаў.

“Нью-Глыбокае”
“Народны выбраннік прапаноўваў ператварыць
горад Глыбокае ў Віцебскай вобласці (ягоная
акруга) ў беларускі Лас-Вегас. Для гэтага
патрэбна толькі перавезці туды ўсе ігорныя
ўстановы. І там, па задуме дэпутата, “з’явяцца
небашкробы, будуць арганізаваны авіярэйсы з
усіх буйнейшых гарадоў свету...”

“Народная воля”

Быў вельмі ўдзячны дэпутат,
І для сваёй акругі
Зрабіць карыснае ён рад,
Прыкласці варт патугі.
І ён прапанаваў таму
(Зрабіў бы так любы з нас)
Аддаць Глыбокаму свайму
Увесь ігорны бізнес.
Быў у палаце лёгкі ўздым,
Нат правялі дэбаты.
Згадзіліся нарэшце з ім
Калегі-дэпутаты.
...У тым Глыбокім
Шум і гам —
Раскручваюцца жорны!
Нібыта ў Монтэ-Карла,
Там
Узводзяць гмах ігорны.
Чыгунка ёсць з нядаўніх пор
Ад самае сталіцы.
Нібы ў Маскве,
Аэрапорт —
Ім можна ганарыцца.
Праклалі, ў Англіі нібы,
Дарогі-аўтабаны.
Павырасталі, як грыбы,
Кавярні-рэстараны...
І апусцелі навакол

Заможныя калгасы.
Нашто выцэджваць малако
І нарыхтоўваць мяса?
Народ:
— Не будзем пнуцца мы,
Ёсць грошы ледзь не дарам.
Хто ў рэстаран — талеркі мыць,
А хто ў гатэль — швейцарам.
Для ігрышч усяго стае
(Чаго Лас-Вегас варты?).
Спярша
“Мільёншчыкі” свае
Гулялі тут у карты.
Затым
Пра наш ігорны рай
Пранюхалі ў Расіі.
І алігархаў — цераз край,
Іх прынялі насілу.
Зусім праз нявялікі час
Мы пазіралі горда:
Ляцяць на ігрышчы да нас
Ракфеллеры і Форды!
Дык ці змаглі б
“Нью-Васюкі”
Раўняцца з “Нью-Глыбокім”?
А для глыбокцаў лад такі,
Як кажуць, выйшаў бокам...
Жыў ціха-мірна гарадок,
Не ведаў дужа гора,
А зараз —
Нібы сам “ігрок”,
Разбэсціў бізнес горад.
Калі па свеце ўсім пайшлі
Пра наш “Лас-Вегас” чуткі,
Сюды,
Нібыта матылі,
Паперлі прастытуткі.
І ўдзень, і ўпоўначы яны
“Адпрацаваць” гатовы.

І нат хапаюць за штаны
Апойкаў местачковых.
Дзе багацеяў дужа шмат
І льюцца грошай рэкі,
Там асяроддзе для “брыгад”.
І тут з’явіўся рэкет.
Грукочуць выбухі, як гром,
Стракочуць аўтаматы.
І цёмнай ноччу
(Нават днём!)
Не выйсці людзям з хаты.
Як бач, мясцовыя хлапцы
Падселі на наркотык.
Паўсюль — замежныя “самцы”,
Іх лашчаць дзеўкі ўпотай...
Глыбоцкі люд,
Як кажуць, згас,
Няма ў вачах іскрынкі.
— “Прабіў” бы лепей ён для нас
Звычайныя “Дажынкі”...

* * *
Зноў
Выбараў нахлынуў год
У ніжнюю палату.
Яго
З Глыбокага народ
Не выбраў дэпутатам...

Анекдот
“Дасюль рагочуць, узгадваючы адно з апошніх
затрыманняў, супрацоўнікі аддзела
крымінальнага вышуку Наваполацкага ГАУС. Двое
ліхадзеяў, захопленных пасля спробы
абрабаваць кватэры месцічаў, з абурэннем
распавялі следчаму, што “пракалоліся” ў поўным
сэнсе на пустым месцы.
— Спадзяваліся паймець што-небудзь, а
напароліся на галоту, — скардзіліся злодзеі-
пачаткоўцы, нядаўнія выпускнікі ПТВ будаўнікоў.
Узламаўшы тамбур паверха шматпавярхоўкі, яны
забраліся ў адну кватэру, але нічога вартага
ўвагі, акрамя бляшанкі шпротаў, там не знайшлі.
Расчараванне чакала злодзеяў і ў суседняй
кватэры, куды яны таксама трапілі без праблем,
выціснуўшы дзверы каленам. Пазней стала
вядома, што ў першай кватэры жыве медсястра
з беспрацоўным грамадзянскім мужам, а ў
суседняй — былы вартаўнік, звольнены за
п’янства.
Ні добрай вопраткі, ні дарагога абутку, ні
каштоўных упрыгожванняў, ні сучаснай бытавой
тэхнікі, ні далікатэсаў у лядоўні...
А галоўнае — у абедзвюх кватэрах не аказалася
прыстойных грошай.
— Распілі дзве пляшкі піва, што мелі пры сабе, і
рушылі дадому, — прызнаўся старэйшы са
злачынцаў, падпісваючы яўку з павіннай,
падрыхтаваную загадзя.”

“Народная воля”

Два злодзеі
За расійскае глыбінкі
Прачулі недзе —
Чуйны вуха край! —
Што ў Беларусі
Не жыццё — малінка,
Краіне гэтай
Пазайздросціць рай.
Вось там бы разгарнуцца ім,
Зладзеям,

Каб потым —
Без нішчымніцы-бяды.
І з гэткаю вялікаю надзеяй
Яны канькі навострылі сюды.
Рашылі хлопцы так:
Нашто наводка?
Куды ні плюнь —
На грошы занясе.
І без разваг
Яны зрабілі ходку
У першы ж дом,
Звычайны, як і ўсе.
Без шуму-гаму трапілі ў кватэру
(Былі яны сапраўдныя майстры!).
Ну дзе ж яно,
Багацце, што без меры?
Ну дзе ж яны,
“Данайскія дары”?

Ад роспачы
Хлапцам аж млосна стала,
Як быццам хтось
На плечы гупнуў груз.
(Яны дапялі:
Тут жыве настаўнік,
Бо сцены ў кнігах,
Глобус, як гарбуз).
У халадзільніку
Гуляў прывольна вецер,
Як сірата —
Адна бляшанка шпрот.
Аднекуль скочыў —
Шпроты запрыкмеціў! —
З адчайным енкам
Згаладалы кот.
— Апсік, зараза!
Адвалі, кацяра! —
Аддзерці ад чупрыны ледзьве змог.
І быццам хто падмазаў скіпідарам,
Як коркі,
Паляцелі за парог.
На лесвіцы ачомаліся...
— Браце,
Туды
Заглядваць нам было не след.
Давай пабачым,
Што ў суседняй “хаце”.
Няўжо не раскашэліцца сусед?
І зноў яны праніклі...
Палкі-ёлкі!
Такі ж і тут малюнак —
Хоць ты плач!
(Куды ні глянь —
Усюды лекі-зёлкі,
А гэта значыць, пражывае ўрач).
Перашарсцілі
Шафы-шыфаньеры,
А ў выніку, як кажуць, голы шыш.

Адно: замест “кацяры”
Па кватэры
Галодная пішчыць-шугае мыш.
— Хай у таго смалой зальецца зяпа,
Хто нам пра “беларускі рай” наплёў!
Пашкадаваў той злодзей
Эскулапа,
На стол паклаў
Расійскіх сто рублёў.
А болей красці ў нас
Яны не сталі
(“Навошта нам такая голь ды шваль?”).

* * *
Чакаеш ты, чытач, маёй маралі?
Дык ты і сам
Прыдумаеш мараль...

“Рэкардсмен”
“Аўстрыйскія даішнікі затрымалі ў правінцыі
Ціроль 47-гадовага беларускага кіроўцу фуры, які
меў 3 праміле алкаголю ў крыві пры
дапушчальнай норме 0,5. Паколькі 3 праміле
вельмі блізка да смяротнай дозы і ў нармальнага
чалавека, не загартаванага бух-кіраваннем,
выклікае страту прытомнасці, яны назвалі
беларуса “рэкардсменам”. Участак дарогі, па
якім імчаўся п’яны беларус, адрозніваецца
павышанай складанасцю і процьмай паваротаў,
аднак спартсмен годна справіўся з імі”.

“БелГазета”

Быў наш кіроўца —
Проста зух.
Шумахер, пазайздросці!
Імчаўся —
Аж займала дух —
Нібы да цешчы ў госці.
Віраж...
Смяротны паварот...
Яго жыццё — на шалі.
Спакойнай Аўстрыі народ
Такіх не ведаў ралі.
Тут кожны
На вяршынях дрэў
У бездані загіне.
Ён —
Як ракета, праляцеў
Па горным “серпанціне”.
Чаму ж наш зух
Жывы пакуль?
Чаму ж ён не ў магіле?
Перш чым усесціся за руль,
“На грудзі ўзяў” праміле!
А п’яных, кажуць, берагуць
Ад смерці самі чэрці.
Спярша падставяць ім нагу,

Ды не дадуць памерці.
І вось аўстрыйскае ДАІ
Яго спыніла ледзьве.
Кіроўца п’яны наш
Да іх
Ледзь не ў абдымкі лезе.
— Чаго плявузгаеце вы,
Што быў я “аніякі”?
Ды я не траціў галавы!
Хлусня ўсё, аўстрыякі!
На розуме вам трэба мець:
У нас
Стаць цяжка п’яным.
Што аўстрыяку-немцу смерць,
То здорава славянам!

***
І павучаў аўстрыйцаў ён
Таму,
Што ў нас у модзе:
У нас
ДАІ “жывы заслон”
Паставіла — і годзе...

Беларускі экстрым
“У Смалявіцкім раёне, развіваючы агратурызм,
нарэшце знайшлі спосаб прыладкаваць рукі, якія
растуць з любой часткі турыстычнага цела. У СПК
“Першамайскі і Ка” можна не толькі пасіўна
адпачнуць, але і ад душы папрацаваць.
Перадавы вопыт працатэрапіі турыстаў пазычаны
ў кіраўніка гаспадаркі “Гартэнблюк” у ваколіцах
Кёльна. Там адпачывальнікі прымаюць сонечныя
ванны ў працэсе апрацоўкі градаў і вырошчвання
гародніны. Натхнёны прыбытковасцю бізнесу,
фермер плануе завабіць турыстычных батракоў
да жывёлагадоўлі. Хутка даіць кароў і карміць
свінняў змогуць усе навакольныя экстрэмалы.
У Смалявіцкім раёне не першы год робяць
сеансы тэрапіі. Тут можна падаіць казу і прайсці
за плугам, а таксама паўдзельнічаць у сяўбе ці
на жніве. У якасці зімовых забаваў
прадугледжаны догляд за нованароджанным
цялём ці вываз гною. У гэтым сэнсе мясцовым
калгаснікам варта задумацца над афармленнем
турыстычнай “чэлядзі”, якая прыбыла зноў, у
асабістае валоданне”.

“БелГазета”

На пасяджэнне
Наш прэм’ер
Сваіх “васалаў” кліча:
— Не так жылі мы.
І цяпер
Узор наш —
Смалявічы.
Мы самі вечна сеем, жнём
І галадаем вечна.
І гэты векавы сіндром,
Падобна, невылечны.
Збавенне ёсць:
Экстрым-турызм
Для ўсёй —
Для ўсёй! —
Планеты.

Мы мелі з даўняе пары,
Не скарысталі гэта!
Яны, як тлустыя каты,
(Мы іх пазбавім тлушчу!)
Заўсёды ездзілі ў Хатынь,
Ці на Курган,
Ці ў Пушчу.
Яны заеліся даўно,
Ім гэта нецікава.
Яны жадаюць бачыць “дно”,
Ім трэба гной —
Не кава.
...Сябе абвесціў родны край:
Экстрым-турызму Мека!
Тут рай —
Што хочаш выбірай! —
Для homo-чалавека.
Ну хто б таму паверыць мог?
Няма краінаў трыста.
Затое дзвесце...
На парог
Аж ломяцца турысты.
Ну як прыняць
Такую раць?
Як нам пазбегнуць драмы?
І пачалі мы сартаваць
Ля пагранічнай брамы.
Што ж, адгукнуліся найперш
З вялікае Расіі.
Аднак не час для іх цяпер.
Мы іх не запрасілі.
Масква —
Яна хоць трэці Рым,
На ўскрайках жа — пустое.
Знайсці там лёгка свой экстрым,
Свайго хапае гною.
А вось каму патрэбен гной,
Дык гэта ім,
Французам.

У нас яго паўсюль —
Гарой,
Завалім іх ад пуза.
Мы ім у рукі — сахары,
Упісвайцеся ў ролю!
(То не Версальскія двары,
Экстрыму будзе ўволю!).
Дазволім —
Лес карчуй-сячы! —
Качэўнікам-манголам.
У іх жа —
Хоць раві-крычы! —
Пустыні-стэпы — гола!
У нас наўсцяж
Пейзаж адзін —
Зялёная краіна.
Мы
Ураджай сабраць дадзім
Арабскім бедуінам.
У іх жа —
Вока кінь! —
Пяскі.
А ў нас — такія травы!
Хай косяць, жнуць,
Кладуць снапкі
(Чакацьмем да атавы...).
Не для каго ўжо не сакрэт —
Патроху выміраем.
Збавенне ёсць ад нашых бед:
Інтым-экстрым з Кітаем.
І разнарадка ў Інтэрнэт
Пайшла ад нас такая...

* * *
Да нас
Ірвецца цэлы свет.
І вось сядзім.
Чакаем...

Астрог
“Новы ізалятар часовага ўтрымання пабудуюць у
Брэсце. Ён размесціцца на тэрыторыі былога
вайсковага шпіталю, што па вуліцы Пушкінскай.
Міліцыянты разлічваюць утрымліваць адначасова
ў новым ізалятары да 120 чалавек. Таксама
вядома, што стары ізалятар, які існуе з
даваенных часоў, закрывацца не будзе.”

“Народная воля”

Да новых вяршыняў краіна ідзе!
І сведчыць атрыманы вопыт:
“Усё — для народа,
Усё — для людзей!” —
Чыноўнікаў першасны клопат.
“Здароўе народа” —
Сумнення няма —
Найперш заклапочанасць гэта.
...Дык хай жа
Яшчэ адна будзе турма
Для гэткай узвышанай мэты.
Іроніі тут ані каліва, не!
І логіка,
Нібы з жалеза.
Бо ўсім зразумела
(Тым лікам і мне):
Злачыннасць змяюкай палезла!
Вылечваем часам
Бязлітасны рак,
Мы лечым і ныркі, і печань.
І нават са СНІДам
Бывае так-сяк.
Ды ўсё, што спатрэбіцца, лечым!
Стараюцца медыкі нашы,
Ды ўсё ж
Не могуць здароўя дабіцца.
Злачынца
Дастане сякеру ці нож —

Трымай пацыента, бальніца!
Падыйдзем цвяроза
Да клопатаў тых,
З канца, так бы мовіць, другога.
О, колькі бальніц застанецца пустых,
Калі бандзюкоў —
Па астрогах.
Астрогамі
Вырашым мы заадно
Праблему “нацдэм-нефармалаў”.
Пладзяцца, як вошы,
Канца не відно
(Для іх і зняволення мала).
Глядзіш на такога...
Без лішніх прыкмет,
Звычайны, здавалася б, хлопец.

А так і стараецца
Стаць у пікет.
Для гэткіх дубінак не хопіць!
Дык знікні ж ты,
Сіла нячыстая,
Згінь!
Якія тут помаччу лекі?
Найперш
Ім патрэбна вылечваць мазгі.
Астрог дапаможа найлепей...
Галоўнае ж —
Будзем рахманымі ўсе
(І тут падтрымаць іх гатоў я).
І пойдзем да новых вяршынь
Пакрысе —
У нацыі будзе здароўе!

* * *
Прадумана кімсьці
Усё да драбніц...
Мы будзем трываць да знямогі.
Шпіталяў не будзе,
Не будзе бальніц,
Затое на выбар —
Астрогі.

Бардэль
“У МУС Беларусі прапаноўваюць караць
прастытутак арыштам на 15 сутак, або
грамадскімі работамі. А то іх немагчыма
прыцягнуць да адказнасці: яны або штраф не
плацяць, або зарабляюць на яго звыклым
спосабам.
Цікава, якую грамадскую работу прапануюць
дзяўчатам у міліцыі?”

“Комсомольская правда в Белоруссии”

Няма жыцця ад гэтых прастытутак!
Міліцыянтам
Выдалі загад:
Не штрафаваць, а на пятнаццаць сутак!
Быў створаны “захопніцкі” атрад.
О, як міліцыянты працавалі!
Быў небывала плённым “ураджай”.
Цераз адну —
Марусі, Любы, Галі —
У “варанок” запіхвай і саджай.
Натоўпамі
Стаяць ля райаддзелаў.
Наросхрыст грудзі,
Ляжкі нагало.
Такая раць!
І столькі пекных дзевак!
(На мітынгах
Паменш людзей было).
Аб’яўлены ў судах,
Лічы, манеўры.
Судзілі небаракі дзень і ноч.
Куды ж цяпер дзяваць
Такую хеўру?
Няма турмы,
“Акрэсціна” апроч.
Была яшчэ і іншая турбота:
Як збавіцца ад гэткага “дабра”?

Бо ім жа ўсім
“Грамадскую работу”
Патрэбна, як належыць, падабраць.
І неўспадоб,
Каб гэтакія кралі
На вуліцах размахвалі мятлой.
Бо там яны дагэтуль працавалі,
Хоць іншае
Было ў іх рамясло.
На вуліцы тых дзевак —
Ні нагою!
А то затым не абярэшся бед.
Нырне такая ціха ў завуголле
І “адпрацуе” хуценька мінет...
Нарэшце ўдача:
Ёсць для іх “вароты”!
Падобна, гэта тое, што якраз:
Згадзіўся “на грамадскія работы”
Прыняць такую “клумбу”
Слаўны МАЗ.
І раніцой
Маруські, Любкі, Галькі
Гуртом
Былі дастаўлены туды.
Вы думалі, яны круцілі гайкі?
Азадкамі круцілі!
Як заўжды.
А на заводзе столькі “кліентуры”,
Што “стометроўка”* й блізка не раўня.
Рабочыя круцілі “шуры-муры”
Ад раніцы
І да сканчэння дня.
Для прастытутак
Плён такі багаты!
(За пару дзён падскочыў дабрабыт).
Як не ставала грошай,
Да зарплаты
Кліентаў абслугоўвалі ў крэдыт.
І вынік:

Не выконваюцца планы,
Магутны МАЗ,
Як кажуць, сеў на мель.
І неяк непрыкметна-нечакана
Завод ператварыўся
У бардэль.

* * *
Жылі спакойна мы
Пятнаццаць сутак?
Пустым
“Святому месцу” не бываць!
Пакуль трымалі гэтых прастытутак,
На змену ім прыйшла
Другая “раць”.

* “Стометроўка” — знакамітае месца каля мінскага цырка,
дзе “курсіруе” найбольшая колькасць прастытутак.

Рэклама
“Некаторыя беларускія птушкафабрыкі
распрацавалі праекты размяшчэння лагатыпаў на
шалупайцы курыных яец. Першым з беларускіх
вытворцаў новы спосаб рэкламы збіраецца
асвойваць Салігорская птушкафабрыка, якая
плануе прадаваць штогод больш за 80 мільёнаў
яец. Магчыма, цана на яйцы знізіцца: у
Мінсельгаспрадзе разглядваюцца прапановы з
рэгіёнаў аб размяшчэнні на курыных яйцах
прадуктовай рэкламы”.

“БелГазета”

Рэклама ўжо на яйцах...
(На курыных).
Ты, спажывец,
Адчуў хоць свой канец?
Ад Буга, як казалі, да Курылаў
Забілі ўсё рэкламаю з яец.
Спярша рэкламавалі баязліва,
Бо як народ успрыме:
Супраць? За?
Цукеркі ды пячэнне,
Квас ды піва,
Тварог ды хлеб...
Ну, словам, драбяза.
Затым “кіты”
“Схапіліся за яйцы”
І хочуць бачыць выяўкі свае.
І ясна: на курынай шалупайцы
Для лагатыпаў
Месца не стае.
Ну паспрабуй змясці яго рэкламу,
Калі захоча МАЗ ці “Гомсельмаш”.
Яйцо ад куры —
“Шчыт” не лепшы самы,
Тут трэба нешта большае, няйнакш.
Ідэя ёсць!
Яйцо ж нясе і страус!

Яно ж такіх памераў —
Як гарбуз!
З яго магчыма згатаваць і страву...
Вытворца,
Наматай сабе на вус!
З рэкламай разгарнуліся цяпер мы!
Шырокі ёсць для творчасці размах!
Куды ні плюнь —
Усюды страус-фермы,
Растуць, нібыта цеста на дражджах.
Прарэкламуюць
Фірмаў пяць адразу
На тым яйцы.
Хай дзівіцца народ.
На шалупайцы
Хопіць месца МАЗу,
Памесціцца і трактарны завод.
Больш у газеты
Не нясуць рэкламу,
У “журналюг”
Ледзь зводзяцца канцы.
...І нават дэпутат
Сваю праграму
Надрукаваў на “гарбузе”-яйцы.

* * *
У слоўніках
І “яйкі” есць, і “яйцы”.
І будзе ўсім
Яечня-каламуць,
Калі яны,
Мільярдныя кітайцы,
Рэкламу ў свет на яйцах панясуць...

Паркоўка
“Падпісана рашэнне, згодна з якім у Мінску
з’явіцца яшчэ 185 неахоўваемых парковак.
Адзіны нюанс — будавацца яны будуць за кошт
тых арганізацый, дзе размесціцца новая
паркоўка.
— Раёны ўжо вызначыліся з вуліцамі, дзе
з’явяцца паркоўкі, — сказаў намеснік начальніка
УДАІ ГУУС Мінгарвыкакама Канстанцін Страх. —
Цяпер трэба правесці тлумачальныя бяседы з
прадпрыемствамі і арганізацыямі, якія павінны
аплаціць іхнюю пабудову”.

“Комсомольская правда в Белоруссии”.

Я быў даволі ўдалым бізнесменам.
І нават офіс свой пабудаваў.
Ды ўлада
Як ударыла бязменам
(Ідзе да сёння кругам галава).
Была папера гладкай,
Як шалёўка.
Мне загадалі на маю бяду:
— Ля офіса твайго
Нам трэ’ паркоўка,
Яе для ўсіх
Бясплатна адбудуй.
Ну як жа ты папрэш
Супроць улады?
Калі захочуць,
Так дадуць у лоб!
Паркоўку я зрабіў.
Давёў да ладу.
(Хоць па кішэнях шчырасна пашкроб).
І зноў папера:
— Трэба тут запраўка.
Дык ты яе бясплатна
Узвядзі.
Калі не зробіш,
Ты для нас — караўка.

Бо ты ў нас бізнесовец
Не адзін...
Зрабіў запраўку...
Зноў жа ўлада лоўка
Прыслала мне
Пагрозныя лісты:
— А для кіроўцаў
Трэ’ яшчэ сталоўка.
Яе бясплатна
Адбудуеш ты.
Я ўсе свае “кішэні”
Паднапружыў!
Хоць не Ракфеллер,
Не вялікі пан.
Не здзекуйцеся вы з мяне задужа!
І наце вам бясплатны рэстаран!
Яшчэ адзін
Быў ад улады опус.
Пасля яго
Я проста “сеў на мель”:
— Ты аддасі
Зусім бясплатна офіс —
Хай для кіроўцаў
Будзе як гатэль...

* * *
Хто на мяне цяпер
Паважна гляне?
Мой бізнес,
Як камета тая,
Знік.
І пры паркоўцы,
І пры рэстаране,
І пры запраўцы
Я ўжо вартаўнік...

Аблом
“Урад адмовіў Дзяржаўнаму мытнаму камітэту ў
задавальненні просьбы аб павышэнні зарплаты
супрацоўнікам мытні. Урад палічыў, што ў краіне
шмат больш надзённых праблем, чым
павышэнне ўзроўню зарплат мытнікам, якія з
крымінальных скандалаў не вылазяць!”

“Народная воля”

На мытню —
Ну на ўсіх кагалам! —
Памыяў вылілі вядро:
Тады “дабро яна давала”,
Калі давалі ёй дабро.
Як вынік —
Не адзін працэс нам
Над мытнікамі
Выдаў суд.
Было за кратамі аж цесна —
Нібыта мытня —
Цалкам тут.
Яны жылі, як генералы!
Яны жылі, як каралі!
Калі было зарплаты мала,
То хабарам дабраць маглі.
Жылі і жонкі, як царыцы.
Канары — нібы родны дом...
Ды ў дом казённы
Час садзіцца,
Адлуп, як кажуць, і аблом.
Ганебна гэта, несумненна...
І мытня ператрэсла штат.
“Мы будзем працаваць сумленна,
Ды штось дабаўце да зарплат.
Нам цяжка
Перабудавацца,
Мы ўжо прывыклі да даброт.
У нас,

Нібы ў шахцёраў,
Праца...” —
Такі прэм’еру шлюць зварот.
Ды маюць “кукіш”
Ад прэм’ера,
І тут для іх
Аблом-адлуп.
— Яны заеліся без меры!
Так мовіць, “не бяруць на пуп”.
У нас даяркі, як мурашкі,
Працуюць вечна за грашы.
Будаўнікоў набытак важкі,
А атрымоўваюць “шышы”.
А як жывуць пенсіянеры?
Настаўнікі праелі плеш...
Ну, словам, “дуля” ад прэм’ера,
Яе хоць нюхай,
А хоць еж...

* * *
Павысілі зарплату хай бы!
Што для краіны нейкі “грош”?
Зарплаты мала —
Возьмуць хабар.
І думай тут,
Што лепш, што горш...

Што робіць урад,
усё нам у лад

“Савет міністраў устанавіў, колькі грамаў хлеба,
рыбы і іншых прадуктаў павінны з’ядаць у суткі
пенсіянеры, а таксама вызначыў мінімальны
набор рэчаў, якія павінны быць у іхнім
гардэробе. Чыноўнікі нават вызначылі, як доўга
гэтыя рэчы беларускі пенсіянер можа насіць…
Напрыклад, чыноўнікі палічылі, што пенсіянеру
дастаткова мець адну зімовую куртку і насіць яе
10 год. Шкарпэтак і трусоў хопіць у колькасці 4
пар, якія можна не мяняць 2-3 гады… Што
тычыцца ніжняй бялізны жанчын, дык тут нават
фантазія не здольная прыняць рэчаіснасць: адзін
бюстгалтар і 5 калготак на два гады, шэсць
трусоў ці панталонаў на 3 гады…”

“Народная воля”

Жылі-“капцелі” дзед Тарас
І бабка Акуліна.
Такіх старых нямала ў нас —
“Старэе” ў нас краіна…
Прызначыў пенсію
Урад —
Як кот наплакаў, грошай…
Ды дзед Тарас і гэтым рад —
Было жыццё і горшым.
У райсабесе нейкі чын
Тлумачыў ім чын чынам:
— Для крыўды ў вас няма прычын.
Дзяржава разлічыла
Ваш неабходны рацыён —
Клапоцімся, паверце!
Хоць небагаты дужа ён,
Ды вам не дасць памерці.
Для вашых сціпленькіх патрэб
Ёсць усяго даволі:
Алей, смятана, крупы, хлеб

І нават жменька солі.
А што заклалі мы няшмат
У рацыён мяснога,
Дык то пра вас жа дбае ўрад:
Зубоў у вас нямнога.
І апрануцца будзе ў што —
Дадзім “прыбарахліцца”!
На дзесяць год вам —
Паліто,
Адны штаны,
Спадніца.
Для вас —
Бюстгалтар і трусы,
І нават панталоны.
Яны —
Адны на ўсе часы,
Насіце іх да скону.
У вас цяпер шчаслівы час!
Вы жыць як след павінны!
Нараду ладзяць
Дзед Тарас
І бабка Акуліна.
— Без паліто я пражыву —
Ёсць у мяне кухвайка.
Знайду хоць што на галаву…
Не трэба мне і майка.
А як пражыць мне без трусоў?
Вось гэта ўжо задача…
І выйсце дзед Тарас знайшоў!
Ледзь не да неба скача!
— На пяць гадоў —
Трусы адны…
З мяне не ўбудзе пана:
Каб не знасіліся яны,
Здымаць іх буду нанач!
А бабка — ў ладкі,
Бо пачын
Ёй наўспадоб ягоны.
— Я напярэдадні начы

Здымацьму панталоны!
І ў ложак голымі ляглі…
Былі ўспамінаў хвалі…
Яны забыліся,
Калі
Вось так салодка “спалі”…
Насталі іншыя часы!
Вось ёсць кавалак хлеба,
А панталоны і трусы
Увогуле не трэба.
Памаладзеў раптоўна дзед —
Заўважыла радня ўся.
Ягоны доблесны “імпэт”
На старасці падняўся!
І маладосць ад бабкі прэ!
І дзед, як хлопчык, рады!
За іх “мядовы месяц” трэ’
Падзякаваць ураду.

* * *
Ну хто сказаць бы мог цяпер:
“Старых не паважаем…”
У нас жыве пенсіянер
Як ні ў адной дзяржаве!

Сцяг
“Штаб-кватэру БНФ з праверкай наведаў
кансультант упраўлення грамадскіх аб’яднанняў
Міністэрства юстыцыі Аляксандр Харытон. У час
візіту ён параіў партыі зняць бел-чырвона-белы
сцяг, які развяваецца на фасадзе будынку.”

“Снплюс”

Я жыў без сэнсу,
Вельмі тлумна
(Адзіны сэнс,
Што ежа ў рот).
І вось засеў глыбакадумна:
Не буду жыць,
Як мой народ!
Ён
(Так жа пішуць)
Памяркоўны
І талерантны дужа ён.
Ён, мой народ, рахманы, роўны, —
І так было яно здавён.
І я,
Насуперак прыродзе,
Адкінуў “талерантны” груз.
Хай думку маюць аб народзе,
Што ён бунтарскі —
Беларус.
Прачуў пра партыю “зялёных”...
Ды гэта тое, што якраз!
“Зялёным” буду я да скону!
І ў гэты я ўступіў “калгас”.
І, як адзнаку, я, вядома,
Купіў сабе зялёны сцяг.
Ён калыхаецца над домам,
І бачны ён на ўвесь абсяг.
Ніводзін
Сцяг мой не прыкмеціў
(І гэтаму я быў не рад).
Наадварот,

Чаромха-квецень
Суседа
Вабіла дзяўчат.
Ды я прыдумаў за вячэрай...
На свой,
Хоць невялікі,
Гмах
Павесіў чорны
(Косткі-чэрап)
Пірацкі —
Ну адметны! —
Сцяг.
Хто не заўважыць гэта можа?
Аднак “уважлівых” няшмат.
І гэта так мяне трывожыць,
І гэтаму я так не рад!
А ўсё ж няхай я буду гіцаль,
Няхай сатруць мяне ў труху,
Ды сцяг,
Дзе на адбітку Гітлер,
Павешу заўтра на страху.
На сцягу —
Свастыкі выява...
І Гітлер —
Нібы правадыр...
Нікому
Ніякая справа,
Галоўнае — у свеце мір...
І я затым
(Зусім нясмела)
Свой новы сцяг панёс на ўздым.
А сцяг той —
Бел-чырвона-белы.
Галоўны клопат быў у тым,
Што зазірнуў у дом мой “орган”,
Сказаў
(Без ніякіх дамоў!):
— Не трэба мне
Нацдэмаў оргій.

А сцяг здымі...
І ён пайшоў.

* * *
Хвароба не бывае невылечнай...
Мы выйдзем,
Беларусы,
На прасцяг!
І будзе разам з намі
Векавечны
Наш бел-чырвона-белы
Слаўны сцяг!

Невыязныя
“У 2,6 раза павялічылася база дадзеных
невыязных асоб з пачатку года (тады яна
налічвала 100 тыс. чалавек). Зараз спіс
пашырыўся да 260 тыс. чалавек. Калі тэмпы
росту базы захаваюцца, дык хутка памежнікам
прасцей будзе правяраць спіс тых асоб, якім
выезд дазволены”.

“БелГазета”

Дзве тысячы дваццаты год.
Аэрапорт. Пасадка.
Пусты чамусьці самалёт.
І ля памежнікаў — народ.
Іх ганяць брыдка-гадка.
— Гражданкі-граждане! —
Маёр
Амаль што матам крые. —
Не насядайце!
З эціх пор
Вы ўсе — невыязныя.
Ёсць у наліччы дакумент:
Вы — ненадзёжны ліца.
Ад насялення ліш працэнт
Быць можат за граніцай.
І мне не суйце паспарта!
Сабе засуньце ў... Ясна?
Вас не пускаюць неспраста —
Вы знаеце прэкрасна.
Вось-вось народ яго змяце...
— У нас гараць пуцёўкі!
Няўжо ж ад родненькіх дзяцей
Мы кінемся наўцёкі?
Маёр падумаў:
“Быць бядзе,
Зруйнуюць тут дарэшты”.
Да тэлефона ён ідзе,
Камусьці кажа нешта.

“Няйначай ён, —
Рашыў народ, —
Стаў вырашаць пытанне,
І неўзабаве ў самалёт
Пускаць людзей ён стане”.
Тым часам
Праз натоўп людскі
Зацята-незалежна
Ідуць чатыры мужыкі.
Прайшлі кантроль памежны!
І зразумела стала: то
Высокае начальства.
Натоўп
Маёра біць гатоў
І разарваць на часткі.

І разарвалі б насамрэч
(Ніхто не дасць гарантый).
Але гара ў маёра з плеч —
Бягуць міліцыянты.
Быў асцярожны служка ён,
Пабачыў дужа многа.
Таму і браў ён тэлефон,
Каб выклікаць падмогу.
Міліцыянты сталі ў строй,
На пузах — аўтаматы.
— Ну хто січас срадзь вас герой? —
Маёр наш зухаваты.
І што народ зрабіць тут мог?
Яго чакае кара:
Каго загрэблі
У астрог,
Каму ўляпілі ў карак.

* * *
А самалёт пайшоў на ўздым,
Кругі над полем вяжа.
Чатыры чалавекі ў ім
І дзесяць — экіпажу.

Латарэя
“Брэсцкі аблвыканкам выпусціў латарэю “За
бяспеку”, і яе распаўсюджваннем занялася
абласная ДАІ. За дробныя парушэнні правілаў
дарожнага руху даішнікі замест складання
пратаколу прапаноўвалі кіроўцам набыць 10
латарэйных білетаў па 3 тысячы рублёў. Кіроўцы,
зразумела, пачалі пісаць скаргі. Пасля
службовага расследавання некалькі службоўцаў
ДАІ былі прыцягнуты да дысцыплінарнай
адказнасці, а даішніка з Пінска ўвогуле
паказальна звольнілі за парушэнне службовай
дысцыпліны”.

“Народная воля”

Што тут казаць:
Прывыкла ўжо дзяржава
Нас,
Паслухмяных грамадзян,
“Даіць”.
За што ж тады пайшла
Дурная слава
Пра наша беларускае ДАІ?
Чаго, скажыце, генерал звярэе?
За што так пацярпеў
Даішнік-мент?
Прадаў, заместа штрафу, латарэю...
Дык дай за вынаходніцтва патэнт!
Вадзіцелі —
Яны таксама людзі!
Ну хай парушыў...
Не заўважыў знак...
Затое заўтра “вешацца” не будзе:
А раптам з латарэі —
Прыз няўзнак?
Я пра выпадак чуў
Зусім шыкоўны
(А кажуць, што і іншыя былі):
Збіў пешахода.

“Адсядзеў” умоўна.
Па латарэі выйграў “Жыгулі”!
Дык нам бы пераняць
Даішны вопыт!
Зламыснікам
Пагрозай будзе хай:
Іх не саджаць
І не цягаць на допыт,
А латарэі ў зубы —
І гуд бай!
Ну вось, напрыклад,
Нашы казнакрады...
Калі такога схопяць за руку,
Ён латарэй мільён
Купіць бы рады,
Каб крэсла не было як на суку.
Другі выпадак:
Не плаціў падаткі.
Дык ты, інспектар,
Так яго “нагрэй”:
Прадай яму
(Буржую анігадкі)

Не сотню,
А сто тысяч латарэй.
Не трэ’ яго дубасіць
“Штрафам-палкай”!
Ён зможа не адчуць сябе ў бядзе,
Калі буржую
Сокавыціскалка
Па латарэях тых перападзе.
Ідэям гэткім —
Неўзарана поле.
О, як маглі б падняць мы
“Спортлато”!
Нядаўна пабываў я на футболе...
Дык там жа разгарнуцца
“На ўсе сто”!
Там столькі бугаёў
Ганяе мячык!
Такое марнатраўства
Бачыў там!
Хай не “гарчычнік” —
Латарэяў пачак
Паказвае арбітар штрафнікам!

* * *
Ад гэткіх глупстваў
Кожны з нас дурэе...
Ніколі нам не выбрацца з сіла,
Пакуль жыццё —
Суцэльна латарэя,
Якую нам дзяржава прадала...

Хамут
“Прадпрымальніцтвам таксама не з’яўляецца
рамясловая дзейнасць, калі вы ёю займаецеся
аднаасобна. Указ Прэзідэнта Рэспублікі Беларусь
адносіць да такой выраб і рамонт сельскага і
садоваагародняга інструмента і ягоных частак
(касавіцаў, чаранкоў, грабляў,сякерышчаў,
садовых ножанак, ручных пілаў і да т. п.), а
таксама шорна-сядзельных вырабаў (хамутоў,
сядзёлак, шлеяў, лейцаў і іншых частак збруі).”

“Труд-7”

У бадуне
Быў Веня вельмі доўга...
“Цяпер —
Рашыў, —
Запоям тым капут.
У бізнес мне —
Шырокая дарога,
Зраблю найперш —
Як дзед вучыў —
Хамут.
Сам прэзідэнт —
Куды ўжо брацца вышай —
Пра хамуты
Аж падпісаў Указ.
А прэзідэнт —
Не абы-што падпіша,
І пазарэз
Трэ’ хамуты для нас”.
Зрабіў Вінцук хамут
Задужа добры —
(Смылеў —
Не бавіў час на перакур).
Хамут —
На дзіва!
Хлясцікі-аздобы...
Хоць заўтра выстаўляйся на канкур!

У нас пакуль нямашка іпадромаў,
І хамуты з “аздобай” —
Нам не ў час.
Куды з ім падзявацца?
Ну вядома,
Хамут
Панёс Вінцук у свой калгас.
Быў старшыня
Узрушаны на дзіва,
Пляваўся слінай
Злосны старшыня.
— І дзе такіх прыдуркаў напладзілі?
Ну дзе ў калгасе
Бачыў ты каня?
Не, ты скажы...
Каня калі ты бачыў?
У нас няма рабсіл для трактароў.
Калі і ёсць у дзеда Моці кляча,
Дык ён і сам,

Як конь жа —
Будзь здароў!
— Сам прэзідэнт... —
Вінцук сваё ўсё шые,
Не хоча пазбаўляцца ён надзей.
— Прыдурак!
Свой хамут
Сабе на шыю,
Як конь незацугляны, —
І надзень!

* * *
Указ —
Ён у паперчынах патоне...
Вінцук —
Узор святое прастаты...
Калі няма
У “гаспадарцы” коней,
Навошта для “калгаса”
Хамуты?

На цвінтары
“У Баранавічах са школьнікаў збіраюць па пяць
бульбін. Ураджай перададуць малазабяспечаным
сем’ям, адзінокім і пажылым людзям”.

“Комсомольская правда в Белоруссии”

А пачалося ўсё з караняплодаў...
Мая дачка
Спыталася ў мяне:
— Ты ведаеш,
Як цяжка жыць народу?
Ты хочаш памагчы яму ці не?
Пенсіянеры —
Жабракі тым болей.
Ад голаду ўміраюць пакрысе.
Па бульбін пяць —
Так вырашылі ў школе —
Для гэткіх
Кожны вучань прынясе.
Ну як не паспрыяць пенсіянерам?
Напакаваў, як кажуць, цэлы воз.
Да бульбы —
І прысмакаў да халеры.
Пашкадаваў дачушку —
Сам занёс.
Праз тыдзень
Зноў дачка “бярэ за грудзі”:
— І ўсё ж жыве нішчымна
Наш народ.
У школе кажуць:
Кожнаму не ўбудзе,
Калі мы купім цацкі для сірот.
Хіба для дзетак
Мог не пастарацца?
Адсохла б, як гаворыцца, рука!
І накупляў я
Мех і торбу цацак

Для дома-інтэрната і садка.
І зноў дачка:
— Я навіну не выдам:
Да бездані народу —
Толькі крок.
Жывецца вельмі цяжка
Інвалідам.
І асабліва тым,
Хто страціў зрок.
Ну што ж, для інвалідаў
Я не скнара.
Як кажуць, іх і так пакрыўдзіў лёс.
Дастаў я запасныя акуляры
Дачцэ —
У школу возьме хай —
Прынёс.
Затым дайшла чарга
І да студэнтаў.
Дачка гаворыць:
— Самы бедны люд!
Ты бачыў?
Згаладалі ўсе дашчэнту!
Калі не дапаможам —
Ім капут!
І маналог дачкі
Такі быў палкі!
Як запярэчыць?
Быў студэнтам сам.
Прынёс кавалак сала
І шпаргалкі,
Якія я калісьці напісаў.
І вось ужо “няшчасным наркаманам”
На лекі трэба выдаць напярод...
Ды шмат каму...
І самым нечаканым
Наступны быў
Дачкі маёй зварот:
— Сказалі ў школе:
Можа стаць банкрутам

Наш гонар,
Наш славуты “Гарызонт”.
Не дапаможам —
Дык не быць славутым.
Што, бацька, скажаш ты
На гэты конт?
І ведаў я:
То не дачкі капрызы...
Без тэле жыцьму —
Не вялікі пан.
Аддаў я
Свой старэнькі тэлевізар —
Хай “Гарызонт”
Сабе запіша ў план.
Ну хто яшчэ “падкорміцы” чакае?
Нішчымніца —
Спрадвечны клопат наш.
Для МАЗа назбіраю
Трохі гаек...
А што запатрабуе “Гомсельмаш”?

* * *
Зусім магчыма,
Час такі наспее —
Пазбавіцца не ўдасца
Нашых бед.
І каб не ўмерлі мы,
Па пяць капеек
Нам, беларусам,
Скінецца ўвесь свет.

Кірмаш
“У Гродна адкрывалі гіпермаркет “Алмі”. Людзі
прыйшлі паглядзець і задумаліся. І, мусіць,
хтосьці камусьці сказаў, што “гіпермаркет” —
значыць “еж бясплатна”. І елі ўсё, што бачылі.
Вырашылі, што гіпермаркет — гэта бясплатная
сталоўка для бедных.
У час цырымоніі адкрыцця магазіна
адміністрацыя была вымушана аб’яўляць праз
інфармацыйны цэнтр, што есці прадукты, не
расплаціўшыся, нельга. Аднак беспаспяхова. У
дэпартаменце маркетынгу гіпермаркета сказалі,
што вопыт адкрыцця ў Гродна быў беспадобны.
Нягледзячы на тое, што ў залах працуе сістэма
відэаназірання, наведвальнікі з’елі велізарную
колькасць прадуктаў, так і не дайшоўшы да
касы”.

“Белгазета”

У год той
Напаткала царства гора,
Бо зведаў лес
Галодную пару.
Звяры паелі нават мухаморы
І грызлі на алешынах кару.
Звяры блукалі ценямі па лесе.
Ды што пра іх казаць,
Калі сам леў,
Сам іхні цар,
Як кажуць, грыву звесіў
І да вясны ад голаду самлеў.
З валютаю
Было у царстве туга —
Купіць у іншых харчу не маглі.
Забылі пра даляр
І нават тугрык...
А хто ж прадасць
За “зайчыкі”-рублі?
Прагноз на заўтра —
Дужа невясёлы.

Пайсці ў адстаўку ўжо
Гатовы леў.
Ды на падмогу
Хатняя жывёла
Прыйшла з суседняй вёскі
Неспадзеў.
Яна ў галодны год
Жыла заможна
(Яно й не дзіўна —
Пры гаспадары).
Рашылі так:
“Падсобіць лесу можна,
Бо мы таксама, як ні глянь,
Звяры”.
І вось яны, сабакі і каровы,
Авечкі, коні, куры, індыкі,
На радасць лесу
Свой кірмаш харчовы
Наладзілі за вёскай ля ракі.
Была і ўмова:
Ніякой халявы!
І калі ў вас валюты не стае,
Мы сёння вам даём такое права —
Купляць харчы
За “зайчыкі” свае.
І вось звяры,
Галодныя, як чэрці,
Накінуліся дружна на харчы.
Ды не куплялі,
А адразу — жэрці
(Хоць ты крычы, жывёла, не крычы).
Разбіў, нібы арэх,
Калоду мёду
Мядзведзь-шатун.
Цячэ ракою мёд!
Вяпрук клыкасты
Бульбу з агароду,
Не пражаваўшы,
Пхае ў поўны рот.

Схуднелы заяц
Храбусціць капустай,
Не можа ён насыціцца ніяк.
Да сена — лось
(Таксама ён не тлусты).
Сарока набівае свой валляк.
А малпа наляцела на бананы,
На зерне “наляглі” цецерукі...
Але застыў кірмаш той
Нечакана,
І цішыня на ўзлеску ля ракі.
Стаілася ў напружанні
Гайня ўся.
Перажылі звяры
Сапраўдны шок,
Бо іхні цар,
Як кажуць, перажраўся
І ўпаў на бок —
Быў “заварот кішок”.

* * *
Ну што ты возьмеш
З той лясной краіны,
Калі яе насельнікі —
Звяры?..
Не дзіўны й сёння
Той кірмаш звярыны
Для нас,
Дзяцей савецкае пары.
Мы ведалі нішчымніцу гадамі,
Той час навекі
Свой пакінуў знак.
І так калісьці мы адгаладалі!
Наесціся не можам аніяк...

Турыстычны рай
“Турыст са Швецыі адправіўся ў Турцыю праз
Беларусь на веласіпедзе. Аднак да канчатковага
пункта не даехаў. У Беларускім горадзе
Маладзечна ў яго ўкралі веласіпед, а разам з ім
палатку, спальны мех, рукзак, інструменты,
вопратку, аптэчку і правізію на суму 1375 еўра.
Аказваецца, малады чалавек пакінуў веласіпед з
рэчамі каля гасцініцы на 10 хвілін. Наіўны, ён не
адразу звярнуўся ў міліцыю з заявай пра
крадзеж, думаючы, што нехта ўзяў веласіпед
пакатацца.
У Турцыю швед не паехаў, а вярнуўся самалётам
у Стакгольм”.

“Народная воля”

Быў рамантычным
І наіўным швед.
(Інакш яго назваць я не бяруся).
Аднойчы “зацугляў” веласіпед
І кінуўся ў круіз па Беларусі.
Яго чакала сонечная даль:
Вяскоўцы, краявід і самагонка...
І ўсё ён, швед,
“Намотваў на педаль”
І ўсё ўспрымаў
Сваёй душою тонкай.
Яму давалі
З малаком жбаны,
Прыносілі і яблыкі, і грушы.
“Якія ўсё-ткі шчодрыя яны!
У беларусаў —
Шчырасныя душы!”
Ну хто ў нас сёння
Пойдзе ў рэстаран?
Ён лепей дома
З голаду апухне.
І вось наш швед,
Як найвялікі пан,

Рашыў адведаць
Рэстараннай кухні.
Былі ў меню аладдзі і ікра
(Ікрынкі на аладдзях —
Ну як вошы!).
Але для нас
Іх есці не пара —
Для шведа
Проста мізэрныя грошы!
І выйшаў ён.
Пагладзіў ён жывот.
— Ну, дзякуй вам!
Так накармілі шведа!
Які харошы,
Хлебны ваш народ!
Агледзеўся...
Няма веласіпеда!
Афіцыянтка —
Слова наўздагон:
— Не варта
Усчыняць нам лішніх сварак!
Вам, як буржую,
Шлём мы свой паклон...
А заадно
Мы можам даць і ў карак...

***
Ці знаеш, швед,
Як нам нялёгка жыць?
Ты не чытай рэкламу —
“Белараша”.
Усё, што ў нас стаіць,
І што ляжыць, —
Усё маё
(А пры Саветах — наша).
Ты ў Беларусі,
Думаў,
Рай знайшоў?
Падумаеш —веласіпед укралі...

Падзякуй —
Не застаўся без штаноў.
Трусы, падзякуй,
Не сарвалі
“Кралі”...

Рацыён
“Еўрарадыё паведамляе, што штодзённае
кармленне службовай сабакі абыходзіцца
дзяржаве ў 2,3 тысячы рублёў. Малодшага
школьніка кормяць на 1,7 тысячы... Нормы
кармлення дзяцей і звяроў зацверджаны
Мінфінам. Пры гэтым грошай, якія выдзяляюцца
на кармленне службовай сабакі дома, звычайна
не хапае на тое, “каб поўнасцю задаволіць
ягоныя фізіялагічныя патрэбы”, і людзі ў пагонах
даплочваюць са сваіх зарплат. Аб тым, ці хапае
1,7 тысячы рублёў, каб задаволіць фізіялагічныя
патрэбы дзіцяці, не паведамляецца. Тым дзецям,
фізіялагічныя патрэбы якіх задавальняюцца не ў
поўнай меры, можна прыкінуцца сабакамі — тады
іх пакормяць людзі ў пагонах з уласных
зарплат”.

“БелГазета”

Бяздзетным выпала жыццё...
Бязрадасным, вядома...
Таму ад роспачы
Дзіцё
Сям’я ўзяла з дзетдома.
Быў хлопчык жвавы,
Хутка рос,
У школе меўся годна.
Але з заняткаў
(Шмат і слёз)
Вяртаўся ён галодны.
Нішчымны
Школьны рацыён...
Ды стаў хлапчынка бойкі:
Бацькі,
Каб не “пасціўся” ён,
Падкладвалі “ссабойкі”.
А гаспадар служывым быў,
На мытні меў ён працу.
Туды патрапіць не любы,
Тут трэба пастарацца.

І не ўзялі б яго...
Але
Быў у яго сабака.
І свой законны мытны хлеб
Ён адпрацоўваў з гакам.
Шукаў сабака гераін,
Шукаў марыхуану.
Такі на мытню ўсю —
Адзін,
Ну проста апантаны!
Быў ад сабакі добры плён —
Начальнік пець гатовы.
І ўрэшце вырашыў:
— А ён
У нас, лічы, службовы.
Тут недагляд...
Сабаку час
Стаць на забеспячэнне.
Няхай ён лічыцца
У нас
Як член падраздзялення.
Хай грошы мае на кармы,
Каб, як буржуй, быў гладкі.
За час ранейшы
Зноў жа мы
Пакрыем вам выдаткі.
Трымае грошы гаспадар —
Вачам сваім не верыць:
Ды гэта ж проста Боскі дар,
Бо грошай шмат без меры.
Калі б на гэткі “пенсіён”
Кармілі сына ў школе,
“Ссабойкі” не насіў бы ён,
Не галадаў ніколі.
Кармі сабак,
Выходзіць так, —
“Кавалак” будзе ладны.

* * *
Трымаць нам выгадней
Сабак,
Трымаць дзяцей —
Накладна.

Рэвізор
“Камітэт дзяржкантролю Мінскай вобласці
выявіў, што рэвізоры фінансавага аддзела
Мядзельскага райвыканкама правялі лішнія
праверкі прадпрымальнікаў. Гэта значыць,
перастараліся. За што і былі прыцягнуты да
дысцыплінарнай адказнасці”.

“Комсомольская правда в Белоруссии”

Фінансавая служба —
Страшны звер.
Душу загоніць кожнаму
У пяткі.
Ці правільна запоўніў
Сто папер?
Ці ўсе, як трэба,
Заплаціў падаткі?
Не класці ж штраф
“З кішэні у кішэнь”,
Дзяржаўныя не трэсці ж установы...
Праватніка
Зграбастаць за каршэнь —
Надзейны спосаб.
Хоць зусім не новы.
Ды тых ІП
Амаль зусім няма.
На ўвесь раён
Іх засталося восем,
І тыя моляць:
— Збаўце ад ярма!
Праверак цяжкі груз
На шыі носім!
Хай носяць...
Жыць буржуям не дадзім!
Няхай не сняцца сонечныя далі!
І рэвізоры —
Кожнаму адзін —
Паміж сабой ІП размеркавалі.

Мацвею —
Рэвізор ён малады —
Па жэрабю
Патрапіў фермер Грыша.
(А зрэшты,
Грышу “трос” ён заўсягды,
Была, як кажуць, асабістай ніша).
Імпэтны Моця
Грышу дапякаў
Праверкамі сваімі
Кожны тыдзень.
Сабака Шарык злосна гыркаў:
— Гаў!
А фермер Грыша ціха лаяў:
— Злыдзень!
А Моця да Рыгора пёр і пёр.
Нібыта крот,
Ён у паперах шарыў.
І ўжо не ціха лаяўся Рыгор,
І ўсё гучней
На Моцю гаўкаў Шарык.
Мацвей Рыгора “рэзаў без нажа”

(Звалілася на фермера няшчасце).
Мацвей жа тугадумна разважаў:
“Якім жа штрафам
Зноў яго абкласці?”
Стаяў наш Моця
Пасярод двара,
І да яго прыйшла ідэя хутка.
Між рознага Рыгорава дабра
Улезла ў вочы Шарыкава будка.
— Дык ты ж, Рыгорка,
Не ўказаў яшчэ
Вось гэту будку.
Гэта ж нерухомасць!
Ад штрафа
Ты, Рыгорка, не ўцячэш.
І пеню налічу табе, вядома.
Тут страх працяў Мацвея
Да нутра
Захваляваўся,
Затрымцеў наш Моця.
І подбежкам
Па ўскрайчыку двара
Падаўся
Да няблізкай дзіркі ў плоце.
Сабака Шарык
Гыркнуў гучна:
— Гаў!
Аж рэхам адгукнуліся абшары.
Набраўся сіл,
Сарваўся з ланцуга,
Да Моці паляцеў
Сабака Шарык.
І быў сабака Шарык не дурны.
Што можна, а што не —
Даўмеў сабака.
Ён не кусаў.
Адно сарваў штаны.
Застаўся наш Мацвейка
З голай ср...й.

“Кацілася торба
з высокага горба..”

“Гіперінфляцыя ў Зімбабве, якая існуе ўжо не
першы год, прывяла да таго, што адзін долар
стаў каштаваць 25 мільёнаў зімбабвійскіх
долараў. Такім чынам, для пакупкі 100 долараў
спатрэбіцца каля 20 кілаграмаў мясцовай
валюты ў 100-тысячных і 200-тысячных
банкнотах. Вось да чаго прыводзіць знявага да
прыватнай уласнасці і незахаванне правоў
замежных інвестараў”.

“БелГазета”

Не раўня
“Зімбабве з гвадэлупамі”,
Нам не прыклад
І Мадагаскар.
З голымі
Не ходзім, мовіць, дупамі,
Наш урад —
Для нас як Боскі дар.
За даляр
“Схапіцца” сёння здолелі,
Толькі й для даляра ёсць рубеж.
Падаюць,
Нібы лістота,
Долары.
З імі разам
Падае рубель.
Дзе ж вы,
Так чаканыя інвестары?
Свежую
Ну хто ўвалье нам кроў?
Ну няўжо ва ўрадзе
Толькі бездары,
Што не зробяць да багатых крок?
Мы і так і сяк вытворцаў сватаем,
Выбірайце —

На любы расклад.
Толькі не ідуць да нас багатыя.
Можа, вінаваты бацька-сват?

* * *
І такі расклад
Не скінем з горба мы,
І навек —
Нішчымніца-праслед.
Прыйдзе час —
Насіцьмем грошы торбамі.
З торбамі
Пасунемся і ў свет.

Пажар
“Згодна з рашэннем ураду, з гэтага часу
кіраўнікі дзяржарганізацый і
дзяржпрадпрыемстваў могуць быць пазбаўлены
надбавак, прэмій і іншых узнагароджанняў за
наяўнасць у арганізацыі аб’ектаў нерухомасці,
якія не выкарыстоўваюцца больш за год”.

“Народная воля”

Быў на заводзе
Непатрэбны цэх.
І сцены выглядалі, як руіны.
— Пустуюць плошчы!
Гэта цяжкі грэх!
Ты гэты цэх
Задзейнічаць павінны! —
Дырэктар атрымаў такі загад. —
Іначай, як вушэй,
Не ўбачыш прэмій!
Дырэктар, мякка кажучы, не рад —
І так праблемаў
Цэлае бярэмя.
Завалены прадукцыяй склады.
Завод працуе цераз пень-калоду.
Рабочых рассавалі —
Хоць куды.
Нашто яшчэ той цэх пусты заводу?
Дырэктар
І начамі спаць не мог —
Так мазгаваў ён
Над праблемай тою.
Дык не дадуць жа прэмій,
Далібог.
А прэміі, як водзіцца, —
Святое.
У галаве
Шалёны план узнік —
Свой лёс

Дырэктар выставіў на шалі.
Дырэктара наведаў вартаўнік...
Пажарныя ў прыёмнай пабывалі...
Аднойчы ноччу,
Калі спаў завод,
Успыхнуў цэх пусты
“Чырвоным пеўнем”.
Чамусь не бачыў
І не бег народ
(За дзень напрацаваўся ён, напэўна).
Пажарныя
Глядзелі здаляка.
Гарыць?
Дык то ж касцёр палае недзе.
І не было нідзе вартаўніка,
І ён нікога, гад, не папярэдзіў.
Пад раніцу —
Тырчыць адна труба,
Дзе цэх стаяў,
Там сцелецца куродым.
Вартаўніка
(“Ты не праспаў хіба?”)
Зняславілі
Перад усім заводам.
Са свістам
Тут жа звольнілі яго
(Праз тыдзень залічылі
У вахцёры).
Прызналі:
З замыкання ўзнік агонь.
Дырэктар быў чамусьці
У гуморы...

* * *
Народ наш
Толькі з выгляду прастак,
Абыйдзе ён

Любыя пастановы.
Як з прэміяю
Будзе штось не так,
Не толькі цэх,
Завод спаліць гатовы.

Пырскі шампанскага
“Вяселле — гэта жаніх і нявеста, госці, кольцы,
кветкі, віншаванні, пырскі шампанскага... У
вызначаным традыцыяй для гэтага рэгіёна
месцы. У горадзе Барысаве маладажоны
звычайна рабілі гэта ў скверы Ахвярам фашызму
па вуліцы Чапаева — адразу пасля рэгістрацыі.
Аднак сквер уваходзіць у маршрут патрулявання
роты міліцыі, і на адрас загадчыцы аддзела ЗАГС
накіравана пісьмо ад ахоўнікаў парадку з
патрабаваннем “правядзення тлумачальнай
работы з тымі, хто ўступае ў шлюб, аб
магчымасці прыцягнення іх да адміністратыўнай
адказнасці за распіццё спіртных напояў у
грамадскіх месцах”. Вось так строга... Цікава, а
дзе будуць піць шампанскае маладажоны-
міліцыянеры? Мусіць, у іх зарэзерваваны іншыя
месцы. Для сваіх”.

“Снплюс”

Міліцыянты Цімафей і Моця
Выходзілі штодзённа на маршрут.
Служылі хлопцы
У патрульнай роце
І на маршруце
Мелі шмат пакут.
Былі ў самоце
Міліцыянеры,
І кожны з іх
На сэрцы меў пісаг,
Бо пралягаў маршрут іх
Міма сквера,
Каля якога размясціўся ЗАГС.
Цяклі сюды вяселлі,
Як лавіны.
Шчаслівы смех дзявочы...
Гамана...
Злучаліся, як кажуць, “палавіны”
Ад раніцы да самага цямна.
“Злучыліся” —

Шампанскае адразу.
Ішлі туды,
Дзе дрэвы і кусты.
І нават маладая
(Во зараза!)
Цішком бакал куляла
З-пад фаты.
А трэ’ сказаць,
Што Моця з Цімафеем
Спрадвечныя былі халасцякі.
І, зразумела,
Душы ім не грэе
Малюнак вельмі радасны такі.
Камплексавалі
Хлопцы-перастаркі,
Бо кожны пад вянец пайсці гатоў.
Ды дзеўкі
(Нат цялятніцы-даяркі)

Чамусьці не клявалі
На”мянтоў”.
І ад таго
Настрой іх быў “казліны”.
Ад роспачы —
Хоць крычма ты крычы.
Ад зайздрасці
Глытаў Мацвейка сліны,
А Цімафей
Размазваў смаркачы.
І вось нарэшце,
У хвіліну тую,
Калі ніводзін з іх
Стрываць не мог:
— Давай мы іх, Мацвейка, арыштуем, —
Прапанаваў напарніку Цімох.
І падышлі...
— Вам добра п’ецца-есца?
Аднака нарушаеце закон!
Таму што тут —
Абшчэсцвеннае месца.
Я задзяржаць зачыншчыкаў даўжон.
Сватоў і маладых —
Прашу за намі.
Складзём у райаддзеле пратакол.
Ледзь не ўсчалася бойка
Са сватамі.
А сведка
Нават кінуўся па кол.
Ды Цімафей —
Хлапчына не пужлівы.
На сведку грозна гыркнуў:
— Не дуры!
Каб зразумець зусім было мажліва,
Ён працягнуў руку да кабуры.
І павялі “злачынцаў” пад канвоем
Да шэфа на разборку ў райаддзел.
У кабінеце
З тлумнай галавою

Палкоўнік непахмелены сядзеў.
І далажыць яму
Службоўцы рады
(Нібы сваты —
Разбойнікам раўня):
— Нарушылі абшчэсцвенны парадак:
Спіртное распівалі
Срадзі дня...
Палкоўнік злы быў
На такія святы
(Патрапіўся самому
Хібны зяць).
Ён са сватамі
Не ўсчыняў дэбаты
І даў сваім каманду:
— Наказаць!
А ў ЗАГС
Паслаў пагрозную паперу:
“У вас там п’юць спіртное,
Як ваду!
Не прымеце найтэрмінова меры —
На “багадзельню” арышт накладу!”
...З ахвотаю цяпер
Цімох і Моця
Выходзяць міма сквера
На маршрут.
Дый як жа быць хлапцам
Не пры ахвоце?
Шампанскае
Ракой не льецца тут!
І зніклі ў скверы
(Глянуць проста міла!)
Бутэлек з-пад шампанскага “лаўжы”.

***
Цяпер у скверы —
Пляшкі з-пад “чарніла”.
Снуюць апойкі.
“Кормяцца” бамжы.

Клумба імя
Чынгачгука

“Сквер на сталічнай вуліцы Захарава атрымаў
імя нацыянальнага героя Венесуэлы Сымона
Балівара. Такая павага і ўшанаванне
нацыянальных герояў нашых сяброў вартае
пахвалы, аднак... Дагэтуль застаюцца забытымі
беларускімі ўладамі многія гістарычныя постаці
Бацькаўшчыны.
У нас няма годнага ўганаравання імёнаў і
подзвігаў дзеля Айчыны яе выдатных сыноў —
напрыклад, Вітаўта Вялікага, Тадэвуша
Касцюшкі, Канстанціна Астрожскага, Яна
Хадкевіча...”

“Народная воля”

Нас ігнаруе
Мудрая Еўропа,
І нам ніхто
Не нанясе візіт.
Бо ўсе ў Еўропе —
Хіжыя халопы
Амерыкі, дзе Буш.
Во паразіт!
Куды ж цяпер падацца
Беларусам?
І як нам захаваць
Прыстойны твар?
Падобна,
Што Масква бярэ “аншлюсам”.
Дружыць Іран гатовы
І Катар...
Так, у Еўропе мы здаёмся
“Голымі”,
Яны “клявешчуць”,
Што у нас — дыктат.
Дык будзем жыць
З краінамі-ізгоямі
(А іх, па праўдзе,

Ёсць зусім няшмат).
І “балівараў-чавесаў” імёны
Мы ў Беларусі ўславім на вякі.
Сваім героям
Шлём адны праклёны.
Ну што паробіш?..
Мусіць, час такі...

* * *
Прывецім мы
І племя “тумбу-юмбу”,
Дзе на ўзбраенні
Ёсць страла і лук.
І атрымаюць вулку,
Плошчу,
Клумбу
Самоса,
Балівар
І Чынгачгук.

Дошка
“Грамадзянам нашага шчаслівага грамадства
больш ганарова атрымаць падзяку ад
кіраўніцтва, грамату ад выканкама, чым
перавязаны гумкай пачак нікчэмных грошай.
Грашовыя формы заахвочвання выцясняюцца з
эканомікі неграшовымі. Лепшы доказ таму —
адкрыццё Рэспубліканскай дошкі гонару ў
Мінску. На дошку занесены 39 пераможцаў
спаборніцтва: 2 раёны і гарады, 35
прадпрыемстваў. Хто-небудзь можа
растлумачыць, навошта ў краіне, дзе
заахвочваюць дошкамі гонару, яшчэ патрэбны
грошы?”

“БелГазета”

Іван і Хведар —
Наш сялянскі клас —
Не ведалі
У працы недастачы:
Адзін застаўся “падымаць калгас”,
Другі ж да фермера пайшоў “батрачыць”.
І кожны з іх
Цягнуў свой цяжкі воз.
Былі яны абодва не апойкі.
Калі да вуснаў чарку хто паднёс,
Дык то па выхадных, дальбог, —
І толькі.
І вось настаў чарговы выхадны...
І закарцела ўзяць сябрам па чарцы.
У “складчыне”
Заўжды былі яны.
А тут жа “сабантуй” не мог пачацца.
Івану
(Так было яно заўжды)
Калгас не выдаў
Сціплую зарплату.
І кажа Хведар:
— Толькі той бяды!

Мне фермер заплаціў.
Бо ён багаты.
Дык сёння, Ваня, вып’ем за мае.
(Сябрук, вядома ж, выглядае хмура).
Ты ў краму збегай, —
Хведар падае
Нячэпаныя хрусткія купюры.
Пад ліпай селі на траве-зямлі
(Ім жонкі не насоўгаюць па карку)
І спакваля бяседу павялі,
Куляючы са смакам зрэдчас чарку.
Пад гул пчаліны,
Салаўіны спеў
Пілося-гаманілася салодка.
Іван (не з салаўя!) асалавеў
І Хведара
Узяў у “абработку”:
— Скажы, ну хто ты?
Як ні глянь — батрак.

Гарбацішся,
Як некалі на пана.
Яго суцішваў Хведар так і сяк:
— Ну не плявузгай, Ваня,
Ты ўжо п’яны.
— Не, ты паслухай!
Ты ж — ну поўны нуль!
Не чалавек, а нейкая рабсіла.
Трымае гаспадар цябе,
Пакуль
Ты жыў-здароў.
І гэтак да магілы.
А я — герой!
Нядаўна пра мяне
Пісала нат раённая газета.
А фермера твайго яна кляне —
Ці ведаеш ты, Хведарка, пра гэта?
Мяне —
Заўжды ў прэзідыум на сход.
Усюды мне павага і пашана.
Ты — адшчапенец!
Ну а я — народ!
— Ды супакойся, Ваня,
Ты ўжо п’яны.
— Не, ты паслухай!
Ўрэжу я як след!
Тваё жыццё —
Як колісь пры прыгоне.
А я ў заслугах!
Нават мой партрэт
Вісіць на Дошцы гонару ў раёне.
Абураны,
Наш Хведар устае...
Сабраў усё
(Не засталася й крошка).
— Ты выпіў на халяву за мае,
Цяпер ідзі
Сваёй закусвай Дошкай.

* * *
Капіталіст —
Ён працавітым рад.
Заплаціць,
Калі будзеш ты старацца.
На Захадзе
Герояў розных шмат.
Ды толькі там няма
Герояў працы...

Бюлетэнь
“Мінгарвыканкам накіраваў у Савет міністраў
прапанову ўзмацніць кантроль за выдачай
пацыентам лісткоў непрацаздольнасці. Больш
таго, адмяніць пры некаторых захворваннях
стопрацэнтную аплату бальнічнага у першыя
10 дзён хваробы”.

“Снплюс”

Іван-сантэхнік
Неяк занядужаў.
То храбусне ў плячах,
То ў бок кальне.
Здавалася б,
Не мае справу з гужам,
Ды нешта ўсё ж вярэдзіць у спіне.
Хоць жонка —
І прыпаркі, і прымочкі,
Адвары з зёлак
П’е ён з рук яе...
Іван не адаспаў ніводнай ночкі —
Нішто хваробе рады не дае.
У роспачы галосіць “палавіна” —
Іван, падобна ўжо,
Канаць пачаў.
І вырашылі ўрэшце,
Што павінны
Іван наведаць сёння ж урача.
Івана ўрач
Праслухаў і прастукаў,
Абмацаў і абціскаў...
— Ты нягож...
Хоць сам не разабраўся,
Што за штука,
Ды выпісаў яму мікстуру ўсё ж.
Давескам жа да лекаў невядомых
“Непрацаздольны” выдаў бюлетэнь.
— Чатыры тыдні

Паляжыш ты дома.
Чатыры тыдні!
Не які там дзень...
А з дому
Пазваніў Іван на працу:
— У бокі коле...
Ломіць у спіне...
Дык мне параіў доктар адляжацца.
Пабудзьце там як-небудзь без мяне...
— Ага, ляжы...
А нам — “бяры на пупа”?
Работы столькі —
Непачаты край!
Ты мо ўжо інвалід?
Якая група?
Ты вечна прытвараешся, гультай!
Дык ведай,
Што цяпер мы маем права
Не заплаціць
За першых дзесяць дзён.
Для гэтакіх мінулася халява —
Дзяржава ўчора выдала закон!
Івану гэта —
Абухом па цемю.
І так набытак,
Нібы ў галяка.
Даўгоў суседзям —
Цэлае бярэмя,
Яшчэ ж “на платным”
Вучыцца дачка.
Быў змушаны Іван
Пайсці на працу,
Хоць адчуваўся
Ледзь не пры жыцці.
— Ну што? — спыталі. —
Не пабралі пранцы?
Ідзі, гультай,
І гайкі пакруці!
І ён круціў...

Круціў як апантаны!
Хаця хадзіла кругам галава.
Яму ж казалі:
— Ты ўжо зранку п’яны.
Ну проста не жытуха,
А халва!
Ад болю ўжо Іван
Аж воўкам вые!
Ніхто яго не слухае...
Але
Івану заплацілі “грабавыя”,
Як на дзесяты дзень
Ён акалеў.

Клопат
“Паводле інфармацыі Генеральнага пракурора,
каля 54% усіх злачынстваў у Беларусі ўчыняюць
рэцыдывісты. Ён растлумачыў гэта тым, што
многім з гэтых людзей зноў даводзіцца ісці на
злачынства, каб здабываць сабе на харчаванне.
“Людзям, якія выйшлі з месцаў зняволення,
надзвычай цяжка працаўладкавацца. Гэта
сапраўды праблема, іх сапраўды не хочуць браць
на працу”.
Генпракурор лічыць, што на прадпрыемствах усіх
відаў уласнасці неабходна ўводзіць спецыяльныя
квоты для асоб, якія вызваліліся. “Трэба ўводзіць
своеасаблівую “бронь” на прадпрыемствах”.
Генпракурор нічога не паведаміў наконт таго, ці
будзе гэтая прапанова аб працаўладкаванні
насіць паўсямесны характар. Бо з такім багатым
жыццёвым вопытам гэтыя працоўныя рэзервы
прынеслі б максімум карысці, працуючы ў
праваахоўных органах”.

“БелГазета”

Як паведаміла Беларускае тэлебачанне, зараз у
Мінску на кожнага беспрацоўнага прыпадае
7 вакансій.

Надзённы клопат ёсць
У пракурора:
Як толькі зэк
“Адкінецца” з турмы,
Каб жыць спакойна,
Каб далей ад гора,
Яго заўжды
Назад штурхаем мы.
Ніхто яму не прапануе працу
І для яго не выдзеліць жытла.
Куды ж яму, няшчаснаму, падацца
І як прарвацца
“З цемры да святла”?
І стала пракурору
Дужа прыкра,

За душы трэ’ аддацца барацьбе:
Праваахоўнікі,
Пакажам прыклад
І возьмем іх на працу да сябе!
Так і зрабілі...
“Мента-райаддзелы”
Залічваць зэкаў
Кінуліся ў штат.
А тыя, што найболей адсядзелі,
Прымаліся ў АМАПаўскі атрад.
Яны, дальбог,
Не елі хлеб дарэмна!
Спяцы...
Задачай толькі нагрузі,
З ахвотаю
Пікетчыкаў нацдэмных
Размазвалі, як жабаў, у гразі.
Найболей у цане “аўтарытэты”,
Бо з іх былі такія “следакі”!
Як каралі,
Заселі ў кабінеты,
Падследчых
Рвуць, як кажуць, на шматкі.
Яны ў разборках мелі
Сталы вопыт.
Не прызнаешся —
Дык да скроні “ствол”.
Не больш за пяць хвілін —
На кожны допыт,
І справу ўжо кладуць
Суддзі на стол.
І стала ў нас спакойнаю краіна!
Статыстыка злачынстваў —
Ледзь не нуль.
І хоць не райаддзелы, а “маліна”,
Дык то на час...
Асвояцца пакуль.
Мы не жывём, як колісь,
У прытоне.

Начальства пракурора не дзяўбе.
На радасцях
Ён злодзея ў законе
Памочнікам прызначыў да сябе.
Запоўнены “адкінутымі” штаты...
Дык і не след дзівіцца нам таму,
Што тых,
Хто іх калісь ганяў за краты,
Былыя зэкі
Садзяць у турму.

* * *
Шкадуем тых,
Хто “ботае па фені”...
І можна клопат
Пахваліць такі.
Ды штось яны —
Не на палі і фермы,
Чамусь не рвуцца ў аграгарадкі...

Вось так жывём...
“Гомельскім абласным судом вынесены
прыгавор па справе аб забойстве дзяцьмі
ўласнага бацькі. Дзяўчынка-забойца
растлумачыла гэта тым, што бацька хацеў
запрэгчы кабылу, якая павінна была
ажарабіцца”.

“Труд-7”

А тэма — не зусім для фельетона.
Які ўжо смех,
Калі тут смерць і кроў.
І я, скажаўшы мякка, засмучоны:
Жывём,
Нібы звяры сярод звяроў.
Дачушка бацьку
Цесаком забіла
І цела паваліла
На парог:
Была неабжарэбленай кабыла,
І ён яе, пузатую, запрог.
Вось так дачка
Кабылу шкадавала...
І падняла на продка
Востры нож...
Папрокаў заслужыў стары нямала
І нашай ганьбы варты ён,
Ды ўсё ж...

* * *
Хтось не стрывае
Над бярозкай здзекаў,
Хтось засумуе,
Як раздавіць вош...
Ды толькі існаванне чалавека
Не ставім, як гаворыцца, у грош.

“Галівуд”
Зараз у нешматлікіх стужках кінастудыі
“Беларусьфільм” у галоўных ролях здымаюцца
расійскія акцёры. А нашы, беларускія, хоць і не
менш таленавітыя, вымушаны “гуляць іхнюю
світу”...

Скандал у знакамітым Галівудзе:
Славутых “зорак”
Напаткаў “прастой”.
Стаў беспрацоўным
Слынны Ален Вудзі,
“На пенсію”
Штурхаюць Шэран Стоўн.
Ніхто
Не змог пазбегнуць горкай долі.
Тым, хто нібіў аскому, —
Метка-знак.
“Пайшлі ў расход”
І Анджэліна Джолі,
І нават Дуглас
(Кажуць, наш зямляк).
Прадзюсеры сказалі ім адкрыта:
Не трэба болей нам старэчы груз.
Цяпер кіно забіта
Брэдам Пітам,
З экранаў не сыходзіць Томі Круз.
Славутасці нядоўга сумавалі.
Дзе грошы атрымаць —
Усё адно.
Дзявятым валам,
Нестрыманай хваляй
Нахлынулі ў расійскае кіно.
І чорны дзень
Для ўсіх расійскіх “зорак”
Ад хвалі неўтаймованай прыйшоў.
У забыцці
(Былі ж калісьці ўзорам!)

Парэчанкаў, Міронаў і Машкоў.
Пападалі і “зорачкі”-жанчыны.
Паселі ўсе,
Так мовіць бы, на мель.
Ну хто раўня
Для Джолі Анджэліны?
Без працы хоць кіруйся на панель...
Калі ў сваёй краіне месца мала,
Прыстанішча
Шукаць хоць дзесьці мусь.
Пабеглі па рэспубліках-“васалах”:
Малдова, Украіна, Беларусь...
Тутэйшым жа куды цяпер падацца?
У сельскі клуб?
Дык там “кіно” не шмат...
Там калі ёсць “ачаг” культурнай працы,
Дык толькі гарманіст —
Стары Ігнат.
І што ж цяпер?
Сядзець з адкрытым ротам?
Параду я даю,
Акцёрскі люд!
Радзіме вы не трэ’?
Кругазваротам
Вам самы час асвойваць Галівуд!

* * *
Няўжо і праўда,
Што няма прарокаў
На Бацькаўшчыне змучанай сваёй?
Дык да каго ж звяртацца нам з папрокам,
Што ў нас акцёр —
З працягнутай рукой?
Не па акцёрах нашых
Я прайдуся,
Бо талентам
Не абдзяліў іх Бог.
А што, калі б
Галоўны наш “прадзюсер”
Да крэўнага
Вярнуцца раптам змог?..

Камень за пазухай
“Многія кіроўцы пасля наезду на пешаходаў
імкнуцца знікнуць з месца здарэння... У сувязі з
гэтым — цікавы выпадак. У Кіеве 24-гадовы
кіроўца на пешаходным пераходзе наехаў на
жанчыну, хацеў уцячы, але трапіў пад самасуд
жанчын пажылога ўзросту, якія пачалі закідваць
яго каменнем...”

“Снплюс”

Ігнат-кіроўца
Тых, хто ходзіць пешшу,
Так не любіў!
На іх быў дужа злы.
Адным
Сябе Ігнат-кіроўца цешыў,
Калі на іх ён лаяўся:
— Казлы!
Любіў Ігнат
Па “зебры”-пераходзе
Прамчацца, як Шумахер.
Страшны гвалт!
Бо пешаход —
Ну проста смех дый годзе —
Аж прысядаў ад страху
На асфальт.
Яшчэ любіў сігнал падаць
За спінай
Якой дзяўчыны.
Асалода ўся!
Падскоквала,
Пужалася дзяўчына,
Вішчэла,
Як малое парася.
Аднойчы
Ён зрабіў манеўр няўдала
І зачапіў бабулечку крылом.
Хацеў ён даць

Ад пераходу драла.
Канцы ў ваду...
Не тут яно было!
Шпурнуў са злосці
Хтосьці
Камянюкай
Ігнатавай машыне наўздагон.
Ад сполаху
Ігнат сагнуўся крукам.
Разбілі шкло.
З машыны выйшаў ён.
А выйшаў —
Дык і сам таму не рады.
Адкуль
Іх тут набралася, бабуль?
Каменне паляцела, як снарады!
Ігнат пабег усесціся за руль,
Ды не паспеў...
Перад вачыма — глюкі,
І пад нагамі ўжо зямля плыве...
Адна бабулька
Сучкаватай клюкай
Шарахнула яму па галаве.
Затым была бальнічная палата.
Гудзе, як рой пчаліны, галава.
Такое адчуванне
У Ігната,
Што ў ДТЗ заўчора пабываў...

* * *
Няма на ліхачоў-кіроўцаў зводу!
Калі ў ДАІ
Ні клопату, ні сіл,
Сябры мае,
Калегі-пешаходы,
Каменне трэ’ за пазухай насіць!

“А мы ігралі
харашо...”

Пасля паразы ад футбольнай зборнай Англіі з
лікам 1:3 некаторыя нашыя каментатары ўсё ж
захапляліся гульнёй беларускай зборнай: “А мы
ігралі харашо...”

Прайгралі мы
У раз чарговы.
І не адчуў, паверце, шок.
Бо каментатар —
Сказ тыповы:
— А мы ігралі харашо!
Хоць мы забілі гол адзіны,
А нам жа закацілі тры,
Мы вельмі гордыя хадзілі:
Бо тры — не пяць.
І хоць памры,
Не дарасці да англічанаў
(Растуць мо ногі не адтуль?).
Яны гуляюцца мячамі,
І так не можам мы пакуль.
Яно заўжды...
На тварах — міны,
Што мы захоўваем,
Ды ўжо
Купляюць нас,
Як на мякіне:
— А мы ігралі харашо!
Не пра футбол жа
Мой аповед
(Не па заганах тых прайшоў).
Вось так жывём мы...
І ў выснове:
— А мы іграем харашо!

* * *
А беларуса што абудзіць?
Былое —
Зарасло імшой...
Няўжо між намі
Вечна будзе:
“А мы іграем харашо”?
Настане час,
І Бог
На шалі
Пасадзіць гордых “бульбашоў”,
І скажа ён:
— Вы так прайгралі!
Хаця ігралі харашо...

Чужынцы
“Прадпрымальніку з рынку “Ждановічы” Алесю
Талстыку далі 140 тысяч рублёў штрафу за тое,
што ён... размаўляў на беларускай мове.
— Нейкая жанчына напісала на мяне скаргу ў
абласную падатковую інспекцыю, што я
размаўляў з пакупнікамі на незразумелай мове,
— распавядае прадпрымальнік. — “Незразумелая
мова”, наколькі я зразумеў, гэта беларуская, на
якой я заўсёды размаўляю. Скаргу перадалі ў
раённую падатковую інспекцыю, але азнаёміцца
не далі. І прысудзілі мне штраф — 140 тысяч
рублёў. Па нейкіх там правілах яны маюць права
прымаць такія рашэнні. Аргументацыя была
такая: маўляў, за некарэктную размову з
пакупніком. Хоць тая жанчына наогул у мяне
нічога не купляла. Проста прыйшоў чалавек, які
пачаў лаяцца і абражаць мяне. Калі б гэта быў
мужчына, дык я з ім увогуле па-іншаму
пагутарыў бы...”

“Народная воля”

Расла Алеся ў горадзе, ў сталіцы.
Хоць “ад сахі”
Былі яе бацькі.
І беларусы.
Ёй бы ганарыцца
Народам,
Мовай,
Што жыла вякі.
Аднак яна
(Што ў нас, на жаль, тыповей)
Лічыла акурат наадварот:
Той, хто гаворыць
На “колхозной” мове, —
“Дзярэўня”, быдла...
А па-руску — скот.
Культурнаю
Сябе яна лічыла
(“Не говорю, как бабка из села”),

Паказваючы ўсім
І розным чынам,
Што разумець той мовы не магла.
Аднойчы на экскурсію
У Кіеў
Закінуў лёс Алесю ў грамадзе.
Агледзелі славутасці такія!
...Экскурсавод на рынак іх вядзе.
Там гэткі выбар рознай зеляніны —
Аздобіць можна
Нават царскі стол!
Купляйце, ежце,
Госці Украіны!
На ўскрайку
Гандляваў стары хахол.
Алеся да яго “кіруе лыжы”.
Ад выбару
Аж засвяціўся твар.
Алеся агуркі паглядам ліжа...
Хахол жа
Свой расхвальвае тавар.

Алеся як пачула тую мову,
Дык у самой аж мову адняло.
За грудзі ўзяць хахла
Яна гатова:
— Ты как тут говоришь со мной,
“Село”?
Я твой язык
Совсем не понимаю!
По-человечески со мною говори!
Была, як кажуць, сцэна тут нямая
(Ажно вароны сціхліся ўгары).
Знайшла Алеся
Міліцыянера.
— Он оскорбляет “моваю” меня!
Паглядам грозным
Служка дзеўку змерыў:
— Шчо, наша мова
Рускай не рівня?
І быў ягоны ўчынак
Адмысловы.
Апанаваў Алесю жах і страх,
Бо за знявагу
Украінскай мовы
Ён выпісаў Алесі
Страшны штраф.

* * *
За нашу мову
Продкі ваявалі,
Для нас абаранялі,
Як маглі.
Мы ж ганарымся:
Кім мы сёння сталі!
Чужынцы мы
На гэтае зямлі...

Помста
Да розных тэрмінаў пазбаўлення волі ўмоўна
асуджаны тры хлопцы з Верхнядзвінска за тое,
што адпомсцілі супрацоўніку ДАІ. Іхняя помста
была страшная: ад такога не адразу адмыешся.
Дый рэпутацыя падмочаная.
За тое, што міліцыянер пазбавіў правоў аднаго з
хлопцаў, яны, падкаравуліўшы, калі інспектар
пакіне сваё аўто на стаянцы, разбілі ў машыне
шкло і накідалі ў салон экскрэментаў,
паведамляе “Еўрарадыё”. Нечыстоты хлопцы
падрыхтавалі загадзя і прынеслі ў слоіках.
Праваахоўным органам давялося доўга шукаць
хуліганаў, але нарэшце яны былі асуджаныя.

— Як метэор, імчалі вы, —
Сказаў даішнік строга. —
І забяру я ў вас правы,
Бо то не жарт — дарога...
І перагарам — за вярсту...
Былі сябры ўсе злымі:
— Як не адпомсцім мы мянту,
То, далібог, казлы мы.
У туалет яны не йшлі,
Напэўна, сутак трое.
Фекаліяў сабраць змаглі
Аж трохлітровы слоік.
І вось іх помста: ўціхара,
Калі быў час спачыну,
Наклалі гэтага “дабра”
Даішніку ў машыну.
Даішнік белы,
Нібы мел:
— Каб вас пабралі пранцы!
Увесь падняўся райаддзел:
— Мы знойдзем вас, засранцы!
На экспертызу йдзе “слядак”
Са слоікам пад пахай.
Яму эксперт параіў так:

— Шукайце вы па паху...
Па ўсёй міліцыі загад:
Абнюхваць туалеты.
Яны шукалі, нібы клад...
І вось нарэшце:
— Гэты!
Якраз “сядзеў” ён —
Тут як тут! —
Віноўнік помсты злое.
І пацягнулі хлопца ў суд.
Рэчдокам — той жа слоік.
Так абурыла ўсё суддзю!
Хлапцы ў турму — як кулі!
...Суддзі
Аж цэлую баддзю
Назаўтра навярнулі...

* * *
Я хуліганаў не хвалю...
Ды ведаем мы змалку,
Што пакланяюцца рублю
Дзядзькі з рабою палкай.
Калі кіроўца не дурны,
Калі ён не тупіца,
Не будуць “гордымі” яны —
Дазволяць адкупіцца.
Таму даішнікам не дам,
Як пацярпелым, скідку.
Не толькі масла мажуць вам
На хабарную скібку...

Жарт
“Актывіст незарэгістраванага “Маладога фронту”
з Салігорска Павел Батуеў запатрабаваў ад
ваенкамата беларускамоўную анкету прызыўніка.
У атрыманым дакуменце ён выявіў больш за 100
памылак”.

“Народная воля”

Палкоўнік
Тэрмінова склікаў штаб.
Яшчэ й дадаў,
Што быць усе павінны.
Такі перапалох зрабіў ён,
Каб
Давесці непрыемную навіну.
— Наш прэзідзент, —
Паведаміў, —
Указ
Іздаў нашчот
Вааружонных Сілаў.
Я даважу да сведзяння січас —
Камандаванне “сільна папрасіла”.
І хоць ваш труд
І так саўсем вялік,
Аднака ў вас
Дабавіцца нагрузкі.
У арміі
Уводзіцца язык
Саўсем другі.
Інача — беларускі.
І прэзідзент наш,
Як абычна, праў:
У гасударсцве беларускім служым.
Аружжа і яду
Народ нам даў,
Срадзі яго
Мы смотрымся няўклюжа.
Кагда саўсем не знаеш языка,

Здавай пагоны
І на печку к бабе.
Праверка заўтра будзе “звысака”,
Экзамен правядуць
У нашым штабе.
Сягодня ізучыць язык
“З калёс”.
Штоб вам было не стыдна ў Беларусі!
Я славары, учэбнікі прынёс...
Пайду і сам нямнога падучуся...
Які ж у штабе быў перапалох!
Як наляглі служывыя на мову!
Хто нават сорак словаў
Мовіць мог,
Хто аднаго
Прамямліць не гатовы.
Такі гармідар!
Бы не штаб — кірмаш.
І ліп да ўсіх маёр,
Зруселы самы:
— А как перевести мне
“Шагом марш”?
А есть ли в белорусском
Слово “прямо”?
А вечарам
Палкоўнік зноў сабраў.
Усмешку
Ён чамусьці не хавае:
— Язык вы ізучалі этат зра...
І сцэна, як гаворыцца, нямая.
А каб службоўцаў
Не хапіў удар,
Не стаў далей трымаць
“У чорным целе”:
— Сягодня вы сматрэлі ў каляндар?
Дзень дурака!
Дзень первага апрэля!

Бумеранг
“Генеральны пракурор Расійскай Федэрацыі
Юрый Чайка выступіў з сенсацыйнай заявай. Ён
паабяцаў бязлітасна караць службовых асоб, якія
незаконна прыцягваюць людзей да крымінальнай
адказнасці. Да гэтага часу ніхто не адказваў.
Падставай паслужыла сумная статыстыка: за год
у Расіі толькі па афіцыйных дадзеных больш за 5
тыс. чалавек было незаконна прыцягнута да
крымінальнай адказнасці. Невінаватыя людзі
гадамі сядзелі ў турмах, трацілі здароўе, працу і
рэпутацыю. Потым, атрымаўшы права на
рэабілітацыю, яны лёгка выйгравалі ў дзяржавы
судовыя іскі. Дзяржбюджэт вымушаны плаціць, а
дазнавальнік, следчы і наглядальны пракурор, па
чыёй віне гэта здарылася, ніякай адказнасці не
нясуць.
Генпракуратура плануе не толькі прыцягваць іх
да крымінальнай адказнасці, але таксама
падаваць ім іскі аб узнаўленні страт”.

“Труд-7”

Бядуе бабка:
Знік гусак
Надоечы ў Марылі.
“То мой сусед, —
Лічыла так, —
Яму падрэзаў крылы.
І да ўчастковага ідзе,
Нясе яму заяву.
Няхай падсобіць у бядзе,
Няхай адкрые справу.
Нашто ўчастковаму “вісяк”?
Ён зроду іх не ведаў!
І з аперацыяй “Гусак”
Шыбуе да суседа.
— Ну, прызнавайся, гусякрад, —
Прыціснуў ён Івана. —
А не дык сам не будзеш рад,
Як пісталет дастану.
Іван “бязглуздзіцу” нясе

(І пісталет не пройме!):
— Дык у мяне ж сваіх гусей —
Вунь паглядзіце —
Плойма.
— Не хоча прызнавацца ён! —
Паправіў мент фуражку. —
Вось завязу цябе ў раён,
А там — у каталажку!
Ты галаву мне не дуры,
Служывыя — не лохі.
Вось пасядзіш дзянькі са тры —
Паразумнееш трохі.
І сапраўды ў раён папёр
Івана пад канвоем.
А там — суровы пракурор
І следчых цэлых двое.
Ўзялі Івана ў абарот,
Затоўхалі ў цямніцу.
— Сядзець тут будзеш дзесяць год
За эту саму пціцу.
Сядзіць Іван і дзень, і два...
І штогадзінна — допыт.
І ходзіць кругам галава —
Турбуе іншы клопат.
У вёсцы зараз сенакос,
А ён вось тут...
Нядобра...
А агарод быллём зарос,
Мычыць-вішчыць худоба.
І вось гудзе раённы суд,
Нібы пчаліны вулей.
Час прыгавору быць,
Ды тут
Прыбегла ў суд бабуля.
І кажа:
— Дзеткі, гусака
Пабралі б чэрці тыя...
Бо не Іванава рука
Яму скруціла шыю.

То быў сабака Жучка мой —
Дазналася цяпер я:
У будцы Жучкавай гарой
Ляжаць і пух, і пер’е.
Івана хуценька з-за крат
Адправілі на волю.
Іван жа не задужа рад,
Прысуд не задаволіў.
Іван заяву падае:
— Я нахлябаўся гора!
Няхай затраты ўсе мае
Адновяць пракуроры.
Перастаяла ўжо трава,
Ў хляве худоба млела...
У пракурора галава
Яшчэ не дзень балела.
Такога не было здавён:
За тыя парушэнні
Івану й сёння плаціць ён
З уласнае кішэні.

* * *
Пра гэта расказаць
Мяне
“Сядзельцы” папрасілі.
Яны не радуюцца, не,
Бо то было ў Расіі.
Вядуцца справы з гэтых пор
Належна і прыстойна.
Дрыжыць
Расійскі пракурор!
...А наш дык спіць спакойна...

Страшылішча
“Размовы пра незвычайную істоту, якая бегае па
беларускіх лясах і вёсках, не сціхаюць. Па
чутках, наш снежны чалавек пайшоў з Лідскага
раёна, дзе яго ўбачылі ўпершыню, прайшоў па
лясах Воранаўскага і зараз блукае па тэрыторыі
Іўеўскага.
— У той дзень наша дачка гуляла з іншымі
дзецьмі каля поля з кукурузай, — прыгадвае
Святлана Юхнік, — мама васьмігадовай Лаліты,
якая першай убачыла страшылішча. І раптам
дзеці вельмі моцна закрычалі. Адна дзяўчынка
нават дастала крыжык, каб адагнаць гэтага
чорта...
У рэдакцыю патэлефанавалі ўжо некалькі жонак,
якія просяць вярнуць гэтае страшылішча дамоў.
Не аліменты, дык хоць шэрсці шматок”.

“Комсомольская правда в Белоруссии”

Нагнаў Гаўрыла дзежку самагону
І кінуўся на месяц у запой.
Нягеглы дужа выгляд быў ягоны:
Азызлы твар заросся барадой,
Так пасмы закарэліся ад бруду —
Ну акурат мядзведзя галава.
І вось праз месяц
На аглядкі люду
Ён выбраўся адтуль, дзе піў, —
З хлява.
Яго, вядома, жонка не пазнала,
Загаласіла:
— Згінь, нячысты дух!
І дзеці напужаліся нямала,
Ад страху аж забіліся ў катух.
Гаўрыла ад такога крыку-енку,
Збянтэжаны,
Па вуліцы пабег.
Вяскоўцы пазіралі ва ўсе зрэнкі:
— Страшылішча!
Карае Бог за грэх!

Яшчэ шпарчэй
Гаўрыла бег да ўзлесся,
І неслася
Услед яму:
— Ату!
Трымайце йеці*!
Гэта ж наша Нэссі**!
Прабег Гаўрыла
Не адну вярсту...
Пайшлі па ўсёй краіне пагалоскі —
Ты, абывацель, хочаш вер, не вер:
Каля звычайнай беларускай вёскі
З’явіўся незвычайны нейкі звер.
І паднялі сур’ёзныя газеты
Па свеце ўсім
Той несусветны тлум.
І людзі з усяго, як бачна, свету
Імкнуцца ў вёску.

Турыстычны бум!
Для ўлад мясцовых
Гэта проста мара —
Валюты столькі,
Што не бачыў свет.
І еўра, і юані, і даляры
Папоўнілі нішчымніцкі бюджэт.
Цяпер адны мільярды
У бюджэце!
Не трэба сеяць
І не трэба жаць.
А як жа наш Гаўрыла?
Як наш “йеці”?
Абрыдла ўвесь народ яму пужаць.
Ён выйшаў з лесу,
Гнаны і галодны,
Цішком прабраўся ён
У “белы дом”
І плюхнуўся:
— Рабіце, што заўгодна,
Ды “йеці” мне прыкідвацца
“У лом”.
Хоць разарвіце тут мяне на часткі!
Дзяцей не бачу,
Жонка — удава...
Яму пагрозна рыкнула начальства:
— Ты сантыментам волю не давай!
Такія “аліменты” мецьмуць дзеці!
І жонцы
Мужыка мы падбярэм.
А дзе мы возьмем гэтакага “йеці”?
Як наш бюджэт напоўніцца дарэм?
А мы табе
Яды крыху падкінем:
Бананы, мёд...
Асартымент увесь!
Гаўрылу адзічэлага пад кіем,
Нібы гарылу,
Зноў пагналі ў лес.

* * *
Ну што той “снежны чалавек”
Хвалёны?
Не знойдзеш,
Хоць планету аббяжы.
У нас тых “йеці” —
Цэлыя плямёны:
На звалкі зазірніце,
Дзе бамжы...

* Другая назва “снежнага чалавека”.
* Шатландскае “цуда-юда”, якое быццам бы жыве ў возе-

ры Лох-Нэс.

Дзве дзесятыя рубля
“У якасці дасягнення варта занесці ў Кнігу
рэкордаў Гінеса дывідэнды, налічаныя па выніках
года ўладальнікам каштоўных папер Аршанскага
завода швейных машын. Акцыянерам гэтага
прадпрыемства на адну акцыю налічана 0,2396
рубля”.

“Народная воля”

Прапаганда нам даводзіць:
Мы — жыцця гаспадары.
Гайкі ўкручвай на заводзе,
А ў калгасе — жні, ары.
Беларус, шчыруй у працы,
Дабрабыту мецьмеш плён!
Калі будзеш ты старацца,
Дык заробіш і мільён.
Кожны з нас карпець ахвочы
На заводзе, на зямлі:
І сялянам, і рабочым —
Ўсім нам акцыі далі.
Мае акцыю-паперу
Слесар доблесны Іван.
Атрымаў —
І ўраз паверыў:
— Буду зараз жыць, як пан!
Буду я цяпер багаты
(А раней ліпеў ледзь-ледзь).
Мне не трэба і зарплаты —
Дывідэнды буду мець.
Працаваў Іван на славу —
Ён жа ўласнік па жыцці.
За любую браўся справу,
Калі гайкі закруціў.
Час налічваць дывідэнды...
І Іван усклікнуў:



244 245

Алесь НЯЎВЕСЬ Адлуп

— Бля!
Налічыліся працэнты —
Дзве дзесятыя рубля.
Зарабіў...
Хоць стой, хоць падай —
Кінулі сабаку косць...
Столькі ж —
І для ўсёй брыгады.
Абуяла Ваню злосць.
— Хай не буду жыць я “прынцам”,
Хай падмануты дашчэнт,
Толькі я пайду на прынцып —
Аддавайце дывідэнд!
Кнізе Гінеса — пацеха,
Бо такі я не адзін.
А яму:
— Ты з глузду з’ехаў?
Як жа іх табе дадзім?
Мы не памятаем зараз,
Як рубель той выглядаў...
— З вамі я не на базары,
Гэта вашая бяда.
Зарабіў — аддайце тое.
Не дасце — падам у суд. —
Прынцыповасцю такою
Іх Іван загнаў у кут. —
А шукайце хоць па вёсках
Той рубель,
Той рарытэт.
І належную палоску
Мне адрэжце, як і след.
Паказалі вы мне дулю,
Пасаджу і вас на мель!
...Мінск увесь перавярнулі,
Ды знайшлі-такі рубель.
Урачысты Дом культуры!
Сход узнёсла правялі
І палоскай ад купюры
Дывідэнды аддалі.

* * *
Калупаемся, як вошы,
Бачым дабрабыт здаля,
Бо жывём на тыя грошы —
Дзве дзесятыя рубля!

Баран
“У галоўным упраўленні юстыцыі Мінскага
гарвыканкама сцвярджаюць, што ў апошнія гады
мінчукі часцей сталі звяртацца ў аддзелы ЗАГС,
каб змяніць прозвішча ці імя. Вельмі шмат
беларусаў змяняюць свае прозвішчы з-за
недабрагучнасці. “Часцей за ўсё гэта робяць
людзі ў маладым узросце, — паведамляюць
спецыялісты. Паводле іхніх словаў, “людзі, якія
пражылі ўсё жыццё з прозвішчамі накшталт
Заяц, Магіла, Кабан, Урод, практычна ніколі не
ідуць на змену прозвішча. Пераадолеўшы юнацкі
ўзрост, яны перастаюць звяртаць увагу на тое,
што яны Зайцы, Лысыя, Сіроткі, Бараны ці
Казлы”.

“Труд-7”

Антон з дзяцінства
Зарыфмоўваў вершы.
Па праўдзе,
Быў звычайны графаман.
Аднак лічыў,
Што ён паэт не першы
Таму,
Што мае прозвішча Баран.
Ён цвёрда знаў:
Уся прычына ў гэтым.
І шкадаваў,
Што позна ён дапёр.
Таму, лічыў,
Раённая газета
Яго ніводзін не змясціла твор.
А калі так яно,
Дык вось вам наце:
У ЗАГС Антон прыпёрся,
Як таран.
У прозвішчы сваім
Змяніў ён націск
І стаў цяпер ён Баран,

Не Баран.
“Паэтам першым стану я
У свеце, —
Прыйшоў Антон
Да гэтакіх высноў. —
Цяпер ім быць
Не толькі ў райгазеце —
Іх змесціць і часопіс “Дзеяслоў”!
Каторы раз
Перачытаў рэдактар...
— Адно і тое ж —
Як ні падпішы.
Хоць ты засвоіў
І харэй, і дактыль,
Аднак няма
У вершыках душы.
...А прозвішча змяніў паэт наш
Дарам.
У друку
Вершаў штосьці не відно.
Быў ён Баран...
І стаў, нарэшце, Баран.
Ды Байранам
Не стаў усё адно.

* * *
Мы прозвішчы змяніць,
Канечне, ў стане...
Ды ўсё ж ад продкаў
Дадзены яны.
А тых наконт,
Што Баранамі сталі...
Яны, бадай,
Па праўдзе бараны.

Конкурс
“У пошуках слядоў аднаго з гвалтаўнікоў
міліцыянеры выйшлі на Юрася Губарэвіча,
намесніка старшыні партыі БНФ і намесніка
Аляксандра Мілінкевіча ў руху “За Свабоду”.
Вось што кажа Юрась Губарэвіч: “Калі прыйшлі
міліцыянеры, мяне самога дома не было, яны
сказалі, што ў сувязі з серыяй згвалтаванняў ім
трэба пагутарыць са мной. Папрасілі ў маёй маці
здаць ім сліну на аналіз — быццам бы для
ўстанаўлення біялагічнага партрэта гвалтаўніка.
Мая маці адмовілася… Па словах участковага,
размова ішла пра цэлую серыю згвалтаванняў на
працягу 10 год, апошняе з якіх было ў 1994 г. З
гэтага можна зразумець, што першае
згвалтаванне, пра якое ідзе размова, адбылося ў
1984 г. Міліцыянеру быццам бы патрэбен быў
мой біялагічны аналіз, бо генетычны воблік
гвалтаўніка маецца. Пра які аналіз можа ісці
размова, калі ў 1984 г. мне было 6 гадоў? У
шасцігадовым узросце я гвалціў жанчын?! Гэта
не першая спроба беларускіх правахоўных
органаў у адносінах да палітычных актывістаў.
Можна прыгадаць справу ў адносінах да Паўла
Казлоўскага з Жодзіна, якога гады два назад
пасадзілі ў СІЗО на восем дзён у падазрэнні
выбухаў у Віцебску і іншых злачынстваў. У выніку
ніякіх доказаў не было, і ён быў адпушчаны. Ці
ўзяць справу ў адносінах да актывіста з
Баранавіч, які браў удзел у рабоце выбарчага
штаба Мілінкевіча. Да яго прыйшла міліцыя па
справе аб крадзяжы жаночай сумачкі і
канфіскавала ў яго два сістэмныя блокі
кампутара. Якія адносіны маюць блокі кампутара
да жаночай сумачкі?”

“БелГазета”

Абрыдла,
Стала не з рукі
Міліцыянтам тэма:
Маўляў, адныя мацюкі
Прыпісваюць нацдэмам.
За гэта цягнуць у астрог

(Забіта каталажка!).
А хто б ідэю выдаць мог
З прычынай болей важкай?
Таму і конкурс правялі
На лепшую прычыну.
Як на спаборніцтвах, былі
Там і прызы —
Чын чынам.
І вось вам трэці ёсць прызёр.
Ён выдаў справу-думку:
Нацдэм зацяты ў цёткі спёр,
Украў з грашыма сумку.
Яму і першы прыз далі б,
Ды ў гэтае ідэі
Адзіны меўся значны хіб,
Які душу не грэе.
Нацдэмам крадзяжы не ў лад:
Жывуць, выходзіць, бедна.
А гэта, па сцвярджэнні ўлад,
Зусім не адпаведна.
Бо ім буржуі з-за мяжы

Суюць такія гранты!
А значыць, ёсць,
Што ні кажы,
І долары, і транты.
А вось вам і другі прызёр,
Ад гордасці іскрысты.
Народу даказаў маёр:
Нацдэмы — тэрарысты!
Калі хоць дзе-небудзь рване,
Шукаць не трэба версій.
Не варта сумнявацца, не:
То вынік іх дыверсій.
А хто ж трымае першы прыз?
О, ён павагі варты!
Азы знаходлівасці грыз
Яшчэ са школьнай парты.
І выдаў нам пасыл такі
Той хітрамудры дока:
Нацдэмы ўсе —
Гвалтаўнікі!
І вось вам цвёрды доказ.
Калісьці,
Дваццаць год назад,
Маньяк дзяўчат затуркаў.
Прызёр наш першы даказаў:
То Губарэвіч Юрка!
А ў чым была разгадка ўся?
Правёў аналіз сліны!
Узяў за шкіркі Юрася,
Маньяк папаўся слынны!
А што было яму шэсць год,
Як гвалціў ён дзяўчатаў,
Дык зараз жа такі народ,
Наўсцяж — акселераты.
Не трэ’ цяпер шукаць прычын,
АМАП не мецьме клопат:
Рашылі падтрымаць пачын
І абагуліць вопыт.

* * *
А вы гаворыце:
— Мянты…
Тут цэлы свет нязнаны!
Размах фантазіі круты!
Пісаць бы ім раманы…

“Танцы-шманцы”
“Вось што напісаў карэспандэнт газеты
“Известия” пасля наведвання беларускага
аграгарадка:
— Яны даюць па 70 літраў малака ў суткі, —
пахваліўся старшыня калгаса, — аднак толькі калі
дояцца пад класічную музыку. Інакш у іх стрэс.
Мы часам уключаем што-небудзь лягчэйшае.
Таму што не толькі каровы музыку слухаюць, але
і людзі. Карова падаілася і пайшла. А даярка,
калі яна цэлы дзень класіку паслухае, у яе галава
баліць...”

“Комсомольская правда в Белоруссии”

Студэнткі
(А праз год — ветэрынары)
Прыехалі на практыку ў калгас.
І туз калгасны
“Прызямліў” іх мары:
— Даярак не хапае сёння ў нас.
А з тых, што ёсць,
Лічы, адны бабулі
(З калгаса ў горад
Дзеўкі ўсе наўцёк).
І каб яны хоць месяц адпачнулі,
Ідзіце да каровіных цыцок.
Панікла “пакаленне маладое”...
А іх яшчэ напружыў старшыня:
— Каровам нашым,
Каб раслі надоі,
Даём мы слухаць музыку штодня.
У нас, напрыклад,
Ёсць карова Мілка,
Ёй даспадобы оперы Бізэ.
Не ўключыш —
Пуставатая даілка,
І Мілка з малаком раўня казе.
Карове Зорцы
Вуха лашчыць Глінка.

Пярэстую
Натхняе дужа Бах.
У кожнай, словам,
Ёсць свая іскрынка,
Ім мала толькі сена
На зубах.
Даіць іначай —
Марныя патугі...
Гадзіну
Вам я ісціну таўку:
Каровам
Не патрэбны “бугі-вугі”,
Бо класіка спрыяе малаку.
І вось на ферме
Новыя даяркі.
Не знаў кароўнік
Гэткіх маладзіц.
Пейзаж цяпер на ферме
Пекна-яркі
Ад кофтачак квяцістых
І спадніц.
Мінуўся тыдзень...
“Штосьці тут не тое, —
Падумаў клапатлівы старшыня. —
Чамусьці ўпалі
Ад кароў надоі,
Нібыта козам
Сапраўды раўня”.
І ў позні час,
Надойна-вечаровы,
Прыйшоў ён у кароўнік...
Божа мой!
Ад роспачы,
Як кажуць, страціў мову
І нат азадкам
Плюхнуўся у гной.
Нібы на бойні —
Так равуць каровы,
І бачна:

Нехарошы іхні стан.
А з рэпрадуктара
Скуголіць Пугачова,
І следам падвывае ёй Білан.
Паміж пустых кармушак —
Танцы-шманцы.
Мясцовыя прыджгалі дзецюкі.
Бы на карыдзе бугаі-іспанцы,
Бушуюць беларускія быкі.
Да старшыні падбеглі маладзіцы
І запрашаюць “кінуцца ў галоп”.
Ды старшыня —
На гноі не сядзіцца —
Падняўся з гною
І сказаў ім:
— Стоп!
...Няма “біланам-пугачовым” веры...
Гучаць на ферме з гэтае пары:
Каровам —
Вагнер, Моцарт і Сальеры,
Даяркам жа —
“Сябры” і “Песняры”.

* * *
Ад музыкі,
Вядома ж, плён вялікі.
Пагодзімся з такой высновай мы.
Аднак
Найперш чым рупяцца музыкі,
Парупся, гаспадар,
І пра кармы.

Інтэрв’ю
“Прадстаўнікі галандскага партала “Сусветная
база дадзеных пра шчасце” запыталіся ў
жыхароў 95 дзяржаў, ці шчаслівыя яны. І
апублікавалі вынікі даследаванняў. У лік не
самых шчаслівых краін свету трапіла і Беларусь.
Нашыя людзі на пытанне: “Калі разглядаць усё
разам, наколькі вы шчаслівыя па шкале ад 1 да
10?” — ацэньвалі сваё шчасце на моцную
чацвёрку. Побач з намі ў гэтым рэйтынгу жыхары
Арменіі, Украіны і Зімбабве”.

“Комсомольская правда в Белоруссии”

У кіраўніцтве нашым гвалт
(Хтось ледзь не матам крые):
“Галандцы,
З цэбрыка накшталт,
Нам вылілі памыі.
Яны ўзвялі на нас паклёп
(А зрэшты, што за дзіва?),
Маўляў, народ наш,
Як халоп,
На сёння нешчаслівы.
Усё якраз наадварот.
І мы дакажам свету:
Такі шчаслівы наш народ!
Хай ведаюць пра гэта...”
...Антось у вёсцы жыў здавён.
Цягнуў свой воз лядашчы.
Не шыкаваў задужа ён,
Дый спаць не клаўся нашча.
Як кажуць, з усяго свайго
Быў дабрабыт ягоны.
І вось аднойчы
Да яго
Прыехалі з раёна.
— Карэспандэнта Бі-Бі-Сі
Мы прывязём, —
Сказалі. —

Ты інтэрв’ю, Антось, дасі
Для той буржуйскай “хвалі”.
Няхай зірне “пісака” той
Уласнымі вачыма.
Пра што сказаць,
Змаўчаць пра што,
Антося навучылі.
Яны — з машынай легкавой.
Прыгналі да парога.
— А легкавік, ты скажаш, твой —
Такіх у вёсцы многа.
Праходзіць дзень, другі...
І вось
Карэспандэнт прыехаў.
Трымціць-хвалюецца Антось
(А для сялян — пацеха).
Пра долю светлую сваю
Паважліваму госцю
Даваў Антоська інтэрв’ю
(Каб не наблытаць штосьці!):
— Жывём,
Працуем пакрысе,
І шчасце ў нашых хатах.
Хоць сёння бедныя мы ўсе,
Але няма й багатых.
І гэта добра:
Мы — раўня.
Ніхто не сеў на шыю.
Вось паглядзі:
Замест каня
Купіў сабе машыну.
І я, як кожны беларус,
Жыццю такому рады.
Нам не патрэбен ператрус
Існуючай улады.
Нам даў належны дабрабыт
Наш родны лад калгасны.
Як сыр у масле мы нібы...
Жывем мы, словам, шчасна!

Я рассказаў усё як ёсць, —
Антось уніз паглядам...
Як толькі знік замежны госць
За пыльным даляглядам,
Антось на лавачку прысеў
Дый успамін варушыць.
І тут жа жонка неспадзеў:
— Бяры сахор,
Ідзі у хлеў,
Бо гною там па вушы!
Антось пасунуўся
У двор
(Эх, тут бы легчы-ўпасці!).
Сказаў,
Трымаючы сахор:
— Такое наша шчасце...

Варажба
“Мабільныя тэлефоны беларусаў пачалі званіць
па начах. Прычым часцей за ўсё роўна ў поўнач.
Зняўшы слухаўку, чуеш загадкавы і збянтэжаны
жаночы голас, які, не назваўшыся, пачынае
выпытваць імя таго, да каго ён (голас)
дазваніўся.
Будзьце пяшчотным і загадкавым. Паведамце,
што завуць вас Яўлампіем Вісасуалевічам і што
іншых людзей з такім імем у краіне больш няма.
Назавіце адрас, пакладзіце слухаўку. Дастаньце
з лядоўні шампанскае, мандарыны, рассцяліце
ложак. Уладальніца прыемнага жаночага голасу
прыйдзе і будзе вашай. Вы ёй не пакінулі
ніводнага шансу, каб гэтага пазбегнуць.
Справа ў тым, што сучасныя беларускі сталі
варажыць з дапамогай мабільных тэлефонаў.
Раней, як паведамілі ў Інстытуце
мастацтвазнаўства, этнаграфіі і фальклору НАН,
дзяўчаты варажылі на імя жаніха так: у поўнач
выходзілі на перакрыжаванне, пыталіся імя
першага мужчыны, які трапіўся, і ягонае (імя)
лічылі імем абранніка. Сучасныя беларускі
мадэрнізавалі працэс: на перакрыжаванні яны
бяруць у рукі мабілу, набіраюць любы нумар і,
калі слухаўку ўзяў мужчына, пытаюцца ягонае
імя. Вы, вядома ж, можаце запярэчыць, што тая,
хто пазваніла, можа не прыехаць есці з вамі
мандарыны і піць шампанскае. Але ж дзе яна
знойдзе яшчэ аднаго вызначанага ёй лёсам
Яўлампія Вісасуалевіча?”

“БелГазета”

Была панаднай
Пекная Марыся,
Як кажуць, дзеўка —
З малаком ды кроў.
Куды ні глянь,
Завошта ні вазьміся,
Усё на месцы.
Да спакусы крок...
І вось аднойчы Маня варажыла

На жаніха.
Хто трапіцца абы.
Не карты і не свечкі,
А мабіла
Была ў Марысі сродкам варажбы.
Набрала Маня нумар выпадковы,
Той, хто адкажа,
З імем тым жаніх.
Чакала Маня
Вечнаснае слова,
Ад хвалявання
Перацяла дых...
А ў гэты час
Ішоў Іван дадому
(У вёсцы ён —
Адзіны бізнесмен).
Гасцей ён прывячаў
“Крутых”, вядомых,
І з гэтага быў п’яны,
Як бязмен.
Упаў Іван
І ад вялікай дозы
На нейкі момант
“Адключыўся” ён
(Цяпер жа не бывае ў нас марозаў),
Заціснуўшы ў далоні тэлефон.
(Няма збавення
Ад фуршэтаў-п’янак,
Для бізнесменаў —
Горшаснае з зол).
Тым часам да нямоглага Івана
Дурны-цікаўны
Падышоў казёл.
А тэлефон,
“Злучыўшыўся” з Марысяй,
Мелодыі Білана выдаў трэль.
Казёл “дурны-цікаўны”
Пысай-мысай
Уторкнуўся ў ягоную панель.

Вядома ж, у Марысі,
Пекнай дзеўкі,
Заморскі прынц высвечваўся наўме.
Ды тут яна пачула
Неспадзеўкі
Са слухаўкі
Імя заместа:
— М-м-е-е!
Вось то было загадкаю для Мані.
І вырашыла:
“Мусіць, нездарма.
Такі мой лёс.
У некага па п’яні
Сказаць сваё імя —
І сіл няма.
А хто ў нас вечна п’яны?
Конюх Вася.

А значыць, ён —
Мой векавечны лёс”.
Як вынік —
Маня пекная здалася,
Да конюха —
Як чорт яе панёс.

* * *
Калі не Богу,
А чарцям маліцца,
Рыштунак вам надарыцца малы.
Якой ні пекнай будзе маладзіца,
Жаніх — такі,
Калі сваты — казлы.

Мой родны кут...
“Да нас наведаліся госці з-за мяжы, муж і жонка,
ветэраны Вялікай Айчыннай. Ён заканчваў вайну
ў Патсдаме, ахоўваў Сталіна на гістарычнай
канферэнцыі дзяржаў-пераможцаў. Яна была
сувязной у партызанскім атрадзе.
Іх візіт на радзіму быў азмрочаны выхадкай
мытнікаў. У дэкларыцыі 79-гадовы ветэран
напісаў прыкладную колькасць валюты, якую
меў. “Гасцінныя” мытнікі не паленаваліся палезці
ў чужы кашалёк, каб праверыць, ці няма падвоху.
Раптам — вораг? І трэба ж — знайшлі! Выкрылі!
Пры пераліку ўказаная сума акзалася на 140
долараў меншай за рэальную. Вораг — хіба не
так? Стары расхваляваўся — да яго збіраліся
прымяніць штрафныя санкцыі. Але гасцей
выручыў замежны дыпламат, які прыехаў іх
сустракаць... Ад’язджалі старыя пакрыўджанымі,
не жадаючы болей вяртацца на родную зямлю...”

“Снплюс”

Ён думаў:
Дабрабыт у нас нязменны.
І нават верыў:
Ёсць і пэўны рост.
Адно не ведаў:
Тут такія цэны!
Сто долараў —
Яны кату пад хвост.
Падумаў дзед:
“Вазьму даляраў трыста
І тыдзень пражыву,
Няхай не год”.
Дадаць жа трэба:
Дзед быў ганарысты
І напісаў,
Што ён вязе пяцьсот.
У медалях сыходзіў ён па трапе,
І ззялі медалі яшчэ здалёк...
Таму на вочы мытнікам патрапіў.

— А пакажы, дзядуля, кашалёк.
Пералічылі мытнікі даляры,
Затым з заявай зверылі,
Як след.
Перакасіла доблесныя твары:
— Ты абдурыць каго надумаў, дзед?
Куды ты прэшся
З гэткімі грашыма?
Ты думаеш,
Прытулак тут знайшоў?
У нас сваіх —
Азызлых і вашывых —
Удостатку на сметніках бамжоў.
Свае медалькі
Выставіў ты рана.
У нас такіх —
Як ракам да Масквы.
На сметніках, бывае, й ветэраны
З медалькамі.
Бязногі ці крывы.
Запоўніў ты няправільна паперы.
За гэтакі бяссорамны падман
Мы штрафам абкладзём цябе без меры,
Не паглядзім,
Што “нейкі” ветэран...

* * *
І ўсё — за грошы.
Родны кут — за плату.
Няма на сёння іншасных выяў.
І на Радзіме
Ветэран заплакаў:
— Я за Радзіму гэту ваяваў...

Пра гонар і годнасць
“У газеце “Брэсцкі кур’ер” быў апублікаваны
верш нейкага Расціслава Крывіцкага “Песня пра
Валабуева”. Зусім хутка яна стала прадметам
гучнай судовай спрэчкі паміж газетай і адным з
жыхароў горада Брэста. Для затраўкі прывядзём
некалькі вытрымак з бессмяротнага твора пра
нейкага Валабуева:

Над притихшим переулком
ветер мусор разгоняет.
Об окурки спотыкаясь,
прется пьяный Волобуев,
элемент электората.
Рукавом стены касаясь,
с незастегнутой
ширинкой, он кричит,
и люди слышат
радость в этом пьяном крике.

* * *
Волобуев веселится,
элемент электората,
организмом прорывая
геометрию пространства.
Хорошо-то как сегодня!
Он хозяин переулка.
Он че хочешь может сделать.
И пописать где угодно.

Пазнаёміўшыся з вершаваным пасквілем, ісцец
адразу ж зразумеў: гэта пра яго... І падаў заяву
аб абвяржэнні звестак, якія зневажаюць ягоныя
гонар, годнасць і дзелавую рэпутацыю. Суд не
задаволіў патрабаванні Валабуева”.

“Абажур”

Жыў-быў на свеце
Нейкі Валабуеў...
І раптам у газеце —
Фельетон.
Падумаў,

Што газету ён “абуе”,
Здзярэ з газеты
Не адзін мільён.
Падумаў Валабуеў:
“Маю права,
Бо прозвішча маё —
Не Іваноў...”
Як вынік —
Для суда ён “шые справу”,
Свае мільёны
Атрымаць гатоў.
І не сказаць, што ён, як кажуць,
Збрэндзіў,
Бо Валабуеў
Пэўны меў разлік.
Ён,
“Валабуеў” палічыўшы брэндам,
Імя бярог.
А калі гэтак,
Дык
Хай плаціць ён,
“Пісака-журналюга”,
За тое,
Што сягнуў на слынны брэнд.
...Але ў судзе
Пайшла заява туга
(“Ці ёсць на “Валабуева” патэнт?”).

* * *
Мой фельетон жа —
Не на тэму гэту.
Бывае ўсё, на жаль,
Наадварот:
Чыноўнікі
Няўгодную газету
“Згнаіць” імкнуцца,
І “закрыць ёй рот”.
І столькі ў нас
Падобных “валабуяў”!

(У лексіконе маю я мяжу,
І мата з вамі мы не зарыфмуем).
Не кожны з іх
Застаўся з голым... іскам.
І я пра іх
Нічога не скажу.

Рэзервацыя
“Парадак у Германіі ідэальны. Нідзе на вуліцы не
ўбачыш недакурка ці фанціка. Бляшанку
кансерваў з’еў — перш чым выкінуць у
кантэйнер, павінен яе вымыць. Каб мухі не
пладзіліся. П’яных нідзе не відно, хоць сярод
немцаў таксама хапае забулдыг. Аднак яны
жывуць у асобных рэзервацыях. Там за імі
прыгледжваюць, мыюць іхнія пакоі, улады
аплочваюць ім святло і газ. І на дзень на выпіўку
даюць па 10 еўра. Але пры адной умове: каб яны
не сноўдаліся па вуліцах, ціха “кіралі” ў сваіх
пакоях...”

“Московский комсомолец”
“Я свой народ за цывілізаваным светам не
павяду”.

Аляксандр Лукашэнка

Што ж, крыкуны-балбатуны
“Дасталі” прэзідэнта!
У іншы свет завуць яны,
І вось іх аргументы:
Еўропа —
Найбагаты край.
І там — свабода слова.
Чаму ж у гэты светлы рай
Ісці мы не гатовы?
І раззлаваўся прэзідэнт:
— Вы хочаце ў Еўропу?
Што ж, правядзём эксперымент
На радасць мізантропу.
У нас апойкаў, як грыбоў,
Што пасля ліўня ў жніўні.
І вось ужо Указ гатоў
(Па праўдзе, трохі дзіўны).
Каб наш бязвоблачны пейзаж
Не ганьбілі апойкі,
Мы іх,
Нібыта на кірмаш,

Загонім у суполкі.
У рэзервацыях ім жыць
Цяпер наканавана:
Калі ў мазгах хацеў імжы,
Дык там і баўся п’яны.
Каб быў не халастым Указ,
Былі прыняты меры:
Усім апойкам сярод нас —
Асобныя кватэры.
Яшчэ ільгота для ханыг
(Прывабіць трэба ж нечым!):
Каб быў парадак годны,
Іх
Абслугай забяспечым.
І зноў ільготу даў Указ
(Вось тут рыштунак хлебны):
Апойкам
За святло і газ
Аплочваць не патрэбна.
Каб не таўклася між сабой
Чырвонаносых хеўра,
Хай кожны мае на прапой
У дзень
Па дзесяць еўра.
Так і зрабілі...
Зажылі.
І зніклі ўсе апойкі.
Ды як жа жыць цяпер,
Калі
Сярод цвярозых — бойкі.
— Я гайкі, —
Так крычыць Іван, —
Кручу, як апантаны.
А мой былы сусед,
Як пан,
Жыве,
Хоць вечна п’яны.
Яму ў суладзіцу Хвядот:
— На што ў сям’і я годны?

Гарэлкі не бяру і ў рот,
А мой “ачаг” — галодны.
А жонка
(То не бачыў свет!)
Няшчасная Марыся:
— Каб зажылі мы ўсе як след,
За чарку, гад, бярыся!
Які ж мы маем сёння плён?
Становішча якое?
У нас апойкаў не мільён,
Увесь народ —
Апоек.

* * *
А прэзідэнт адвёў бяду
І мусіў ён прызнацца:
— Не, я народ не павяду
Да тых цывілізацый.

Выбары
“Аляксандр Мех — інжынер Кобрынскага
ўпраўлення магістральных газаправодаў.
Спецыялістаў такога ўзроўню ў краіне адзінкі.
Кіраўніцтва прадпрыемства пазбавілася ад
Аляксандра за тое, што ён заявіў аб сваім
намеры ўдзельнічаць у парламенцкіх выбарах
кандыдатам ад Аб’яднаных дэмакратычных сіл.
У 2004 годзе Аляксандр Мех балатаваўся ў
парламент як член партыі БНФ, ён сабраў у сваю
падтрымку больш за тры з паловай тысячы
подпісаў сваіх землякоў.
— Ціск быў і тады, — кажа Аляксандр, — але да
звальнення справа не дайшла… Тады я не
прайграў, проста, лічу, выбары былі
несумленнымі. Думаю, што і сёння ўлада робіць
стаўку на цяперашняга дэпутата Віктара
Кучынскага — праверанага, адданага, гатовага,
як ён сам заяўляў, “з гранатамётам у руках
абараняць прэзідэнта”.

“Народная воля”

Я вырашыў падацца ў дэпутаты!
Бо мой заробак —
Галаўны мой боль.
А ў дэпутатаў, я прачуў,
Зарплаты
Па два мільёны!
Можа, нават больш.
Дырэктар
(Дзе працую я)
Завода
Даведаўся пра мой благі намер.
Паклікаў:
— Ты — абраннікам народа?
І хочаш засядаць, як пан, цяпер?
Ты — птушка
Не таго зусім палёту!
А хочаш узляцець?
Апусцім ніц!

Ёсць сёння дэпутат!
З гранатамётам
Гатоў ён прэзідэнта бараніць.
Ці абяруць цябе —
Яшчэ пытанне.
Такіх, як ты, халяўшчыкаў,
Мільён.
Не забярэш заяву на абранне —
Нясі заяву мне…
З завода — вон!
— Ну й выганяй! —
Я свой настрой не страціў. —
Не бачу ў гэтым нейкую бяду.
Я заўтра буду ў ніжняе Палаце,
Работу там не пыльную знайду.
Я бегаў, як ганчак, па розных хатах,
Агітаваў, вядома ж, за сябе.
І цвёрда верыў:
Быць мне ў дэпутатах,
Перамагу ў нялёгкай барацьбе!
Мой канкурэнт?
Ды языком ён плешча!
Я ж добра ведаў пра свае плюсы:
Мае сябры, суседзі,
Нават цешча
Аддаць паабяцалі галасы.
…Не будзе мне ў парламенце работы.
Дарэмна бегаў —
Аж не чую ног.
...А дэпутат не той,
“З гранатамётам”,
Бо кандыдат уладны перамог.
А я, прызнацца,
Гэтаму не веру,
Бо голас цешчы
Нехта не ўлічыў.
Падтасаваў
Наш выбаркам паперы…
Няма капейкі нават на харчы,

І зараз я хаджу, шукаю працу,
Не маю ні заробку, ні ільгот…

* * *
Каму належыць дэпутатам стацца,
Распісана уладай напярод.

Бандэроль
“42-гадовы зняволены збег з нямецкай турмы
вельмі арыгінальным спосабам — паслаў сябе па
пошце. Схаваўся ў каробцы з бруднай бялізнай,
наклеіў бірку з адрасам... І праз пару гадзін ужо
быў на волі, прычым з дастаўкай на дом”.

“Комсомольская правда в Белоруссии”

Цешча вырашыла павіншаваць мяне з днём
нараджэння. Паштоўка ішла два тыдні...

Чытаў газеты
Вечны зэк Хама.
А там — пра немца хітрага заметка.
Падумаў ён:
“Абрыдла мне турма”.
Натхніўся зэк Хама
Ідэяй гэткай.
Сябры напакавалі “бандэроль” —
Нібы з бялізнай бруднай,
Як належыць.
Хама у “бандэролі” — як кароль.
На трое сутак
Напіхалі ежы.
Яшчэ й бутэльку ўсунулі яму.
А з ёй Хама, дальбог жа,
Не загіне.
На жончын адрас
Выслалі Хаму.
Вось будзе падарунак “палавіне”!
А дзірак
Пракруцілі цэлых пяць,
Каб паступала да Хамы паветра.
Ахова?
Што з пахмельных вечна ўзяць?
Ніводзін з кантралёраў не дапетрыў.
Хама не знаў,
Адкуль чакаць бяду.

Для зэка той пабег —
Вялікім коштам.
І ежу з’еў,
І выжлукціў ваду,
Яго ж да жонкі
Не прывозіць пошта!
Цягала па краіне тыдні тры
(Такая на “Белпошце” завядзёнка).
Нарэшце дачакаўся зэк пары:
“Трымае” “бандэроль”
Каханка-жонка.
Апанаваў жанчыну жах і страх
(Яно, прызнацца, дык зусім не дзіва):
Свістаў такі смярдзючы,
Гнойны пах
З усіх пяці —
У “бандэролі” —
Дзірак.
Што мог зрабіць Хама,
Сагнуты ў рог?
Цярпеў ён без пітва,
Цярпеў без хлеба,
І нават без гарэлкі выжыць змог.
Але куды спраўляць
Сваю патрэбу?
Падумалася жонцы:
“Ну й Хама!
Ягоны гумар
Петрасяна варты.
Прыслаў мне ў “падарунак”
Мех дзярма...
І вечна
У яго такія жарты...”
— Я гэты “скраб” смярдзючы не прыму, —
Сказала жонка,
Тоячы ухмылку. —
Назад яго вязіце,
У турму...
Хаме аддайце

Гэтую ”пасылку”.
Зрабілі як належыць паштары —
Адпраўшчыку павезлі.
І не дзіўна,
Што гэты гідкі груз
Не тыдні тры
Цягалі па краіне,
А гадзіну...
І доля
Незайздроснаю была
У той смярдзючай,
Гнойнай “бандэролі”...

* * *
А малайчына пошта!
Не дала
Ханызе-зэку
Выбрацца на волю.

Маралісты
“У рэдакцыю патэлефанаваў чытач: — У нас у
Гомелі сказалі зняць вонкавую рэкламу
купальнікаў і калготак. Кажуць, у школьнікаў
канікулы і разглядванне дзяўчат з рэкламы не
пойдзе ім на карысць!
Мы здзівіліся. Бачылі мы гэтую рэкламу — яна ў
Мінску на кожным перакрыжаванні вісіць. Нічога
непрыстойнага — купальнік увогуле закрыты! У
спякоту на вуліцах дзяўчаты амаль гэтак жа
выглядаюць... Да таго ж, можна падумаць, да
канікулаў школьнікі так былі паглыблены ў
вучобу, што рэкламу не заўважалі.
— Мы часам сутыкаемся з цяжкасцямі пры
размяшчэнні рэкламы, — расказалі ў прэс-
службе кампаніі, якая вырабляе бялізну і
купальнікі. — У Гомелі сказалі, што рэклама
знаходзіцца на вуліцы Савецкай побач з
навучальнай установай — тэхнікумам ці ПТВ. І
там не рэкамендуецца размяшчаць здымкі
дзяўчат у купальніках. Падобная сітуацыя
склалася ў Віцебску. Наша рэклама суседнічала
з мемарыялам, дзе на Дзень вызвалення горада
вырашылі ўрачыста ўскласці вянкі. Нам загадалі
зняць рэкламу, бо яна абражае пачуцці
ветэранаў”.

“Комсомольская правда в Белоруссии”

О, колькі розных ёсць камісій,
Што берагуць для нас мараль!
Ды толькі часам іхніх місій
Не разумею я амаль.
Адна з іх правяла дэбаты
(Цнатлівасць нашу беражэ):
Чаму паўсюль шчыты-плакаты,
Дзе толькі дзеўкі ў негліжэ?
Сказала цётухна:
— Падлеткі
Глядзяць на іх з усіх вачэй.
Навошта ім “малюнак” гэткі?
Яны не выраслі яшчэ!

— Так, для падлеткаў гэта рана, —
Падтрымкай цётцы член другі. —
А што казаць пра ветэранаў?
Для іх “пейзаж” зусім благі.
Каб штосьці мог,
Каб быў ён гожы,
Каб старасць не дала пад дых,
То ветэран наш сёння,
Можа,
І зыркаў бы на дзевак тых.
А так глядзі

Ды зглытвай сліны...
А раптам здарыцца інфаркт?
— Не, дзевак мець мы не павінны,
Сарваць іх трэба,
Гэта факт, —
Яму ўздагонку цётка кажа, —
Мне б толькі ўладу атрымаць,
Забараніла б і на пляжы
Жанчынам ляжкі загаляць.
Вось летась я
Была ў Тунісе.
Дык там арабкі
У ваду —
Ні ўверсе ні відно,
Ні ўнізе —
У шараварах аж ідуць.
Камісія прыйшла да згоды:
Заместа дзевак без спадніц
Пакажам нашаму народу
У шараварах маладзіц.

* * *
Вам,
Непарушным маралістам,
Я выдаю сваю мараль.
На “бессаромны дух нячысты”
Не трэба гнаць, як кажуць, хваль.
Скажу вам шчыра я
І проста:
Мой дзед
Да тых часін,
Пакуль
Яму не стала дзевяноста,
Яшчэ паходжваў да бабуль.

Анкета
Як паведамляе інтэрнэт-газета “Салідарнасць”, у
дзіцячых садках бацькам раздаюць анкеты і
просяць адказаць, дзе яны працуюць і дзе
захоўваюць зберажэнні. Пытанне анкеты гучыць
так: “Мае маёмасць (так, не, пры наяўнасці
маёмасці складаецца вопіс, пры наяўнасці
грошай указваюцца нумары дакументаў, сума,
месца захоўвання)”.

Прызнацца, Нічыпар —
Дзябёлы дзядок.
Сядзіць жа ў дзяцей сваіх крукам.
Дачка папрасіла
Завесці ў садок
Арцёмку — любімага ўнука.
У радасць Нічыпару
Выбрацца ў свет!
Пакуль што дарога — не кладка...
І вось у садок выпраўляецца дзед,
Вядзе пестуночка-нашчадка.
Прывёў, распрануў,
Буську даў у шчаку,
Падаўся было ўжо за дзверы,
Ды тут выхавацелька
Дзеду ў руку
Якуюсьці суне паперу.
Нахмурыўся  дзед,
Скасавурыўся твар:
“Якая наўме ў яе мэта?”
— Прашу, калі ласка,
Калі не ў цяжар,
Запоўніць вось гэту
Анкету.
Дастаў акуляры...
“Ды ўсё, здэцца, ў лад.
Што тут патрабуюць — не нова.
Падобныя звесткі

Даваў я для ўлад
Яшчэ пры чысіне Хрушчова”.
Што тычыць
Набытага колісь дабра,
Паведаў Нічыпар сумленна:
Нямашка цяпер
Ні кала, ні двара,
Як кажуць, і дроў ні палена.
Паведаў,
Што меў ён авечак аж пяць
І нават кабанчыка-рохлю.
Але ж прыкалоў пазалетась іх зяць.
А куры дык самі падохлі.
А потым забрала яго,
Удаўца,
Дачка, што малодшая, ў горад.
Вось тут і жыве ён,
Чакае канца
І нават не ведае гора.
А грошы?
Ну як жа тых грошай не мець!
Клады ўжо —
Прытулак ягоны...
Трымае ў панчосе,
Як кажуць, на смерць
Рублі
І аж сотню “зялёных”.
Шкада,
Што не здольны быў дзед на падман...
Праз тыдзень —
Міліцыя ў госці.
Бязвусы і хмурны зусім капітан
На дзеда не ўтойвае злосці:
— Краіна —
У крызісе зараз,
А ты
Засунуў купюры ў панчоху?
Цяпер на сакрэт:
З-за такой свалаты

З’язджалі мы ў крызіс патроху.
Трымаеш мільёны свае
Пры сабе,
А нашыя банкі — банкруты!
Вось так капітан
І дзяўбе, і дзяўбе!
Нічыпар сядзіць, як прыкуты...
— Ды гэта ж злачынства!
Сушы сухары...
Бо наша не дрэмле “кантора”!
На волі
Крыху пагуляй да пары.
Чакай неадкладна,
Зламыснік стары,
Запрошання да пракурора.
Той ноччу
Нічыпар забыцца не змог...
Чакае ён:
Рана ці позна
Зноў ступіць
Той злы капітан на парог,
І будзе ў руках яго позва.

* * *
Турботаў не маеш —
Купі парася...
Народная быль-аксіёма.
Чым скончыцца
Гэта гісторыя ўся,
Пакуль што яшчэ невядома...

Кампенсацыя
“Беларуская пенсіянерка ўпала і зламала шыйку
бядра. А праз месяц раптам успомніла, што гэта
аўтамабіль на яе наехаў. Муж тады і  нумар
машыны запісаў. “Саджаць не трэба! Хай мне
лепей выплаціць грошай,” — просіць
пенсіянерка. А кіроўца Аляксандр запэўнівае,
што не чапаў яе.
Вы, Аляксандр, магчыма, і не чапалі, а яна вас —
цераз бядро!”

“Комсомольская правда в Белоруссии”

З нішчымніцай
Жыла бабуля Маня,
Бо з пенсіяй такой —
Хоць у труну.
Глядзела серыялы на экране
І ўбачыла калізію адну.
Там нехта з “пэдра-хульеўскай” краіны
Пабіты быў.
І ў суд звярнуўся ён.
Хоць дзесяць год прайшло
З тае часіны,
Аднак жа Пэдра
Адсудзіў мільён!
Падумала нямоглая бабуля:
“Мне рана зачыняцца
У труне.
Хачу, каб страты
Сёння мне вярнулі
Зламыснікі,
Што крыўдзілі мяне”.
І крэмзае ў міліцыю заяву,
Схіліўшы над паперай ссохлы нос:
“Прашу ўзбудзіць я —
Персанальна! —
Справу
На ўсіх,
Хто колісь крыўду мне нанёс.
Мой першы іск —

Да аднагодка Хведзі,
Бо на сканчэнні сёмага гадка
Я пісяла ў кустах.
І ён агледзеў.
І пазіраў, нягоднік, здаляка.
Сусед Лявон
На полі кукурузы
(Была ўжо, праўда, замужам тады)
Мяне зацёг углыб,
Парваў рэйтузы
І нарабіў гвалтоўнае бяды...
Я “па руках пайшла”
З тае часіны,
Бо спадабаўся мне
“Працэс” такі.
Ды не плаціў жа колісь ні адзіны!
Няхай цяпер заплацяць мужыкі...
А муж за лейцы часта браўся:
— Шлюха!
Ганяў мяне па вёсцы,
І таму
(Бо не адна ж звінела аплявуха!)
Іск прад’яўлю нябожчыку-яму.
Была калісьці шкода немалая
Ад старшыні калгаса для мяне.
Бо ён мяне
(І брыдка так!)
Аблаяў,
Калі я жыта збэсціла ў гумне.
Суседка
(Каб яе пабралі чэрці!)
Кляла мяне бязлітасна штодня.
Дык хай жа плаціць мне
Да самай смерці
(Дарма што, кажуць, нейкая радня).
Да зяця іск
Я прад’явіць гатова,
Бо агамолак нейкі —
Гэты зяць.

Ён да мяне —
Ні слова, ні паўслова.
І ад яго патрэбна штосьці ўзяць”.
Былі яшчэ прэтэнзіі ў бабулі,
Бо за гадоў, лічы, амаль што сто
Ну столькі аплявух
І столькі “дуляў”!
Не крыўдзіў  бабу Маню
Мала хто...
З міліцыі
Прыйшоў адказ нарэшце
(Начальнік, трэ’ адзначыць, не дурны):
“Пішыце ў пекла.
Можа, на тым свеце
Вугельчыкамі выплацяць яны”.

* * *
Мой дзед-кулак
Калісьці быў багаты,
Пятнаццаць дзесяцін
Ён меў зямлі.
Была ў дзядулі, як святліца, хата,
Каровы, коні —
І яны былі.
У дзеда
(І ў астатняга народа)
Прыбралі ўсё да рук бальшавікі.
Я думаю:
Хто мне адновіць шкоду?
Хто кампенсуе мне
Урон такі?

Нішчымніца
Як паведаміла “Еўрарадыё”, узровень
аўтамабілізацыі ў Беларусі пераўзышоў паказчыкі
цэнтральнаеўрапейскіх краін. Па колькасці
аўтамабіляў на 1 тысячу чалавек наша краіна
перагнала Польшчу і Чэхію. Вось толькі
іншамаркі, якія знаходзяцца ў нашым карыстанні,
— адно ламачча. Прыстойныя еўрапейцы
выкідваюць такія аўтамабілі на звалку...

А перш чым памянуць аўтамабілі,
Гісторыю адну распавяду.
Гісторыя
Даўно ўжо стала быллю
Звычайнаю,
На нашую бяду...
Жыла сям’я ў нішчымніцы такое,
Што хлеб і квас...
Да галадухі — крок...
І з той сям’і
Дзяцей адразу двое
Наведвалі звычайны наш садок.
Зацёртаю
Была ў дзяцей апратка,
На лаце лату
Носяць “смаркачы”...
І іншыя бацькі
(Ну так ім гадка!)
Рашылі той сям’і дапамагчы.
Бацькі сабралі
Розных рэчаў клункі
(Былі там і сарочкі, і штаны).
Ну, што не трэба...
Гэтыя дярункі
Сям’і нішчымнай
Аддалі яны.
О, як блішчэлі дзетак вачаняты,
Калі яны прымервалі шмаццё!

Крычалі:
— Дзякуй, мама! Дзякуй, тата!
Шчаслівае, здавалася, жыццё...
Быў ранішнік...
Сям’я гудзе, як вулей!
Бацькі былі шчаслівымі,
Калі
Сваіх дзяцей “нішчымных”
Апранулі
У тое,
Што ў дарунак ім далі.
На свяце тым
Усё было чын чынам.
Малым жа дзецям радасць —
Без прынук.
Ды раптам да “нішчымнага” хлапчыны
Падбег найноў апрануты хлапчук.
— А на табе пінжак мой —
Вунь і метка!
Мы выкінулі,
Бо пайшоў па швах.
Другі падбег.
— Штаны твае я ўлетку
Насіў —
Быў у бабулі я ў гасцях.
І кінуўся хлапчук “нішчымны” ў слёзы,
І сцэна істэрычнаю была.
І бацька,
Хоць і быў заўжды цвярозы,
Гарэлкі пляшку
Выжлукціў з гарла...
...Ну як не паралель —
Аўтамабілі?
“Таёта”, “Вольва”, “Мазда” —
Выбірай!
Рэспубліку яны запаланілі,
І родны край —
Аўтамабільны рай!
Хай нам зайздросцяць людзі,

Што ў Нью-Ёрку,
Парыж мы пераплюнулі й Брусель.
Ды ставіць трэба тым аўто
“Падпорку”,
Бо, як гавораць,
“Злезеш там, дзе сеў”.
Для тых аўтамабіляў —
Шлях кароткі...
Ды мы ж —
Ну хоць на міг! —
Адчуем шык.
Мы з Захаду бяром адны ашмёткі,
Каб з выхлапной трубы
Панюхаць “пшык”...
* * *
Так і дзяржава ў нас...
Старонні гляне —
Шыкоўнейшы
У нас “аўтамабіль”!
Пабачыш звонку —
Лоск, і шык, і глянец.
Знутры капнеш —
Адныя цвіль ды гніль.

Фельетон пра
артыкул

“Друкаваны орган прэзідэнцкай адміністрацыі
“Советская Белоруссия” паскардзіўся на
самадурства чыноўнікаў у адносінах да ўласных
журналістаў. “Для “адшыву” журналістаў ёсць
стандартны набор прыёмаў, — паведаміў
журналіст Дзмітрый Крат у артыкуле “Аб зносінах
чыноўнікаў з журналістамі”. — Часцей даводзіцца
чуць з вуснаў шматлікіх “прэс-службаў:
“Прад’явіце пісьмовы запыт за подпісам
кіраўніка, мы адкажам ва ўстаноўленыя
тэрміны”. І колькі ні ўталкоўвай, што штодзённая
газета жыве не “ўстаноўленнымі тэрмінамі”, а
выключна часавымі катэгорыямі “сёння”,
“заўтра”, максімум “учора”, бескарысна. Для
контраргумента заўжды знойдзецца якая-небудзь
інструкцыя. Ведае ж некантактны чын, што праз
“устаноўлены тэрмін” ягоны адказ ужо і дарэмна
нікому будзе не патрэбен. Значыць, адвяжацца
рэпарцёр. Ну і спадарожнага яму ветру. Яшчэ
адзін распаўсюджаны прыём: “ Я не
ўпаўнаважаны без санкцыі кіраўніка”. Журналісты
“БелГазеты”, глыбока салідарныя з калегамі з
“СБ”, трохі зажурыліся: калі нават журналіст з
прэзідэнцкага пула вымушаны з боем
прарывацца скрозь жалезабетонную сцяну
раўнадушша чыноўнікаў і прыхаванай
падазронасці, то што ўжо казаць аб
супрацоўніках незалежных выданняў...”

“БелГазета”

Рэдактар прэзідэнцкае газеты
Паслаў карэспандэнта ў выканкам.
— Артыкул напішы, —
Сказаў пры гэтым. —
Збяры ўсе “аргументы й факты” там.
Карэспандэнт —
Ён чалавек нявольны,
Куды пашлюць,
Туды і “заграбе”.

Чыноўнік быў зацяты
І няўмольны:
— Вопросы вы оставьте при себе.
Инструкция, простите, есть такая…
Карэспандэнт —
Да шэфа “на паклон”.
Рэдактар абурэння не хавае:
— “Закон аб друку”
Хай чытае ён!
І зноўку хлопец чэша
Да чынушы.
І зноў чыноўнік
Даў адлуп яму:
— А где запрос ваш письменный?
Он нужен!
Вопросы без запроса не приму!
Яшчэ адна
Была да шэфа ходка.
Паперчыну рэдактар напісаў.
Ды быў адказ чыноўніка кароткі:
— Ответить может
Лишь начальник сам.
Вдруг ошибусь?
А мне не надо «втыка»!

“Зайцаў хлеб”
“У апошні час сярод пасажыраў грамадскага
транспарту ў Бабруйску атрымала прапіску зусім
цікавая з’ява: тыя, хто выходзіць з тралейбуса,
аддаюць свой прабіты талончык тым, хто
ўваходзіць, дазваляючы, такім чынам,
сэканоміць на праездзе не толькі ім, але і тым,
каму гэты талончык дастаецца далей па
ланцужку”.

“БелГазета”

І паднялі пратэст
Усе “зайцы”:
Ну годзе нас цягаць
За нашы “вушы”!
Дамовіліся дзеўкі і хлапцы
(Дамову аніводзін не парушыў):
Зайшоў і выйшаў —
На адзін білет.
І штрафаваць
Зусім няма прычыны.
Быў створаны належны камітэт.
Стварылі нават
Прафсаюз “зайчыны”.
То быў шматлікі самы прафсаюз!
Настаўнікі, студэнты, інваліды...
Для іх жа кошт білетаў —
Цяжкі груз.
(І я сакрэту тут
Зусім не выдам).
У роспачы трамвайнае дэпо.
Начальству —
Хоць ты кідайся
У пелькі:
Банкруціцца дэпо дачасна,
Бо
На ўсіх маршрутах,
Мовіць так, — капейкі.

Начальник же…
В командировке он.
Не напісаў карэспандэнт артыкул.
Ды напісаў пра гэта фельетон.

* * *
Вы думалі, ў жыцці не будзе цесна
І ўлада
Вам пашану прынясе?
Дзялілі нас
На “чэсных” і “нячэсных”...
Выходзіць,
Што “нячэсныя” мы ўсе.

Начальства адчувае:
Быць бядзе.
Начальства захлынаецца ў адчаі.
Выходзіць,
Што адных і тых людзей —
Ну цэлы дзень! —
Катаем
У трамваі.
І вынік:
Сапраўды дэпо банкрут.
Бязмозглы самы
Быў бы асталоп я,
Калі б паставіў
Проста кропку тут.
Таму і стаўлю
Мудрае шматкроп’е...
***
На выдумкі бывае хітрай голь...
(А “голі”
Палавіна ў нас народу).
Соль, цукар, хлеб,
Тытунь і алкаголь, —
Усё ў нас даражэе год ад году.

Ну што ты зробіш?
Сёння гэткі час...
Не ад раскошы
Гэтакія з’явы.
Калі дзяржаве
Спраў няма да нас,
Паціху будзем мы
“Дурыць” дзяржаву.

Па заслугах...
“Саўмін прыняў рашэнне амаль у тры разы
павысіць міліцыянерам выплаты за званне... У
сярэднім сяржанту міліцыі толькі за званне будзе
налічвацца каля 150 тыс. рублёў штомесяц,
далей — па ўзрастаючай: чым вышэй званне,
тым большая выплата. Напрыклад, палкоўнік
міліцыі штомесяц будзе мець прыбаўку да
зарплаты у памеры больш за 600 тысяч.
Настаўнікі і ўрачы, якім таксама нядаўна паднялі
зарплаты (але тыя ўсе адно не задаволеныя),
несумненна, ужо задумваюцца пра пераход у
органы”.

“БелГазета”

Узнёсла,
Шумна сёння ў школе,
Бо сёння — Дзень выпускніка.
Хто дзесяць год не быў,
Хто болей,
Хто зблізку тут,
Хто здаляка.
І пацалункі, і ўспаміны...
Не прытупіў пачуццяў час!
І вось ужо настаўнік слынны
Вядзе выпускнікоў у клас.
Яны расселіся за парты,
Ідзе бяседа, нібы ўрок:
І хто кім стаў,
Чаго хто варты...
Калі ж не варты —
Не ў папрок...
— Я — трактарыст! —
Мікола горда
Стаўляе грудзі напярод. —
Заўчора мне ўручылі ордэн
За рэкардсменскі намалот.
— Мне ордэнам не пахваліцца, —
Няёмка Зіна хустку мне. —

Я — медсястрою ў райбальніцы...
Бывае, “дзякуй” кажуць мне...
— А я — сцяжынку педагога
Абраў сабе, —
Сказаў Пятрусь. —
Выпускнікоў сваіх замнога,
На ўсю, як кажуць, Беларусь...
Мікіта — выбітны вучоны
(Быў медалістам нездарма).
Рэгалій розных —
Незлічона,
Адно што “нобеля” няма.
Бяседа —
Проста слухаць міла,
Такой не ўчуеш анідзе.
Насуплены —
Адзін Гаўрыла
За партай першаю сядзеў.
Калісь яму
Па дупе голай
Бацькі нахлёствалі,
Калі
Ледзь не штодзень
Дамоў са школы
Прыносіў двойкі і калы.

І вось Гаўрыла
“Генералам”
З-за парты першае ўстае.
— Я пахвальбы пачуў нямала...
Заслугі славіце свае...
Што ж, не пярэчу, плён багаты.
Наяве прафесійны рост.
Ну а якія ў вас зарплаты?
Увесь ваш “плён” —
Кату пад хвост!
Быў на язык Гаўрыла востры,
На аднакласнікаў папёр:
— Вось вы настаўнікі, мядсёстры...
А я ў міліцыі маёр!
І мне за зорку на пагонах
Давескам выдаюць мільён. —
Не ўтаймаваць імпэт ягоны. —
Вось гэта й ёсць
Той самы “плён”.
У нас дзяржава — не дурніца.
Зарплата —
Мерка ўсіх заслуг.
Дык кім жа школе ганарыцца?
Калі не я,
Дык хто тут зух?
Зірнуў з пагардаю Гаўрыла
(Знік аднакласнікаў запал)
І выйшаў,
Ляснуўшы дзвярыма, —
Ну сапраўды як генерал!

* * *
А так казаць ён мае права!
Бо як бы ні вярэдзіў боль,
Таго ацэньвае дзяржава,
Хто ёй патрэбен сёння больш...

Бітва
(байка)

“Сойм Літвы, каб увекавечыць гістарычную
ваенную перамогу пад Грунвальдам, аб’явіў 2010
год Годам Грунвальдскай бітвы... Між іншым,
поспех Ягайлы і Вітаўта звычайна называюць
трыумфам славянскай зброі: войска Вялікага
княства Літоўскага складалася ў асноўным са
славян з тэрыторыі сённяшняй Беларусі і
смаленскіх земляў...”

“Снплюс”

Прайшло з тых пор
Шэсцьсот стагоддзяў недзе...
Ніхто не помніць,
З-за якіх прычын
“Пацапаліся” раптам
Воўк з Мядзведзем,
Не падзялілі нечага.
Прычым
Яны ўцягнулі
У свае раздраі
Усіх,
Хто жыў у злагадным бары.
Падзелены на дзве кагорты-зграі,
На войскі два
І птушкі, і звяры.
Лісіца
Падтрымаць рашыла кума
І падалася ў войска да Ваўка.
А Заяц
Да Ваўка ісці й не думаў:
Заўжды трымаўся, бедны, здаляка.
Прымкнулі да Мядзведзя ўсе пушныя:
Янот, Барсук і, ведама ж, Бабёр.
Вяпрук жа
Для Ваўка “акопы рые” —

Увесь свінячы вывадак прыпёр.
І птушкі ўслед —
Дзве эскадрыллі нібы.
Драпежнікі —
Сава, Арол, Крумкач —
Паселі над Ваўком
Пагрозным німбам
(І ад таго Мядзведзю —
Хоць ты плач).
Затое да яго ляціць Варона,
І Дзяцел
Вострай дзюбаю трасе.
У “эскадрылі доблеснай” ягонай
Шпачок, сінічка...
Дробненькія ўсе.
А Верабей
Найболей пушыць пёры,
Клявалку выстаўляючы сваю:
— Ну хто на нас?
Смялейшы з вас каторы?
І з-за спіны Мядзведзя:
— Заклюю!
Яшчэ ідуць і сёння
Пагалоскі
Пра тую бітву
Птушак і звяроў...
Сышліся ў бітве
Два лясныя войскі...
І шчэбет, і выццё,
І рык, і роў!
У ход яны пускалі
Пашчы, дзюбы,
І лапы, і клыкі, і кіпцюры.
І да крыві,
Да скону і да згубы
Дзяўблі і грызлі
Птушкі і звяры.
З начы — да дня.
І з вечара — да ранку.

І вось, нарэшце, час прыйшоў,
Калі
Суцэльнаю
І мёртвай пасціланкай
Палеглі ўсе
На ратнае зямлі.
Адбой, ветэрынары-эскулапы...
Напрыканцы,
І сам жывы ледзь-ледзь,
Мядзведзь
Ваўка дабіў крывавай лапай...
Залізваць раны
Пакульгаў Мядзведзь.
А Верабей
У ельніку адседзеў...
Чакаў,
Калі замоўкнуць галасы...
Пакуль карэлі раны
На Мядзведзі,
Ён расчырыкаў
Аж на ўсе лясы:
— Дарыце мне,
Як пераможцу,
Ружы!
У бітве той смяротнай,
Далібог,
Я аказаўся самы-самы дужы!
Пабачце:
Тых і гэтых перамог!

***
У гэтай байцы, далібог жа, я
Зусім не асуджаю Вераб’я.
Адно, што не магу я зразумець:
Чаму такі маўклівы
Наш Мядзведзь?

